
СУРАГЧИЙН ЖИЛД ЗОРИУЛАВ.

	 

	АХМАДЫН СУРГААЛ АЛТ

	 

	Ахмад, залуу хоёр үеийнхэн нэг нь нөгөөгийнхөө үргэлжлэл учраас өөр хоорондоо ялгаагүй нэгэн цул ойлголт юм. Гэвч амьдралын зам нь нэг л зүйлээр ялгаатай. Ахмад үе туулсан замтай. Залуу үе туулах замтай. Нэгэнт туулсан зам нь хэн бүхэнд тодорхой. Харин туулаагүй байгаа зам нь хэн бүхэнд тодорхой биш байдаг. Яаж түүнийг туулахыг хүн бүр нарийн төсөөлөхөд бэрхтэй. Гэвч ахмад үеийнхний туулсан амьдрал, тэмцлийн жишээнээс суралцвал залуучууд хойч ирээдүйгээ тод харж, тохиолдож болох аливаа бэрхшээлийг харьцангуй хялбараар туулж, гарч болох осол эндэгдлээс сэрэмжилж чадна. «Ахмадын сургаал ˗ алт» гэсэн үгний мэргэн утга ийм юм. Манай алдар цуутай ахмад үеийнхэн уйгагүй хөдөлмөр, шаргуу зүтгэл, саруул ухаан, идэвхтэй хувьсгалч, дайчин чанараараа төрөлх хайрт эх орныхоо ариун газар шороон дээр шинэ амьдралын гэрэлтэй саруул орд харшийг цогцлон байгуулж, хойч үеийн хүүхэд залуучуудад төгөлдөр сайхан жаргалын ширгэшгүй эх ундарга, өлзийтэй үүд хаалгыг нээж өгсөн билээ. Ахмад үеийнхнийхээ өгөөмөр их ач гавьяаны бодит үр шимийг үр хүүхэд нь өнөөдөр хүртэж эх орныхоо хэтийн ирээдүйг бүтээн босгох үйлсийг нь залгамжилж байна. Ахмад үеийнхний бий болгосон эрдэнэсийн их сан хөмрөг дотор онцгой үнэтэй зүйлс их бий бөгөөд эртний монгол нутагт шинээр сүндэрлэн боссон орд харш, үйлдвэр завод, хот тосгон, тариан талбай, төмөр зам, өндөр хүчдэлийн шугам тэргүүтнээс дутахгүй үнэтэй эрдэнэ бол тэдний хуримтлуулсан хөдөлмөр тэмцлийн яндашгүй баян туршлага юм. Ахмад үеийн арвин туршлага нь өнөөгийн хүүхэд, залуучуудаас алс ирээдүй руугаа дүүлэн хурдлах хүчирхэг хөлгийн эрчим хүчийг сэлбэх нандин түлш болно. Иймээс манай залуучууд ахмадынхаа сургаалыг алтнаас илүүд үзэж нандигнан хайрлаж, шимтэн суралцдаг билээ.

	Ардын хувьсгалаар мэндлэн төрж хувьсгалтай хамт өсөж бойжсон ахмад сэхээтнүүдийн маань нэг гавьяат багш, доктор, профессор, нэрт зохиолч Дондогийн Цэвэгмид гуайн хүүхэд, залуучуудад удаа дараа хандаж бичсэн сургамжийн үгийг энэхүү номд эмхлэн бүрдүүлж «Сурагчийн жилээр» хэвлэн нийтэлж байна.

	Энэ ном хүүхдүүдийн асуусан асуултад өгсөн хариу гэж нэрлүүштэй зүйлсээс бүрджээ. Хэрхэн яаж эх орондоо ачтай эрдэмтэй хүн болох, номыг яаж ашиглах, орос хэлийг ямар аргаар сайн сурах, яавал зохиолч болох, байгаль орчныг юунд хамгаалдаг зэрэг өнөөгийн залуучуудын сурлага, хүмүүжлийн амин чухал асуудлуудад Дондогийн Цэвэгмид гуай олон хэлбэрээр хариу өгч, хүүхэд, залуучуудын хүмүүжлийн ажилд багшийнхаа гавьяаг үргэлжлүүлсээр ирсэн юм. «Ухаан далан номоос эхтэй» гэж ардын мэргэн үгээр Цэвэгмид гуай энэ номыг нэрлэсэн нь учиртай. Номтой нөхөрлөж, номын далайгаас ухаанаа баяжуулах нь эрдэмтэй хүн болохын нэг онцгой боломж, маш чухал арга хэрэглүүр юм. Толилуулан буй ном ч гэсэн манай хүүхэд, залуучуудын ёс суртахууны хүмүүжил, мэдлэгт бас нэгэн өгөөмөр булаг болж чадах нь дамжиггүй. Суут хүмүүсийн захидлуудаас хүнд сургамжтай зүйл нэн их байдаг тул соёлтой орнуудад зохиолч, эрдэмтэд, сурган хүмүүжүүлэгчдийн захидлуудыг эмхлэн хэвлүүлдэг билээ. Зөвлөлтийн нэрт сурган хүмүүжүүлэгч В. А. Сухомлинскийн хүүдээ бичсэн захидлуудыг өнөөгийн уншигчид нэн их сонирхон уншиж байна. Захидал бол нийтлэлийн нэгэн онцгой төрөл зүйл бөгөөд хүний санаа сэтгэлийн нандин илэрхийлэл юм.

	Толилуулан буй номд манай баримтат уран зохиолын төрөл зүйлд чухал байр эзлэх өгүүлэл, нийтлэл, ярилцлага, асуултын хариу, үг, захидал зэрэг зүйл орсон тул өвөрмөц шинжтэй болжээ.

	Гавьяат багшийн зүгээс хүүхэд залуучууддаа хандаж бичсэн энэхүү сургамж тэдний амьдралын урт замд нь ихийг үзэж, олныг бясалгасан ахмад үеийнхний сэтгэлийн үг болж, сайныг бадрааж, саарыг огоороход туслах болтугай.

	 

	Л. Түдэв

	УХААН ДАЛАЙ НОМООС ЭХТЭЙ...

	 

	Манай орны нийгэм, эдийн засаг, соёл, шинжлэх ухааны хөгжил жилээс жилд хурдсаж, хүн ардын материаллаг аж байдал, соёлын түвшин дээшлэн, бүтээлч үйл ажиллагааны цар хүрээ тэлэн өргөжиж байна. Манайд урьд байгаагүй, бид урьд нь мэдэхгүй байсан шинэ шинэ мэргэжил, хөдөлмөр, багаж хэрэгсэл, зэвсэг техник, технологи, материал баялгийн үйлдвэрлэлд болон хувийн амьдрал ахуйд нэвтэрч байна.

	Манай орны социалист байгуулалтын явц гүнзгийрэх тутам бидэнд байгаагүйг бүтээж, байсныг төгөлдөржүүлэх, ахархан хугацаанд ахиухан хийж амжих шаардлага урьд урьдаас илүү болж байна. Зөвлөлт Холбоот Улс, ах дүү социалист орнуудтай бүтээх туурвихын хувьд ойртон нягтрах нь манай орнуудын найрамдал хамтын ажиллагааг улам зузаатгахын зэрэгцээ нийт социалист системийн хүчин чадлыг бэхжүүлэх интернационалч зорилт юм.

	Ингээд бодсон ч тэр, манай энхрий хайрт намаас зааж сургаж байгаагаар ч тэр хүн бүхэнд ажилч хичээнгүй чанар, хатуу сахилга бат, хариуцлага, санаачилга, хамгийн чухал нь эрдэм мэдлэг их хэрэгтэй байна. Одоо цагт хүн бүрд эрдэм мэдлэг чухал, нийгэмд эрдэмтэй хүн чухал байна. Монголын ард түмэн эрт дээр цагаас эрдэм мэдлэгийг хүндэтгэн дээдэлсээр ирсэн уламжлалтай. «Эдээр биеийг чимснээс эрдмээр чим», «Эртэч хүн хол очих, эрдэмт хүн хол харах», «Эрдэмтэй хүн далай, эрдэмгүй хүн балай» гэхчлэн олон зүйр цэцэн үг байдаг нь эрдэм ухааныг чухалчилсаар ирсний баталгаа юм.

	Байгаль, нийгмийн тухай далай мэт эрдэм мэдлэгийг хүмүүст эзэмшүүлэхийг бид оюун ухааны хүмүүжил гэдэг. Оюун ухааны хүмүүжил нь хүнд шинжлэх ухааны цэгцтэй мэдлэг олгох, хүний танин мэдэх авьяас, сэтгэх чадварыг хөгжүүлэх, танин мэдэхүйн сонирхол, хэрэгцээг нь дэгжүүлэх, оюуны хөдөлмөрийн соёлыг эзэмшүүлэх, ертөнцийг үзэх шинжлэх ухааны үзэлтэй болгох зорилготой юм.

	Эрдэм ухааныг гүнзгий, нарийн, ул үндэстэй судлах, түүний шинжлэл судлалын эхэн шугамд хүрч очиход зайлшгүй шаардагдах гол хэдэн нөхцөл буюу болзол байх ёстой. Хамгийн чухал бөгөөд шийдвэрлэх нөхцөл нь хүний өөрийн чин зориг, сурах, судлах, мэдэх гэсэн эрмэлзэл хүслэн мөн. Ийм хүсэл байгаад түүнийг биелүүлэх хатан зориг байвал хүнд мэдэхгүй, чадахгүй юмгүй болно. Иймээс эрдэм сурахын тулд хүн бүр өөртөө хатуужил зоригийг хүмүүжүүлэх, өөрөө өөрийгөө гартаа авч, өөрөө өөрийгөө дайчилж, өөрөө өөрийгөө шаардаж ажиллаж сурах хэрэгтэй. Ингэж чадвал цаг ч олдоно, хүч ч олдоно. Эрдэм сурахын тул гадаад хэл, ялангуяа орос хэл сурах хэрэгтэй. Сурах мэдэхийн тул хатуужил тэвчээртэй, уйгагүй ажиллавал сая үр дүнд хүрнэ.

	Гадаадын нэг хэлийг сайн эзэмшээд авбал цаашид хоёр дахь, гурав дахь улсын хэлийг сурахад хялбар болно. Тухайлбал, бид орос хэлийг сайн сурснаараа дэлхийн тэргүүний шинжлэх ухаан, соёл урлагийн бүтээлүүдтэй гүнзгий танилцахын зэрэгцээ бусад гадаад хэлийг түргэн сурах боломжтой болно.

	Гадаад хэл мэдэхгүй хүн гадаад улс үндэстний ном зохиол уншиж чадахгүй учраас шинжлэх ухааны аль ч салбарт шинжлэл судлалын ажилд амжилт олж чадахгүй нь мэдээж юм.

	Эрдэм мэдлэгийг эзэмших, тодорхой нэгэн шинжлэх ухаанд гүнзгий мэргэшиж ажиллахаар санаа шийдсэн хүнд цагийг алдалгүй ашиглаж сурах явдал онц чухал юм. Хүн төрөлхтний бүх хөдөлмөр бүтээл цагаар хэмжигдэж, цагаар тооцогддог, гагцхүү цагийг үр бүтээлтэй ашигласны үр дүн юм. Иймээс бид өсвөр үеийг цаг ашиглаж сургах, хайран сайхан цагийг дэмий өнгөрөөлгүй, минут бүрийг сурч судлах хөдөлмөртөө үр дүнтэй зарцуулж сургах нь нэн чухал байна. Зав чөлөө гэдэг хүлээж суусан хүнд хүрээд ирдэг зүйл биш, харин түүнийг тэмцэж хөдөлмөрлөж, бүтээж туурвиж байж эрж илрүүлэн, эдэлж ашиглаж сурах хэрэгтэй. 

	Шинжлэх ухааны мэдлэг үеэс үед улиран нэг улс үндэстнээс нөгөө улс үндэстэнд шилжихдээ гагцхүү ном судраар дамжина. Номоос гадуур шинжлэх ухаан ч байхгүй, шинжлэх ухааны мэдлэг ч гэж байхгүй билээ. Иймд эрдэм мэдлэг эзэмших, шинжлэн судлах ажлын зайлшгүй чухал нэг нөхцөл нь номтой нөхөрлөх явдал юм. Ном бол эрдмийн эх, ном бол эрдмийн үр дүн. Ном уншиж эрдэмтэй болно, эрдэмтэн болж ном бичнэ. Залуу үеийг номтой нөхөрлүүлэх, номын амтанд оруулах, ном уншуулж сургах нь төгс боловсролтой хүн болгохын нэг үндэс болно.

	Хүүхдийн өөрийн хүмүүжил, хувийн оюуны хөгжил номоос л эхэлдэг учиртай. Хүмүүсийг биеэ даасан оюуны хөдөлмөрт бэлтгэхийн тулд тэднийг номын ертөнцөд оруулж өгвөл зохино. Ном нь эрдэмд шамдсан хүн бүхний хань нөхөр, халамжлан хүмүүжүүлэгч, ухаалаг багш, уйгагүй туслагч юм.

	Хүний оюуны хөгжил нь боловсрол эзэмшихээс эх авах бөгөөд түүний агуулга нь бүтээлч байх ёстойн учир оюун ухааны хүмүүжлийн хамгийн гол мөн чанар нь танин мэдэхүйн идэвх, олсон мэдлэгээ шүүн тунгаах, амьдрал практикт бүтээлчээр хэрэглэж чадахад оршино.

	Ном их уншдаг хүн номтой нөхөрлөдөггүй хүнээс эрхбиш л илүү боддог, илүү хийдэг, илүү мэддэг нь амьдрал дээр тод харагддаг юм. Ямар ч болов хүүхэд залуучуудыг номтой нөхөрлүүлэх нь эрдэм ухаан эзэмшихийн гарцаагүй нэг чухал нөхцөл мөн билээ.

	Манай ололт амжилт бүхэн номоос эхтэй юм. «Ном хүнийг далавчтай болгодог» гэсэн мэргэн үг бий. Ном тэр аяараа эрдэм, ажил, өргөн мэдлэг, ёс суртахуун, гоо зүй юм.

	Эрдэм соёлыг бүх нийтийн, улам өргөн олны хүртээл болгох нь манай зорилго юм. Энэ талаар бид асар их амжилт олсон боловч манай эрмэлзэл тэмүүлэл, эрэлт шаардлага түүнээс давж байна. «Ухаан далай номоос эхтэй, усан далай булгаас эхтэй» гэдэг билээ.

	 

	1982 оны 10 дугаар сард «Үнэн» сонинд нийтлүүлсэн өгүүлэл («Үнэн» сонины захиалгаар).

	БАЙГАЛЬ ХАМГААЛАХ ЯВДАЛ ИРГЭН БҮРИЙН ҮҮРЭГ МӨН

	 

	Газар дэлхийн баялаг барагдах нь сэргэхээсээ хурдан учир хэчнээн элбэг дэлбэг байсан зүйл ч амархан алга болдог.

	Иймээс байгаль орчныг (ус, агаар, ургамал, амьтан, газрын хөрс, түүний баялаг) хамгаалахыг одоо дэлхий нийт үлэмж анхаарч ус, агаар, хөрсийг бохирдлоос хамгаалах, ургамал, амьтныг сөнөхөөс аврах гэж ихээхэн чармайлт гаргаж байна.

	Ялангуяа шинжлэх ухаан, техникийн хурдан хөгжлийн одоо үед хүн байгаль хоёрын харилцааны асуудлыг зөв зохицуулах онцгой шаардлага гарчээ. Байгаль нь материаллаг эд баялгийн уг сурвалж, эрүүл энх, баясгалант амьдралын ундраа болох учир түүнийг ариглан хамгаалж, ариг гамтай ашиглах явдал хүн нэг бүрийн эрхэмлэвэл зохих чухлын чухал үйлсийн нэг мөн.

	 

	I

	 

	Хүн эрт цагаас эхлэн, байгальд хэрхэн хандаж ирсэн түүхийг эргэн харвал түүнийг балмад хэрцгийгээр устгасан, ухамсаргүйгээр хандаж тэнцвэрийг нь алдагдуулсан ноцтой баримт олон гарч ирнэ. Жишээлбэл: Европын үхрийн өвөгтүүд гэдэг зэрлэг үхэр X— XI зууны үе хүртэл Европ тивийн ой, ойт хээрийн бүсэд маш элбэг байжээ. Гэтэл тэндхийн ой модыг огтлон сүйтгэсний улмаас түүр гөрөөс идээшилтэй нутаггүй болж жил ирэх тутам цөөрсөөр хамгийн сүүлчийн эм түүр 1627 онд алагджээ. Ийнхүү түүр гэдэг зэрлэг үхэр сөнөж, зөвхөн түүний тухай тэмдэглэл үлдсэн байна.

	Мөн Стеллерийн үхэр гэдэг (уртаараа 7 м, хүндийн жингээр 3 тонн) маш чухал, сонирхолтой амьтан бүрмөсөн сөнөсөн бөгөөд одоо түүний зөвхөн араг ясыг л музейд үзэж болно. Берингийн экспедицэд оролцож явсан эрдэмтэн Стеллер энэ амьтныг анх 1741 онд Берингийн арлаас олж нээсэн билээ. Энэ амьтан далайн эргийн гүехэн усанд замгаар хооллон амьдардаг бөгөөд хөдөлгөөн удаан, номхон, мах нь үхрийнх шиг амттай байсан учир амархан устгагджээ. Хүнээс бараг айдаггүй байсан энэ амьтныг хайр найргүй алж ашигласны харгайгаар анх нээгдсэнээс хойш 27˗хон жилийн дараа тэр амьтан дууссан байна. Хамгийн сүүлчийн Стеллерийн үхэр 1768 онд алагджээ. Гайхамшигт сонирхолтой энэ амьтныг хэдхэн жилийн дотор ийнхүү бүрмөсөн сөнөөсөн явдал зэрлэг амьтныг цаг хугацаа алдалгүй арчлан хамгаалахын чухлыг хүнд сануулж байна. Хэрэв Стеллерийн үхрийг бүрмөсөн сөнөөгөөгүй байсан бол түүнийг гэрийн тэжээвэр амьтан болгож болох байсан гэж эрдэмтэд нотолдог юм. Гэтэл одоо энэ бололцоо үүрд алга болжээ.

	Хүний бүрэлгэн цөлмөх үйл ажиллагааны баримт болгож Умард Америкийн хоёр зүйл амьтны хувь заяаны тухай энд бас дурдаж болно. Үүнд, юуны урьд Умард Америкийн бизон гэдэг зэрлэг үхэр хэрхэн устгагдсан тухай өгүүлье.

	Европоос Америкт цагаан арьстан нүүдэллэн очихын өмнө тэнд 75 сая орчим бизон байжээ. Гэтэл тэрхүү нүүдэллэн очсон цагаан арьстнууд ууган нутгийн улаан арьстныг хоолоор тасалдуулан устгах зорилгоор тэдний амь зуух агнуурын гол амьтан болж байсан бизоныг хядан дуусгасан байна. Тэр үед төмөр замаар зорчигчид вагоны цонхоор бизоны сүрэг уруу галлан өдий төдийгөөр нь алж хаядаг байжээ.

	Мөн америкийн «алдарт анчид» хэмээгдэх яргачид нэг өдрийн дотор хэдэн арав, зуун бизоныг буудан алаад зөвхөн хэлийг нь сугалан авч биеийг нь бүхэл бүтнээр нь орхидог байсан гэдэг. Энэ мэтээр жил бүр бизоныг хэдэн зуу, мянгаар устган, зэрлэг хэрцгийгээр аашилсны гайгаар «соёлтон» гэгдэх Европынхон очсоноос хойш зуугаадхан жилийн дотор зэрлэг бизон нэг ч үгүй болж, одоо америкийн үндэсний парк, амьтан үржвэрийн газруудад хэдэн цөөн амьтан үлдсэн нь бий.

	Нөгөө нэг нь Америкийн бидэгч тагтааны хувь заяаны тухай юм. Жигүүртний аймгийн дотроос хамгийн олон тоот дүрс нь бидэгч тагтаа байсан гэж болох бөгөөд нэг сүрэгт 2 миллиард хүртэл. Шувуу нисэн явдаг учир түүнийг хэзээ ч барагдахгүй мэтээр үзэж байв.

	Махны нь амтанд болж хүн түүнийг үй олноор агнаж олзолдог, ангаахай, өндгийг нь түүж авдаг байв. 1869 онд ганц газраас 7 сая илүү, 1879 онд Мичиган мужид нэг миллиард бидэгч тагтааг тус тус алсан мэдээ бий. 1914 онд хамгийн сүүлчийн бидэгч тагтаа Цинциннатын зоо паркт үхэж уг амьтны үндэс тасарчээ.

	Үүнчлэн Африк тивийн зэрлэг амьтдыг Европын колоничлогчид ихээхэн сүйтгэсэн билээ. Африкийн ой, талд хэдэн мянгаараа сүрэглэн бэлчээрлэдэг байсан судалт тахь, оронго гөрөөсийг одоо зөвхөн тусгайлан байгуулсан үндэсний парк, амьтан үржүүлгийн газраас л үзэж болно.

	Зэрлэг амьтныг агнан алж устгахын зэрэгцээ тэдгээрийн амьдран оршсон нутагт өөр газраас тэжээвэр буюу зэрлэг амьтдыг санамсаргүй оруулснаас, эсвэл зориуд нутагшуулснаас уг нутгийн амьтанд ихээхэн хохирол учруулсан баримт олон бий. Ялангуяа араатан махчин байдаггүй нөхцөлд зохилдож муу нисдэг болсон буюу нисэх чадвараа бүр мөсөн гээсэн шувууд бүхий далайн арал дээр гэрийн тэжээвэр амьтан бий болох нь ихээхэн хөнөөл учруулдаг байна. Жишээлбэл: Шинэ Зеландын ойролцоо оршдог Стефенс арлын усан онгоцны буудлын манаачийн ганц муур мөн арлын шувуудыг нэг жилийн дотор бүрэн устгажээ.

	Байгалийн баялагт ариг гамтай хандаж түүнийг хамгаалж, сэргээж байхын чухлыг сүүлийн үе хүртэл ухамсарлан ойлгоогүй явж ирсний уршгаар олон зүйл амьтан, ургамлыг ор үндэсгүй болтол сөнөөсөн бөгөөд XIX зууны үед 70 дүрсийн шувуу, хөхтөн, XX зууны зөвхөн эхний хагасад 40 дүрсийн амьтан бүрмөсөн алга болжээ.

	Одоо зуу шахам дүрсийн амьтан сөнөхийн даваан дээр байгаагийн дотор манай орны тахь, мазаалай зэрэг ховор чухал амьтдыг нэрлэж болно. Олон хүмүүс одоо ч гэсэн оршин амьдарч буй газар дэлхий, байгаль орчноо ямар болтол эвдэн сүйтгэж байгаагаа бүрэн ухамсарлахгүй байгаа нь нэн харамсалтай.

	 

	II

	 

	Амьд байгаль нь эмзэг хэлхээ холбоотой, хоорондоо шүтэн барилдсан, нэг нь нөгөөгөөс хамаардаг, хөгжилдөө харилцан нөлөөлдөг зүй зохилдлоготой учир нэгэн хэлхээ тасарвал нийт бүгдийг донсолгодгийг үлгэрлэн хэлбэл нарийн төвөгтэй бөгөөд эмзэг, аалзны шүлсэн торын ганц ширхэгт хүрэхэд бүх тор салганан чичирдэгтэй адил буюу. Хүн ой модыг хярган унагаж, усны нөөцийг хомстгон, цаг улиралд өөрчлөлт оруулж, гол мөрөн, тэнгис далай, агаар мандлыг үйлдвэрийн хаягдлаар хордуулан, ан амьтныг хайр гамгүй сүйтгэж байгаа нь тэрхүү аалзны, торын зөвхөн нэг ширхэгт хуруу хүргэж чичрүүлээд зогсоогүй, түүнд асар том нүх гаргаж байгаатай адил юм.

	Амьтныг хамгаалах асуудал түүний амьдрах орчин˗ус, ургамал, газрын хөрс, агаарыг хамгаалахтай нягт холбоотой юм. Амьдрах орчныг эвдэн сүйтгэх нь амьтныг галт зэвсэг, хавх, хороор алан хядахтай эн тэнцүү хөнөөл болно. Иймээс амьтныг хамгаалахын тулд газар дэлхийн бүх амьдрал, бүх байгаль, орчинд нэгэн адил болгоомжтой хандаж хамгаалах ёстой.

	Манай дэлхий дээр амьд бодис үүссэн цагаас хойш олон сая жил өнгөрчээ. Урт удаан хугацааны хувьсал хөгжлийн явцад одоогийн амьтны аймгийн асар олон хэлбэр бий болсон бөгөөд шинжлэх ухаанд 1, 5 сая дүрсийн амьтан мэдэгдсэнээс 1 сая орчим нь шавж юм.

	Маш олон янзын амьтан байдгийг та бид сайн мэднэ. Зөвхөн туурайтай амьтныг авч үзвэл: ац туурайтай, битүү туурайтай, том, жижиг, эвэртэй, эвэргүй элдэв хэлбэр бий.

	Шавжийн аймгаас эрвээхэйг үзэхэд улаан эрээн, цагаан эрээн, шар, хөх, цагаан өнгөтэй, том, жижиг янз бүр, өдрийн, шөнийн гэх зэрэг түмэн зүйл бий. Түүнчлэн шоргоолжийг үзэхэд жижиг хар, ойн хүрэн, том хар олон хэлбэр байдаг.

	Энэ бүх олон хэлбэрийн амьтан байдгийн учир юу вэ? Хэнд хэрэгтэй юм бэ? Махыг нь идэж, арьсаар нь хувцас хийдэг амьтан яриангүй ашигтай. Гэтэл шоргоолж, эрвээхэй ямар хэрэгтэй юм бэ? гэж асууж болно.

	Амьтны аймаг нь газрын хөрсний дээд давхраа, атмосферын доод хэсэг, тэнгис далай, гол мөрөн, нуур цөөрмийн усанд амьдрахдаа байгаль орчинд ихээхэн нөлөө үзүүлдэг юм.

	Тарвага, зурам, оготно, сохор номин зэрэг газрын хөрсөнд нүх малтаж амьдардаг амьтан байгаль орчныг яаж хувиргадаг юм, юу л базаана гэж зарим хүмүүс бодож магадгүй. Үнэндээ тийм биш. Эдгээр амьтан газрын хөрсийг хувиргахад үлэмж нөлөөтэй. Жишээлбэл: Сохор номин үргэлж хөрсөнд амьдарч, ийш тийш гүйх сүв˗зам гаргахдаа магни, кальцийн ислийг шорооны хамт газрын гадарга дээр түлхэн хөрсний шимт тэжээлийг ихэсгэнэ.

	Мэрэгчдээр хооллодог үнэг, хярс, махчин шувууд цэцэглэсэн хээр тал, баялаг бэлчээрийг элсэн цөл болгон хувиргадаг үлийн цагаан оготно өсөлтийг хязгаарладаг. Шоргоолж байгальд ямар нөлөө үзүүлнэ гэж дээ гэж бодож болохгүй. Шоргоолж хэдийгээр үл ялих жижиг амьтан боловч олны хүчээр ойн хортон шавжийг устгаж, ойг ариутгагч санитарчийн үүрэг гүйцэтгэж байдаг учир ой модны өсөхөд үнэлж баршгүй тус хүргэдэг амьтан юм.

	Дэлхийн биосфер (амьд бодист бүрхүүл) өөрчлөлтгүй тогтонги байсан цаг мөч хэзээ ч үгүй, үргэлж хөдлөл хувьсалд оршсоор иржээ. Сүүлийн зууны туршид, ялангуяа ойрын арваад жилд биосферт ихээхэн хувиралт гарсан байна. Үүний шалтгаан нь хүний ухамсар муутай үйл ажиллагаатай холбоотой юм.

	Хувьсал хөгжлийн явцад янз бүрийн амьтан, ургамлын дүрсүүдийн хооронд амьдралын харьцаа, байгалийн тэнцвэр тогтсон байдаг. Амьд байгальд хүн ухамсаргүй хандсаны уршгаар тэрхүү тэнцвэр алдагдаж хожим нь засаж болдоггүй харамсалтай хохиролд хүргэсэн олон жишээ дурдаж болно.

	Америкийн нэгэн мужид шоргоолж устгаснаас модны хортон шавж үржиж, тэндхийн ойг сөнөөжээ.

	Зарим оронд араатан амьтныг «араатан, махчин» гэдэг л нэрийн дор хайр гамгүй устгаж байв. Гэтэл араатан амьтан байгалийг эрүүлжүүлэх чухал үүрэг гүйцэтгэж байдгийг шинжлэх ухаан нотолжээ. Зарим нутагт цагаан ятуу өсгөхийн тул тэндхийн махчин шувууг устгаснаас удалгүй цагаан ятуу нь олшрох байтугай цөөр цөөрсөөр алга болсон баримт бий. Үүний шалтгаан нь өвчилсөн ятууг барьж эрүүлийг нь өвчтэйгөөс тусгаарлагч махчин шувууд байхгүй болсны улмаас уг өвчин нэгээс нөгөөд дамжин дэлгэрч бүх ятууг сөнөөсөн ажээ. Манай монголын байгалийн нөхцөлд тас, бүрд, сар зэрэг махчин шувууд бэлчээрийн хортон мэрэгчдийн өсөлтийг хязгаарлаж, элдэв сэг, хаягдлыг идэж устгадаг учир хамгаалбал зохих шувуу юм.

	Тариа, ногооны газрыг сүйтгэдэг сармагчин зэрэг зарим амьтныг ирвэс цөөрүүлдэг, өвчтэй загас, хавчийг матар идэж устгадаг учир зарим оронд ирвэс, матрыг хамгаалдаг байна.

	Дээр дурдсан цөөхөн баримт нь алив нэгэн амьтны ашиг тус, хор холбогдлыг сайтар судалсны үндсэн дээр байгальд ухамсартай, болгоомжтой хандахын чухлыг бидэнд сануулж байна.

	 

	III

	 

	Одоо дэлхийн адгуусан амьтны цөөрөх үйл явц зогсоогүй байна. Үүнд хоёр гол шалтгаан байгаагийн нэг нь ан амьтныг урьдын адил янз бүрийн зэрлэг аргаар устгаж байгаа явдал нөгөө нь гэвэл, нийгмийн болон үйлдвэрийн хөгжилтэй холбоотой болно.

	Газар бүхэнд байгаль уруу довтолж, амьтны нутагшлыг багасгаж байна. Капиталистууд мөлжих, баяжихын өрсөлдөөнд улангасан, үйлдвэрийн хаягдал, химийн янз бүрийн хорт бодисоор ус, хөрс, агаарыг үлэмж хордуулж, загас болон бусад амьтны амьдрал, өсөлт үржилд туйлын муу нөлөө үзүүлж байна.

	Зарим империалист гүрэн химийн болон бусад үлэмж хорт бодисыг далайд асгаснаас усны мандал тоо тоймгүй үхсэн загасаар бүрхэгдэж байсан баримт бий.

	Ямар нэг амьтны бүр мөсөн алга болохыг түүний сүүлчийн төлөөлөгч сөнөх үед буюу эсвэл тэдгээрийн тоо толгой нэн цөөрч мөхөлтийг нь зогсоох нөхцөлгүй болсон үед хүн сая ухамсарладаг нь харамсалтай. Чухам энэ учраас чухал болон ховордож байгаа буюу тусгай хамгаалалтад авбал зохих амьтан, ургамлын бүртгэл хийх талаар Байгаль ба байгалийн нөөцийг хамгаалах олон улсын холбоо нэлээд их ажил хийж байна.

	Дэлхийн олон орон түүний дотор ЗХУ˗ын эрдэмтдийн чармайлтаар сүүлийн жилүүдэд дээр дурдсан бүртгэлийг «Улаан ном» гэдэг түгшүүрийн дохио болсон номд хэвлэж байгаа бөгөөд түүнд дэлхий дахины хэмжээгээр хамгаалах шаардлагатай, сөнөх аюулд тулгараад байгаа бүхий л амьтны одоогийн байдлын тухай хамгийн шинэ мэдээ нийтэлж байна. Энэхүү «Улаан ном»˗д ховор чухал амьтны урьд эдүгээгийн тархалт, амьдралын онцлог, тоо толгойн мэдээ, тэдгээрийг арчлан хамгаалах талаар улс орон ямар арга хэмжээ авч төлөвлөж байгааг бичсэн байна.

	Энэ номын нэгдүгээр ботид хөхтөн, хоёрдугаар ботид шувуу, нийтдээ 600 орчим дүрсийн амьтныг тэмдэглэжээ. Чухам ямар амьтныг ховор чухал гэх вэ?

	1. Тоо толгой нь хурдан цөөрч байгаа амьтад.

	2. Ерөөс цөөн бөгөөд бага хэмжээний дэвсгэр нутагт оршдог амьтад.

	Эдгээр нь онцгойлон анхаарч арчлан хамгаалах тусгай арга хэмжээ шаардагдаж байгаа амьтад болно. Ийм ховор чухаг амьтдыг юуны урьд хамгаалалтад авч өсгөн үржүүлэх хэрэгтэй юм. 

	Манай монгол орон ан амьтнаар маш баялаг. Энэ их үнэт баялгийн нөөцийг хамгаалах, зөв зохистойгоор ашиглахын чухлыг МАХН, Ардын засаг аль хэдийнээс эхлэн анхаарч ангийн хууль дүрэм батлан мөрдүүлж, ховор чухал амьтдыг агнахыг хориглон дархан цаазтай газруудыг бий болгосоор иржээ. Үүний ачаар ан амьтны нөөц хадгалагдаж, тоо нь цөөрч байсан амьтад олширсон боловч зарим ухвар мөчид хүмүүс байгальд зэрлэг хэрцгийгээр хандан, тогтоосон хууль, дүрмийг удаа дараа бүдүүлгээр зөрчиж ирсний уршгаар сүүлийн хориод жилд зарим ан амьтан үлэмж цөөрчээ. Уудам монгол орны тал хээрийн бүсэд саяхан болтол цагаан зээр хэдэн мянгаараа сүрэглэн бэлчээрлэж, гол, мөрөнд нь янз бүрийн загас маш элбэгээр амьдран оршиж байсныг мэдэх хүн олон бий.

	1950˗ад онд Улаанбаатар хотын орчим Хоолтын даваа, Аргал уулын ар өвөр, Ятуутай хөндий, Долоон худгийн талд хүртэл цагаан зээр сүрэг сүргээрээ бэлчээрлэдэг байлаа. Гэтэл одоо нэр дурдсан нутаг газар нэг ч цагаан зээр тааралдахаа больжээ. Түүнчлэн саяхан болтол Туул, Орхон, Хэрлэн загас хэзээ ч барагдамгүй гэмээр элбэг баян байсан нь одоо маш ховорджээ.

	Арваадхан жилийн өмнө баруун нууруудын хонхорт элбэг байсан бөхөн гөрөөс, Алтайн цаадах говийн хулсны гахай одоо тэр нутагт алга болжээ. Алтайн цаадах говийн булаг шандын ашиглалтыг зөв зохицуулаагүйн харгайгаар тэнд идээшин амьдарч ирсэн тахь, хавтгай, хулан, хар сүүлт, мазаалай зэрэг амьтны тархан орших нутагшлын хүрээ багассаар байгаагаар үл барам, дэлхийд нэн ховордсон тахь, мазаалай бараг үзэгдэхгүй болжээ.

	Байгальд зэрлэг хэрцгийгээр хандах явдал сүүлийн үед нэлээд гарч байна. Энэ тухай орон нутгаас ирж байгаа мэдээнээс үзвэл, Сэлэнгэ мөрний Шар манхтай хавийн болон Хүдэр орчмын уул толгод, гол хөндийгөөр шөнийн цагт ан амьтан гэрэлтүүлэн агнаж улсын хуулийг бүдүүлгээр зөрчиж байгаагийн улмаас дурдсан нутаг газрын амьтад дүрвэн зайлжээ.

	Мөн ийм үзэгдэл бусад нэлээд олон газар нэг бус удаа гарч байна. Зарим нутагт «Мөсний ганц цоолгоос 30 тул барилаа» гэж улс, олон түмний нандин өмч болох байгалийн баялгийг хайр гамгүй сүйтгэн бүрэлгэж байгаагаа ид шид, хав бах болгон зарим хүмүүс ярих нь сонсогдоно. Чухамдаа тэр хүмүүс бахархах гавьяат үйл бүтээсэн биш, харин хууль зөрчиж улсын хөрөнгөнд бузар гараа шургуулсан ялт этгээд мөн. Улсын хууль зөрчиж, байгалийг сөнөөгчид, хулгайлагчидтай эвлэршгүй тэмцэх хэрэгтэй.

	Монгол орон цэнгэг ариун ус цэвэр сайхан агаар, шимтэй хөрс, газрын баялаг, ан амьтнаар хэдий элбэг баян боловч байгалийн нөөц нь барагддаггүй ундардаг зүйл биш, хэрэв түүнд хайр гамгүй, хэтийн бодлогогүй, зэрлэг хэрцгийгээр хандвал амархан дуусаж хэзээ ч нөхөшгүй гарз хохирол учрах болно.

	Иймээс байгаль орчин, түүний нөөцийг хамгаалах асуудал улсын чухал нэг зорилт болж байна. Ийм ч учраас БНМАУ˗ын Ардын Их Хурал байгалийг хамгаалах асуудлыг ээлжит чуулганаараа хэлэлцэж, хүн нэг бүрийн заавал биелүүлбэл зохих тогтоол, шийдвэр гарган, ангийн хуульд нэмэлт өөрчлөлт оруулсан билээ.

	Байгаль орчныг хамгаалах асуудал бүх ард түмний үйл хэрэг байх ёстой. Энэ нэн чухал үйлст сургуулийн сурагчид, пионеруудаас аваад нам, залуучуудын эвлэлийн гишүүн, бүх хариуцлагатан, нийт ард түмэн өндөр ухамсартай, идэвхтэйгээр хүчин зүтгэж туслалцах үүрэгтэй.

	ЗХУКН˗ын Төв Хорооны ерөнхий нарийн бичгийн дарга Л. И. Брежнев ЗСБНХУ байгуулагдсаны 50 жилийн ойн баярын хуралдаан дээр тавьсан илтгэлдээ байгалийг хайрлан хамгаалж түүний баялгийг арчлан арвижуулахын чухлыг онцлон тэмдэглэж «Байгалийн нөөцийг эзний ёсоор хямгатай ашиглаж, газар дэлхий, ой мод, гол мөрөн, цэвэр агаар, ургамал амьтны орчлонд халамж санаа тавьж байх нь бидний язгуурын коммунист ажил үйлс мөн. Бид зөвлөлтийн өнөөгийн болон хойч үеийн хүмүүсийн төлөө газар нутгаа улам үзэсгэлэн гоо болгож арчлан хамгаалах ёстой» гэж хэлсэн билээ.

	Байгаль орчныг хамгаална гэдэг бол байгалийн баялгийг хүний сайн сайхан аж амьдралын төлөө ашиглахгүй байна гэсэн хэрэг огт биш, харин түүнд балмадаар хандахгүйгээр, байгалийн тэнцвэрийг алдагдуулахгүйгээр түүнийг шинжлэх ухааны судалгаатай, ухаалаг зөв ашиглахыг эрхэмлэх хэрэгтэй гэсэн үг.

	Байгалийн нөөцийг хэдий чинээ зөв, ухаалаг ашиглаж чадвал манай улс ардын аж ахуй, соёл, шинжлэх ухаан төдий чинээ амжилт олох нь дамжиггүй.

	Байгалийг хамгаалах, байгалийн нөөцийг үр ашигтай ашиглах асуудал ЗХУ˗д аль хэдийнээ 1917 оны Октябрийн хувьсгал мандмагц социалист төрийн чухал нэг хэрэг болсон юм. Зөвлөлт засгийн гаргасан анхны хуулиудын нэг нь байгаль хамгаалах хууль байлаа. Аугаа их багш В. И. Ленин байгалийг хайрлан хамгаалах явдалд онцгой анхаарал тавьж байсан бөгөөд 1918 оны тавдугаар сард ойн хуульд гарын үсэг зуржээ. Мөнхүү хуульд ойг хамгаалах, шинэтгэн сэргээх, өсгөн үржүүлэхийг анхаарахыг орон нутгийн засаг захиргаанд үүрэг болгожээ.

	Иргэний дайны хүнд үед ч ЗХУ байгаль хамгаалах асуудлыг чухалчлан үзэж, ой, газар, загас болон ангийн нөөцийг зөв зохистой ариг гамтай ашиглах тухай хуулиудыг гаргасан билээ.

	Орчин үед ч байгаль хамгаалах асуудал зөвлөлт оронд улсын нэг чухал зорилго болон тавигдаж байна. ЗСБНХУ˗ын Дээд Зөвлөл 1972 оны есдүгээр сард байгаль хамгаалах, байгалийн нөөц баялгийг үр ашигтай ашиглах явдлыг цаашид улам сайжруулах арга хэмжээний тухай тогтоол гаргажээ.

	Байгаль хамгаалах асуудал ЗХУ˗д бүх ард түмний үйл хэрэг болсон бөгөөд зөвхөн Байгаль хамгаалах бүх оросын нийгэмлэг 23 сая гишүүнтэй байна. Мөн холбооны бүгд найрамдах улс бүхэнд ийм нийгэмлэг бий. Ийнхүү ЗХУ Октябрийн хувьсгалын анхны жилээс эхлэн байгаль хамгаалах талаар далайцтай ажил хийж, дархан цаазтай газруудыг бий болгон, улсын хамгаалалтад авсны үрээр булга, минж, бөхөн, хандгай хулан зэрэг урьд үлэмж цөөрч байсан амьтан одоо элбэгшжээ. Байгаль хамгаалах ажлыг цаг хугацаа алдалгүй зохион байгуулбал сөнөж байгаа амьтныг ч сэргээн тогтоож, ховор чухал амьтдыг өсгөн үржүүлж болохыг ЗХУ˗ын туршлага харуулж байна.

	Манай оронд улс ардын аж ахуйг улам эрчимтэй хөгжүүлэхийн тулд байгалийг эзэмших, түүний нөөц баялгийг ашиглах явдал асар их өргөжиж байгаа одоо үед байгаль, орчин, ялангуяа амьтныг хамгаалах асуудал онцгой ач холбогдолтой болж байна.

	Монгол эх орон маань зэрлэг ан амьтны баялгаар дэлхийд алдартай. Энэ их баялгийн санд эзний ёсоор хандан түүнийг цаг хугацаа алдалгүй хамгаалан арвижуулж, хямгатай ашиглах нь бидний болон хойч үеийнхний эрхэм хариуцлагатай зорилт мөн.

	Зарим ховор чухал ан амьтан үзэгдэх бараа, сонстох чимээгүй болж, элбэг байсан амьтан ч ховордож байгаа нь сөнөх цөөрөхийн дохио тэмдгийг бидэнд аль хэдийнээ өглөө. Үүнээс зохих дүгнэлт хийж, ан амьтны үнэт баялгийг хамгаалах, тахь, мазаалай зэрэг үлэмж ховордсон амьтдыг сэргээх, агнуурыг шинжлэх ухааны үндэстэй зохиох зэргээр байгаль хамгаалах ажлыг далайцтай хийх цаг боллоо.

	Үүний тул дор дурдсан арга хэмжээг дав даруй авах нь чухал гэж бодож байна. Үүнд:

	1. Тахь, мазаалай, хавтгай, хулан, хар сүүлт, бөхөн гөрөөсний идээшсэн нутаг байршлыг хүн, малын хөлөөс чөлөөлж, Алтайн цаадах говьд дархан цаазтай болон ангийн нөөц газар байгуулах;

	2. Ховор чухал болон үнэт үслэг анг нутаг шилжүүлэн өсгөх ажил зохиох;

	3. Дархан цаазтай, нөөц бэлтгэл газруудыг олшруулан, тэнд орших, :амьтдын байршил амьдрал, өсөлтийг тогтмол судалж байх эрдэм шинжилгээний станцыг газар дээр нь байгуулж, агнуурыг эрдэмтэн, мэргэжилтний зөвлөмжийн дагуу зохион байгуулах;

	4. Ангийн хуулийг элдэв хэлбэрээр зөрчих явдалтай хатуу тэмцэх, зөрчилтийг тухай бүр илрүүлж, дорвитой арга хэмжээ авч байх, ангийн хуулийн биелэлтэд тавих хяналт шалгалтыг улам чангатгах, энэ асуудал эрхэлдэг хүмүүсийн хариуцлагыг дээшлүүлэх.

	5. Байгальд ухамсаргүй балмад зэрлэгээр хандах явдлыг таслан зогсооход чиглэсэн ухуулга таниулгыг хэвлэл, радио, телевизээр дамжуулан тогтмол явуулах, байгаль хамгаалах тухай хичээлийг сургуульд зааж, ургамлыг арчилж, амьтныг энэрэн үздэг үзэл санаагаар хүүхдийг хүмүүжүүлэх, байгаль, орчин, байгалийн дурсгалыг хамгаалах үйлст орон нутгийн засаг захиргаа, олон нийтийн байгууллага, бага, их ялгалгүй бүх хүмүүс, бүх ард түмнийг идэвхтэй оролцуулах.

	6. Байгаль хамгаалах нийгэмлэг байгуулах, агнуурыг нарийн журам, хатуу сахилгатай, шинжлэх ухааны үндэстэй явуулах.

	Өөрийн орны байгаль орчныг хамгаалах талаар дээр дурдсан арга хэмжээг тууштай явуулж чадвал бид сөнөж мөхөхийн даваанд тулсан ховор чухал амьтныг сэргээн тогтоож, ан амьтны нөөцийг хэвийн байдалд байлгаж чадах юм.

	Үзэсгэлэнт сайхан байгаль˗ус, ургамал, амьтан, газрын хөрс, түүний баялаг нь эх оронч хүн бүрийн сэтгэл зүрхэнд хайрлагдан хамгаалагдах эрхэм эрдэнэсийн сан мөн. Хэрэв хүн байгалийн дайсан бус, түүний дотнын анд нөхөр нь байж чадвал байгаль түүнд гайхамшигт сан хөмрөгөө нээж, өгөөмөр баян хишгээ үргэлж хүртээж байх болно.

	Аглаг ой, атар талд гарах бүртээ, амь хөнөөгч зэвсгийн оронд, ариун байгалийг тольдон буулгах аппарат сэлтийг үүрэн явагчдын тоо олширч, гэнэн балчир багачууд маань бялзуухай, хэрэм хараад чулуу далайж, чавх онилохын оронд өглөгийн гарыг өөдөөс нь сунгадаг болох болтугай!

	 

	«Үнэн» сонины редакцын захиалгаар 1974 оны 1 дүгээр сарын 18˗ны өдөр тус сонинд нийтлүүлсэн өгүүлэл.

	 


ЕРТӨНЦИЙН НУУЦЫГ НЭЭХ ТҮЛХҮҮРИЙГ ЭЗЭМШИГТҮН

	 

	Бидний амьдарч, ажиллаж, тэмцэж буй орчин цаг нь шинжлэх ухаан˗техникийн хувьсгалын эрин, маш хурдан хөгжлийн үе бөгөөд биднээс өмнө олон мянган жилийн туршид амьдарч байсан бүх хүмүүсийн огт үзээгүй, сонсоогүй түмэн гайхамшиг, шинэ шинэ зүйлс хүний амьдралд нэвтэрч буй цаг юм.

	Манай монголын ард түмний амьдралд машин техник, цахилгаан гэрэл, кино, радио, телевизор зэрэг шинэ зүйлс нэвтэрч, бид бүхэн шинэ амьдралаар амьдарч байна.

	Одоогийн үе нь арван жилийн өмнөхөөс ч ялгаатай болсон байна. Шинжлэх ухаан˗техникийн шинэ ололт, нээлтүүд өдөр, сар, жил бүр гарч байна.

	Орчин үед мэдээлэл асар их өсөж байна. Сурах, мэдэх шинэ юм хөлгүй далай шиг болж байна. Энэ нь мэдлэг боловсролоо байнга дээшлүүлэхийг шаардаж байна. Танин мэдэхэд их цаг, цуцалтгүй хөдөлмөр шаардагдах нь илт болов.

	Мэдлэгийн сангаа байнга арвижуулж байхын тул цагийг зөв ашиглаж шинэ зүйлийг сонор соргогоор тусган танин мэдэж байхгүй бол

	Сургуульд байхад сурсан зүйл төдий л удахгүй хомстон ажил, амьдралд хүрэлцэхээ больж хөгжлөөс хоцрох болно.

	Орчин үеэс хоцрохгүйгээр урагшлах явдал юуны урьд мэргэжилтэн, сэхээтэн, эмч, багш нарын эрмэлзэх эрхэм зорилго байвал зохино.

	Сод мэргэний нэг хувь нь авьяас, ерэн есөн хувь нь хүч˗хөдөлмөр байдаг гэж эрдэмтэд сургадаг. Хүн хэчнээн тэсвэр тэвчээртэй, хатуужилтай байвал төдий чинээн амжилт олно. Зориг хатуужлыг өөртөө бий болгох хэрэгтэй. Хийе гэснээ заавал хийж, бүтээе гэснээ заавал бүтээж, уншихыг хүссэн номоо заавал дуустал нь унших замаар хатуужлыг өөрийн биед бойжуулна. Авьяас билгийг шаргуу хөдөлмөрөөр л тэтгэн хөгжүүлнэ. Урагшаа ахидаггүй хүн ухарна, зогсонги байдал байхгүй? гэж В. Г. Белинскийн хэлсэн мэргэн үг бий. Хойшоо ухрахгүйн төлөө ямагт давшингуй, тэмцэлтэй аж төрөн амьдарч мэдлэг боловсролоо ахиулж байх хэрэгтэй.

	Хүний чадвар төрөлх чанар биш, амьдралын явцад хөгжиж үүсдэг чанар юм. Чадвараа хөгжүүлэх, баяжуулахыг хичээх хэрэгтэй. Үүнд мөн л тэсвэр, тэвчээр, зориг хатуужил чухал.

	Бидэнд чөлөөт цаг бага, бид зав чөлөөгүй байдаг. Гэхдээ зав чөлөөг хүн өөрөө л олж гаргахаас биш тэр нь өөрөө хүрээд ирэхгүй. Цаг тутмаас 5˗10 минут хэмнэж чадвал хоногт хэд хэдэн цагийг мэдлэг боловсролоо ахиулахад зарцуулж болно.

	Мэдлэг боловсролоо гүнзгийрүүлэх, ахиулахад зориулан зав чөлөө олж, гаргаж чадах зориг хатуужилтай байх хэрэгтэй.

	Мэргэжил, мэдлэгээ цуцалтгүй дээшлүүлж, өдөр тутам шинэ өндөрлөгт гарч байхын төлөө хамаг хүч бололцоо, зориг хатуужлаа дайчлан ажиллахыг та бүхэнд захиж байна.

	Хөгжлөөс хоцрохгүйгээр аж төрөн амьдрахын чухал нэгэн түлхүүр нь орос хэлийг эзэмших явдал мөн. Одоо үед орос хэл нь дэлхийн соёл, шинжлэх ухаанд гарамгай суурь эзэлж байна. Орос хэл дээр марксизм˗ленинизмийн сонгодог зохиолууд, дэвшилтэт шинжлэх ухааны бүхий л бүтээл хэвлэгдэж байна. Иймээс орос хэл сайн сурч байж л шинжлэх ухааны ололт, амжилт бүхэнтэй танилцах боломжтой болно.

	Орос хэлийг сайн сурвал дэргэдээ үргэлж хоёр багштай явах болно. Тэр багш бол монгол, орос ном юм. Хэл сурахад мөн л чин эрмэлзэл, идэвхтэй ажиллагаа, хатуужил, зориг чухал.

	Эрдэм боловсрол эзэмшихийн чухал түлхүүр, ертөнцийн нууцыг нээх түлхүүр болсон орос хэлийг сайн суралцахыг захиж байна.

	Шинжлэх ухаан˗техникийн орчин цагийн хурдан хөгжлөөс хоцрохгүй, мэдлэгийнхээ санг байнга арвижуулж байхад туслах сайн багш бол ном юм. Номтой нөхөрлөх, ном унших явдал сэхээтэн бүхэнд ус, агаар мэт нэн чухал юм.

	Их зохиолч Максим Горький: «Номыг эрхэмлэ. Ном нь таны амьдралыг хөнгөвчилж, сэтгэн бодон, үйл явдлын эрээн мяраан, догшин ээдрээг ялган салгаж учрыг нь олоход танд нөхөр ёсоор туслан бусдыг болон өөрийгөө хүндэтгэхэд таныг сургаж, дэлхий ертөнц, хүн ардыг хайрлах сэтгэлээр оюун ухаан, зүрх сэтгэлийг тань жигүүрлэнэ» гэж бичсэн байдаг юм.

	ЗХУ˗д шинэ, сонин ном олноор хэвлэгдэн гарч байна. Жишээлбэл, алдарт сурган хүмүүжүүлэгч В. А. Сухомлинскийн бичсэн «Сэтгэл зүрхээ хүүхдэд зориулнам», «Сургуулийн залуу захиралтай ярилцсан тухай», «Хамт олны цэцэн захиргаа», «Эцэг эхийн сурган хүмүүжүүлэх ухаан» гэх мэт багш нарын ажил үйлсэд удирдамж сургаал болох номуудад багш хүн биеэ хэрхэн авч явах, өөрийн жишээгээр хүүхдийг яаж хүмүүжүүлэх, хүүхдийн зүрх сэтгэлийг хэрхэн эзэмдэх тухай маш чухал зүйлсийг бичсэн байдаг.

	Сод хүмүүсийн намтрыг «Гайхамшигт хүмүүсийн амьдрал» гэдэг нэрээр ЗХУ˗д хэвлэн гаргаж байна.

	Эмч нарын ажил үйлсэд хэрэгтэй, тустай өдий төдий сонин ном ЗХУ˗д хэвлэгдэн гарч байна. Жишээлбэл, алдарт академич Амосов эмч нарт зориулж «Эрүүл мэндийн тухай этюдүүд» гэсэн маш сонирхолтой ном бичсэн нь бий. Мөн эмч Кристиан Бернард «Хоёр зүрх, нэг амьдрал» хэмээх ном бичсэн нь ЗХУ˗д хэвлэгджээ. Энэ мэт сонирхолтой, эмч нарын ажилд хөтөлбөр сургамж болох ном үлэмж олон бий.

	Эмч хүний эрхэм дээд зорилт нь өвчнөөс урьдчилан сэргийлэх ажилд идэвхтэй оролцох, нэгэнт өвдсөн ахул эмчилж эдгэрүүлэх, ард түмний дунд соёл нэвтрүүлэх ариун үйлсэд хүчин зүтгэх энэ хэдэн мөр үгэнд багтана. Нэгэнт өвдсөн бол манай эмч нар эм өгөх, тарих, эмийн бус аргаар эмчлэх, мэс засал хийх зэргээр эмчилгээнд хэрэглэдэг бүх зүйлийг ашиглаж эдгэрүүлэхийг мэрийдэг боловч нэг чухал зүйл дутагдах нь ажиглагддаг.

	Чухам юу вэ гэвэл, ухаанаар эмчлэх явдал дутагдаж байна. Зөвхөн эмээр, тариагаар, мэсээр биш, ухаанаар эмчлэх нь нэн чухал. Энэ нь төрсөн ухааныг бус, сурсан ухааныг хэлж буй хэрэг. Иймээс номтой сайн нөхөрлөж, алдсан оносноо сайтар шүүн шинжиж, үйлдлийнхээ буруу зөвийг мэдэж, үргэлж сурч, ухаанаа нэмж байхыг эмч нарт захиж байна.

	Манай эмч, багш нар, түүнчлэн бусад мэргэжлийн сэхээтэн тус тусын мэргэжлийнхээ холбогдолтой номуудыг уншиж, номтой сайн нөхөрлөж байх нь хөгжлийн хурдас хоцрохгүй, үргэлж өсөж байх гол нөхцөл болно. Ном үргэлж уншиж, номоор багш хийж, мэргэжил, мэдлэг боловсролоо нэмэгдүүлж явахыг та бүхэнд захиж байна.

	Боловсрол эзэмшихийг хүсэгч хүн бүрээс асар их чармайлт, насан туршийн шаргуу хөдөлмөр шаардагдана.

	Шинжлэх ухааны оргилд хүрэх зам дардан биш, бартаатай, тэр бартаат зөргөөр хэн цуцалтгүй, зориг хатуужилтайгаар авирч мөлхөгчид л сая түүний гэрэлт оргилд хүрч чадна гэж аугаа их сэтгэгч К. Марксын сургасныг ямагт санаж явах хэрэгтэй.

	Максим Горький «Хүн ямар нэгэн үр дүнтэй зүйлийг энэ орчлонд үлдээх хэрэгтэй биз. Тэр үед л хүний амьдралд утга төгөлдөр байх болно» гэж бичсэн байдаг.

	Хүмүүс ертөнцөд амьдрахдаа янз бүрийн ул мөрийг үлдээдэг. Хот, тосгон, барилга байгууламж, далан суваг, шинжлэх ухааны нээлт, ном, зураг, баримал, сайхан бүжиг энэ бүхнээс гадна өөр нэг чухал ул мөр бий. Тэр нь өөрийн тухай бусдад үлдээх сэтгэгдэл юм.

	Насан турш хамт амьдарсан буюу түр зуур уулзаж танилцаад өнгөрсөн хүмүүсийн аль алинд өөрийн тухай сайн сэтгэгдэл үлдээх нь нийгмийн идэвхтэй гишүүн, боловсон хүн бүрд байвал зохих чанар юм. «Нийгэмд нийгмээс чөлөөтэй, ангидаар амьдарч болохгүй» гэж В. И. Ленин сургасан билээ.

	Өөрийн бадрангуй хөдөлмөр, сайхан ааш зан, хүнд тусч, бүтээлч чанар, ариун нинжин сэтгэл, даруу зан, үнэнч шударга байдлаараа өсөх үедээ үлгэр жишээ үзүүлж, боловсрол эзэмшсэн, боловсон, соёлт сэхээтэн чухам юугаараа сайхан байх ёстой, тэр бүхнийг бие сэтгэлдээ шингээж, дэргэдэх хүнээс эхлэн олон түмэндээ соёл түгээж явахыг та бүхэнд захиж байна.

	Хөдөө газрын олон ажлын зэрэгцээгээр зав чөлөөтэй цагийг гаргах, ном их унших, орос хэл сурахад бэрхшээл гарах нь зайлшгүй. Бэрхшээл зовлон тааралдавч шантрахгүй байх хэрэгтэй. Бэрхшээлийг даван туулахгүйгээр, их ачааллыг тэвчин өнгөрүүлэхгүйгээр, өөрөө өөрийгөө удирдан захирахгүйгээр ёстой хүн болж чадахгүй шүү. Өөрөө өөрийгөө шүүн хянаж, өөрийн үйл ажиллагаанд шүүмжлэлтэй хандан дүгнэлт өгч, дутагдлаа арилгаж байх хэрэгтэй. Аливаа дутагдлыг үнэн зөвөөр нь хүлээн зөвшөөрнө гэдэг тэр дутагдлыг засах замыг нээж байгаа хэрэг юм. 

	 

	Сэлэнгэ аймгийн Сүхбаатар хотын багш, эмч нартай хийсэн уулзалт дээр хэлсэн үг. 

	ЭРХЭМ БАЯН˗ЭРДЭМ БИЛИГ

	 

	Эх сайхан орныхоо цог золбоот өсвөр үеийнхний сурч хүмүүжиж, эрдэм боловсролыг эзэмшихэд дотнын туслагч, байнгын багш болсон Пионерын үнэн сонины яруу алдарт 30 жилийн ой тохиолдуулан түүний түм буман уншигч хайрт дүү нар Та бүхэндээ чин сэтгэлийн мэндчилгээ дэвшүүлж сурлага хөдөлмөртөө улам гялалзсан амжилт олохыг хүсэн ерөөе.

	«Пионерын үнэн» сонин нь манай орны хүүхэд багачуудад Зөвлөлт Холбоот Улс болон социалист нөхөрлөлийн орны пионеруудын аж амьдрал, тэмцэл тэмүүлэл, тэргүүн туршлагыг эзэмшүүлэх, хувьсгалт тэмцлийн ахмад зүтгэлтний хөдөлмөрч дайчин чанарыг уламжлуулан эх оронч, интернационалч үзэл санаа шингээх, тэднийг Монгол˗Зөвлөлтийн ард түмний ах дүүгийн барилдлагаа, улс түмний найрамдал нөхөрлөлд чин үнэнч иргэд болгон хүмүүжүүлэхэд үлэмж үүрэг гүйцэтгэсэн, гүйцэтгэсээр ч байгаа түмэн ачийг нь анхны пионер ахмад уншигчийн хувьд миний бие сэтгэл бахдан тэмдэглэхийн ялдамд эрхэм дүү нартаа хэдэн зүйлийг захиж хэлэхийг хүсэж байна.

	Их Нацагдорж «Энэ бол миний төрсөн нутаг, Монголын сайхан орон» гэж чөлөөт эх орныхоо иргэн байх нь эрхэм дээд нэр төрийн хэрэг болохыг бахархан бичиж билээ.

	Монголын сайхан орон маань үнэхээр та бидний төрсөн гэр, өссөн өлгий юм. Хаана ч байсан, ямар ч газар явсан өөрийн төрсөн гэр, өссөн өлгий˗эх орноо бүү март. Түүний хөгжил цэцэглэлтийн төлөө бүх мэдлэг, оюун билэг, хүч чадлаа зориулж социалист нийгмийнхээ хэв журам, хууль ёс, сахилга батыг ямагт нарийн чанараар сахиж явахыг захья. 

	Та нар хэчнээн үнэнч шударга, төлөв төвшин, Сурлага, хөдөлмөртөө амжилттай байвал төдий чинээн аав, ээж, эх орноо баясгана.

	Аав ээжээ хүндэтгэж, үг сургаалыг нь нэгд нэгэнгүй биелүүлж яв. Хүний мууг жигшиж, сайныг нь дууриа. Ахмадыг хүндэтгэ. «Хүн ахтай, дээл захтай» гэдэг манай ардын уламжлалт сурган хүмүүжүүлэх ёсны дагуу ахмад хүн сургах, зөвлөх эрхтэйг ямагт санаж, тэдний үг сургаалыг угтан хүлээн авч биелүүлэх хэрэгтэй.

	Өтлөх явдал та бидний хэнд ч тохиолдох ертөнцийн жам юм. Эргэх орчлонгийн нэгэн цагт та нар ч аав, ээж, эмээ, өвөө болох нь зайлшгүй. Хэрэв үр ач нар чинь үл хүндэтгэвэл өтлөх насандаа жаргалыг биш, зовлонг эдлэх болно. Иймээс төрсөн гэр, өссөн өлгийдөө улам жаргалтай, улам сайхан амьдралыг бий болгохын төлөө хамаг хүч чармайлтаа гаргаж аав, ээжээ энэрэн өргөж ажил үйлсэд нь тусал.

	Аав, ээж чинь төрүүлэн өсгөөд хүний зэрэгтэй хүн болгохын төлөө бүх амьдралаа зориулж байгаагийн ижил эх орон чинь та нарыг эрдэм боловсролтой, соёлч боловсон, улс түмэндээ хэрэгтэй, тустай иргэд болгохын төлөө бүх хүчээ дайчилж байна. Энэ их хайр халамжийн хариуд залуу хүний гоо чимгийн дээд болсон даруу зан, үнэнч шударга явдал, эрдэм боловсролыг эзэмшиж, эх орондоо ачтай тустай үйлийг бүтээхийн тул хамаг оюун билэг, хүч чадлаа шавхан гаргах хэрэгтэй, 

	Эрдэм боловсролыг эзэмшихийн чухал нэг нөхцөл нь өдөр тутмын сониноос эхлэн ном хэвлэл тогтмол унших явдал мөн. Ном хэвлэл уншихгүйгээр эрдэм мэдлэгийг эзэмшиж чадахгүй!

	Аугаа их уран зохиолч М. Горький «Ном бол ертөнцийг харах цонх» гэж сургасныг нь сана Ном уншихгүй байвал цонхгүй байшинд суухтай адил орчныг ч харахгүй, орчлон хорвоогийн байдлыг ч мэдэхгүй, хүн төрөлхтний олон үеийн турш хуримтлуулсан, одоо ч хуримтлуулж буй арвин их эрдэм˗эрдэнийн сангаас хүртэж чадахгүйгээр улс орныхоо болон дэлхий дахины хөгжлөөс амархан хоцрох болно. Иймээс эрдэм боловсролыг эзэмшсэнээрээ цаг мөч өнгөрөх тутам шинэ өндөрлөгт гарч, үргэлжид хэзээд өөдлөн дэвшиж байхын тул ном хэвлэлийг амьдралынхаа салшгүй дотнын хань болгохыг та бүхэндээ эрхэмлэн захья.

	Ажил хөдөлмөр хийх, сургуульд сурах, ном уншихын аль нь ч тэсвэр тэвчээртэй, зориг хатуужилтай ажиллагааг шаардана. Унших гэсэн номоо заавал дуустал уншиж, хийх гэсэн ажлаа заавал гүйцэд хийж бие сэтгэлээ дайчлан, өөрөө өөрийгөө жолоодон захирч чаддаг хүн зориг хатуужлыг эзэмшиж чадна. Ийнхүү зориг хатуужлыг өөртөө бий болгож чадвал ямар ч бэрхшээлийг давж зорьсондоо хүрнэ.

	Шинжлэх ухаан, техникийн асар хурдан! хөгжлийн эрин үед тодорхой зорилгогүй, идэвхгүй, хашин хойргоор амьдран оршиж хэрхэвч болохгүй. Заавал өмнөө тавьсан зорилготой, цаг мөчийг ашиглах тодорхой төлөвлөгөөтэйгөөр өдөр ирэх тутам шинэ шинэ мэдлэгийг эзэмшин оюун ухаанаа байнга хөгжүүлэх хэрэгтэй.

	Бага, дунд, тусгай мэргэжлийн болон их, дээд сургуульд амжилттай суралцаж эрдэм мэдлэгийг чанартай эзэмших, улмаар ажил хөдөлмөрт гараад боловсролоо ямагт ахиулж байх гол нөхцөлийн нэг нь орос хэл сурах явдал мөн.

	Орос хэл нь дэлхийн дэлгэр хилүүдийн нэг билээ. Орос хэл дээр шинжлэх ухаан˗техникийн бүхий л салбар, урлаг, утга зохиолын ном, мэдээлэл бүрэн төгс байдаг учир орос хэл эзэмшсэн хүн амьдралын туршид салшгүй багштай байж шинэ мэдээлэл, нээлт, ертөнцийн сонин бүхнийг мэдэж байх болно. Иймд эрдэм˗эрдэнийн санд орох алтан түлхүүр˗орос хэлийг шамдан сурах хэрэгтэй.

	«Эрхэм баян˗эрдэм билэг» гэж эцэг өвгөдийнхөө сурган захисныг ямагт санаж, шинжлэх ухааны гэрэлт оргилд хүрэхийн тул бүх оюун билэг, хүч чадлаа дайчлан амьдрал тэмцлээ аз жаргалаар дүүргэн, аав, ээж, ард түмэн, эх орныхоо бахархал болон явахыг эрхэм дүү нартаа дахин захиж сонины тань баярыг тохиолдуулан бичсэн энэхүү бяцхан өгүүллээ төгсгөе.

	 

	«Пионерын үнэн» сонины 30 жилийн ойг тохиолдуулан тус сонины редакцын захиалгаар бичиж нийтлүүлжээ.

	 


БАЙГАЛЬ ХҮҮХЭД ХОЁР

	 

	Саяхны нэг өглөө цонхоор харж байтал хэдэн тагтаа явж байгаа үзэгдэв. Хоёр хүүхэд тэднийг чулуугаар шидсэнд нэг нь үлдээд бусад нь цөм дүрвэн нисэв. Үлдсэн тэр нэг нь нисэж чадахгүй юм. Тэгээд амиа хаацайлахын эрхэнд ойр зуур нисэх аядсанаа төдхөн бууж гүйх ажээ. Түүний буухтай зэрэг тэр хоёр хүүхэд дахин чулуу шидэж тун ч амар заяа үзүүлэхгүй байлаа.

	Сүүл сүүлдээ тэр тагтаа ойр зуур нисдэгээ болиод «Би та нарт ямар гэм хийсэн билээ дээ. Юунд та нар намайг ийнхүү тамлан зовооно вэ» гэж хоёр хүүхдээс өршөөл гуйсан янзтай толгойгоо өргөн өөдөөс нь харж байв.

	Гэтэл хоёр хүүхэд түүнийг өрөвдөж үзсэнгүй, харин бүр ойртон зогсоод халз дээрээс нь чулуу унагаж түүнээ эд бах болгосон янзтай инээлдэж байлаа.

	Тэгэхэд нь нөгөө тагтаа «Гуйгаад гуйгаад учир мэдэхгүй адгууснаас дор амьтад юм даа» гэж бодсон янзтай тэдний гараас мултрах гэж дахиад цаашаа гүйлээ. Гэтэл хоёр хүүхэд түүнийг дагаж, чулуу шидсээр яваад эцэст нь муужруулж авав бололтой.

	Үүнийг хараад би тэр хоёр хүүхдэд их гомдож нүүр учран ярилцахаар зориуд гарч очвол хэдийнээ бараа сураггүй болсон байлаа.

	Тагтаа хүүхэд хоёр гэж бид ярьдаг, бичдэг, дуулдаг сан биш билүү.

	Зүй нь нисэж чадахаа больсон тэр хөөрхий амьтныг хүүхдүүд хайрлан халамжилж, будаа тариа ойртуулж өгдөг ч юм уу, аль нэг аргаар тусламж үзүүлэхийг бодсон бол харсан хүн бүхэн тэдэнд баярлах сан билээ.

	Амьд байгалийг хайрлах талаар эцэг эх нь тэдэнд юм хэлж сургадаггүй гэхэд би итгэхгүй. Сургууль пионерын байгууллага нь энэ талаар анхаарал тавьдаггүй гэхэд ч би бас итгэхгүй байна.

	Биднийг бага залуу байхад эцэг эх маань «Шувууны өндгөнд сүүдрээ ч хүргэж болдоггүй юм шүү. Хэрэв хүний сүүдэр тусвал шувуу өндгөө голж орхидог юм» гэж захидаг байсан.

	Энэ нь жижиг зүйл мэт боловч хүнийг байгаль, орчноо хамгаалахад сургах хүмүүжлийн их ач холбогдолтой сургамж байсныг бид амьдралаасаа ойлгосон юм. Байгаль, орчныг хамгаалах нь манай иргэн нэг бүрийн үүрэг, тэр дундаа байгалийн хамгийн сайн нөхөр, хамгийн итгэлтэй эзэд нь хүүхдүүд байх ёстой юм. Хүүхэд байгаль хоёр дэм дэмдээ өсөн хөгжин өөдлөн дэвждэг жамтай. Хүүхэд та нарт нарны гэрэл, цэнгэг агаар, цэвэр тунгалаг ус хэрэгтэй шиг байгалийн нөхөн сэргэж, урган төлжихөд та нарын хайр ивээл, хамгаалах сэтгэл юу юунаас илүү их хэрэгтэй байдгийг ямагт санаж яваарай.

	Байгалийг ойлгох, түүний гоо сайхныг танин мэдэх сэхээгүй хүн л байгальд харанхуй сэтгэл, ширүүн гараар хандах гэдэг. Хүүхдүүд тийм хүний гараас байгалийг авардаг хамгаалдаг байх хэрэгтэй.

	Эцэг эх, ер нь хүн бүр хүүхэд та нарыг өхөөрдөн хайрлаж эрүүл энх өсгөн бойжуулах гэж, хүний зэрэгт хүргэх гэж санаж сарвайх бүхнээ зориулдагчлан хүрээлэн байгаа орчин˗зулзаган мод, нялх ногоо, дэлбээлэх цэцэг, амьсгаалах агаар, ундаалах ус, ан амьтдыг хүн бүр хайрлан хамгаалж энэрэн тэтгэж байх ёстой. Хүн байгаль хоёр хоорондоо эх үр шиг ойр дотно холбоотой. Бид байгалийг зөв ашиглаж, хойч үеийнхэндээ өв хөрөнгө болгон хадгалж хамгаалахыг эрмэлздэгийн учир мөн л дээрхтэй холбоотой.

	Хэрэв хойч үеийнхэн маань: «Эрт урьд цагт чацаргана гэдэг нэртэй амтат жимс ургадаг байжээ» гэхчлэн үлгэр ярьж суухад хүрвэл хэчнээн харамсалтай байх билээ.

	Нэгэн цагт элбэг их байсан юм хожим өдөр зөвхөн нэр сураг төдий болж үлддэг баримт олон бий.

	Байгаль орчны бүрэн бүтэн байдал нь манай хүүхэд багачуудын халамж анхаарлаас их шалтгаална. Хамгийн наад захын жишээ гэхэд шувууны өндөг хагалах, самар жимсний мод, мөчир хугалахаас эхлээд байгальтай харгис догшноор харьцах нь хүүхэд нэг бүрийн цээрлэвэл зохих зүйл мөн.

	Ядарсан тагтааг нэрвэсэн хорон сэтгэлт хоёр хүүхдийг жигшин хараад мэргэн дүү нар пионерууд та бүхэнд байгаль нь хүний бахархал, хойч ирээдүй юм, байгалийг хамгаалах нь хүн өөрийгөө хамгаална, ирээдүйгээ хамгаална гэсэнтэй нэг адил хариуцлагатай, хүндтэй ажил юм, гэдгийг хэлмээр санагдан энэ хэдэн мөрийг бичлээ.

	 


БАГА НАСНААСАА ДАЙЧИН ТЭМЦЭГЧ БАЙГТУН

	 

	Манай нам социалист өмчийг нүдлэн хамгаалах, хөдөлмөрийг бишрэн шүтэгч байх талаар та бидний алхам тутамдаа мөрдөн биелүүлэх ёстой маш чухал лоозон дэвшүүлэн тавилаа.

	Социалист өмчийн эзэд нь юуны өмнө ахмад үеийн найдварт халаа болох өсөх үе˗пионер багачууд та нар юм. Иймд МАХН˗аас хүн бүхний эрхэмлэх хууль болгон дэвшүүлсэн энэ лоозонг ажил амьдралд хэрэгжүүлэхэд та бүхэн бага наснаас дайчин тэмцэгчид байх үүрэгтэй.

	Сургуулийн анги, танхим, ширээ сандал, хичээлийн хэрэгсэл, орон сууцны хана, хаалга, шат, цонх, орц болон гудамжны гэрэл, тарьсан мод, зүлэг ногоо, нэг үгээр хэлэхэд нийгмийн хүч хөдөлмөрөөр бүтээгдсэн юм бүхэн манай социалист өмч, нийгмийн баялаг юм.

	Ард түмний зол жаргалын төлөө цогцлон бүтээсэн нийгмийн баялаг нь та нарын ямагт эрхэмлэн хямгадаж, улсын юм, бидний юм гэж үргэлж нандигнан хамгаалж, арвижуулж байх хамгийн үнэт эрдэнэс юм.

	Гэтэл энэ эрдэнэст хайр гамгүй хандаж, эвдлэн сүйтгэх жигшүүрт явдал цөөнгүй үзэгдэж байна. Жишээлбэл:

	Нийтийн орон сууцны хаалга, хана дээр элдвийг бичих, сийлэх, зурж сараачих, орцны шатыг бохирдуулах, байшинд засвар, тохижуулалт хийж байгаа үед нь будаг, шохой дээр гар хурууныхаа мөрийг үлдээх маш зохисгүй дутагдлыг зарим хүүхэд гаргаж байна.

	Пионер сурагчид баяр, ёслолд олон сайхан бөмбөлөг барьж жагсдаг. Тэгээд жагсаал тарах үед тэр бүгдийг үй олноор нь хагалан хаяж байгаа нь үлэмжхэн хөрөнгө сүйтгэн гудамж талбайгаа бохирдуулж, үйлчилгээний хүмүүс˗ах, эгч нарынхаа ажлыг хүндрүүлэхээс гадна эд юмыг үл хямгадах буруу дадал хэвшил бий болгож байгаа хэрэг юм.

	Аливаа юманд хайр хямгагүй ханддаг явдалтай сургуулийн захиргаа, эвлэл, пионерын байгууллага, сурагч пионер бүхэн цаг мөч бүрийд тэмцэж байвал зохино.

	Аливаад «жижиг» гэж тоомсоргүй хандаж болохгүй. Хугас харандаа, хуудас цаас, дусал чернил нь хэдийгээр жижиг зүйл мэт боловч социалист өмчийн эс ширхэг гэдгийг хэзээ ч мартаж болохгүй.

	Гудамжинд тарьсан мод, зүлгийг тордон ургуулж сурах нь байгаль орчноо болон нийгмийн өмчийг хайрлан хамгаалж байгаагийн нэг жишээ мөн. Ингэснээр хот орчноо цэцэрлэгжүүлж гоо үзэмжийг нь улам сайхан болгохоос гадна өөрсдийнхөө эрүүл мэндэд ач тустай үйлс бүтээж байгаа юм шүү. Нүдэнд харагдахгүй бол хамаагүй гэсэн шиг цасан доорх зүлгийг хайхардаггүй, түүнийг ариглан хамгаалахыг мэддэггүй, гишгэж, дэвсэж гүйдэг хүүхэд та нарын дундаас хэзээ ч гарах ёсгүй.

	Өсгөж хүмүүжүүлсэн ачит өлгий˗эх орныхоо тусын тулд бүх хүч, бие сэтгэлээ зориулахаас илүү эрхэм гавьяа хүнд байхгүй.

	Эх орныхоо жавхлан, зол жаргал, бадрал хөгжлийн төлөө бага наснаас эхлэн нийгмийн баялгийг цогцлон бүрдүүлэгч эх булаг болсон ариун цагаан хөдөлмөрт сурах хэрэгтэй. Үүнд: Аяга, халбага, хувцас хунар, шал, цонхоо угааж сурахаас эхлэн аав, ээж, ах, эгч, гэр орныхоо ажилд туслах, сургууль танхим, хот, тосгоноо тохижуулахад идэвхтэй оролцох нь хүний зэрэгтэй хүн, хөдөлмөрч хичээнгүй иргэн болохын эхлэл юм. Ажил хөдөлмөр нь нийгмийн баялгийг арвижуулахын зэрэгцээгээр бие бялдар эрүүл чийрэг, ухаан саруул, цог золбоотой явахын гол нөхцөл болно. Ажил хөдөлмөрөөс хойш сууж, унтах, идэх төдийгөөр өсөх насаа өнгөрүүлбэл зайлшгүй залхуу, засашгүй хөшүүн, нийтэд хүргэсэн тусгүй, нийгэмд нэмэрлэсэн бүтээлгүй хүн болж хувирна. Иймээс залхууг зайлуулж сур, хөдөлмөрт ханцуй шамлан оролц, өөрөө оролцоод зогсохгүй өөр бусдыг, ялангуяа дүү нараа хошуучлан дагуулж сургахыг чухалчлан захиж байна.

	«Хүн бүр бага балчраасаа эхлэн туйлын аж ахуйч, арвич хямгач, социалист өмчийн эс ширхэг бүрийг алхам тутамдаа нүдлэн хамгаалагч, хөдөлмөрийг бишрэн шүтэгч байх ёстой» гэсэн намынхаа дайчин уриаг хэрэгжүүлэхэд пионер сурагчид та бүхэн үлэмж их хувь нэмэр оруулж чадна гэдэгт би итгэл төгс байна.

	 

	«Пионерын үнэн» сонины захиалгаар 1978 оны V сарын 17˗нд тус сонинд нийтлүүлжээ.


АЖИЛЧИН, МАЛЧИН, СЭХЭЭТНИЙ ЗАЛГАМЖ ҮЕИЙГ БЭЛТГЭХ АСУУДАЛ

	 

	Дээд, тусгай мэргэжлийн дунд сургуулийн оюутан, сурагчдын энэ чуулганд сурлага, хөдөлмөрөөрөө шалгаран оролцож байгаа оюутан сурагчид, уригдан ирсэн хөдөлмөрийн сайчууд, ахмад дайчид, залуу үеийг халамжлан хүмүүжүүлэгч та бүхэнд чин сэтгэлийн халуун баяр хүргэе.

	Монголын ард түмэн дэлхийн хөдөлмөрчдийн аугаа их жолоодогч В. И. Ленин багшийн мэндэлсний 110 жилийн ойг марксизм, ленинизмийн ялалтын баяр болгон тэмдэглэж, МАХН, Монгол ардын хувьсгалын 60 жилийн ойг хөдөлмөр, сурлагын өндөр амжилтаар угтахаар шамдан ажиллаж байгаа үед Монголын оюутан, сурагчдын анхдугаар чуулган болж байна.

	МАХН˗ын Төв Хорооны нэгдүгээр нарийн бичгийн дарга, БНМАУ˗ын Ардын Их Хурлын Тэргүүлэгчдийн дарга нөхөр Ю. Цэдэнбал тус чуулганд оролцож, өндөр боловсролтой, өв тэгш хүмүүжилтэй боловсон хүчин бэлтгэх өргөн хүрээтэй ажил үйлсийн чанарыг дээшлүүлэх, оюутан, сурагчдын сурлага, хүмүүжлийг сайжруулах үндсэн гол зорилтыг тодорхойлж хэлсэн гүн гүнзгий утгатай үг нь манай ардын боловсролын системийн ажилтан, профессор багш нар, оюутан залуучуудын сурч хөдөлмөрлөх урам зоригийг бадрааж байна.

	Улс ардын аж ахуй, соёлын салбарт шаардагдаж байгаа мэргэжилтэй боловсон хүчин бэлтгэх зорилтыг амжилттай шийдвэрлэхийн төлөө бүх хүч чадал, оюун билгээ дайчлан ажиллахаа энхрий хайрт МАХН, түүний Төв Хороо, залуу үеийг халамжлан хүмүүжүүлэгч, хүндэт нөхөр Ю. Цэдэнбал Танд монголын оюутан, сурагчдын анхдугаар чуулганд оролцогчид болон дээд, тусгай мэргэжлийн дунд сургуулийн нийт профессор багш нар, оюутан, сурагчдын өмнөөс батлан илэрхийлье.

	Өнөөдөр манай орон түүхэн тэмдэглэлт том үйл явдал жаргалант шинэ амьдралыг цогцлон байгуулах сайхан үеийн өрхийг татаж, үүдийг сөхөж өгсөн Монгол ардын хувьсгалын 60 жилийн ойн босгонд тулж ирээд байна. МАХН˗ын Төв Хороо ардын хувьсгалын 60 жилийн ойг тэмдэглэн өнгөрүүлэх тухай тогтоолдоо өнгөрсөн хугацаанд монголын ард түмний олсон ололт амжилтыг нэгтгэн дүгнэж, энэ их ойг ажил хөдөлмөрийн өрнүүн их амжилтаар угтахыг ард түмэндээ хандаж уриалсан билээ.

	Марксист˗ленинист шалгарсан манлай МАХН˗ын мэргэн удирдлага, монголын ард түмний шаргуу тэмцэл, хөдөлмөр, ЗХУ болон социалист нөхөрлөлийн бусад орны бүх талын интернационалч тусламжийн ачаар манай орны хөгжлийн алхаа үлэмж хурдас байна.

	VI таван жилд улс ардын аж ахуйд 14 миллиард төгрөгийн хөрөнгө оруулсан нь өмнөх таван жилийн хөрөнгө оруулалтаас даруй хоёр дахин давсан байна. Өөрөөр хэлбэл, энэ таван жилд өмнөх таван жилийнхээс хоёр дахин их зүйл бүтээн байгуулах хөрөнгө гаргахуйцаар улс орон маань хүч чадалтай болжээ.

	Улс ардын аж ахуйн үйлдвэрлэлийн үндсэн фонд 1940˗1960 онд буюу 20 жилийн дотор 2 дахин өсөж байсан бол сүүлийн 8 жилийн дотор бараг 2 дахин өссөн байна. 

	Манай улс ЭЗХТЗ˗ийн гишүүн орнуудтай хөгжлийн төвшнөө ойртуулан жигдрүүлэх зорилт тавьж, тэдгээр оронтой улс ардын аж ахуйн бүх салбар, нийгмийн амьдралын бүх хүрээнд нягт хамтран ажиллаж байна.

	Социалист хамтын нөхөрлөлийн орнуудын шинжлэх ухаан, техникийн ололт манай улс ардын аж ахуйн бүх салбарт өргөн нэвтэрч, үйлдвэрлэлийн техник, технологи түргэн өөрчлөгдөж байна.

	Үүнтэй уялдан дээд, тусгай дунд боловсролтой мэргэжилтний улс төр, онолын бэлтгэл, шинжлэх ухааны суурь мэдлэг, мэргэшил, дадал, зохион байгуулах авьяас чадвар, соёлын хэмжээг ЗХУ болон социалист ах дүү бусад орны мэргэжилтний төвшинд хүргэх шаардлага урган гарч байна.

	Улс ардын аж ахуй, соёлын салбарыг хөтлөн удирдах мэдлэг, дадал, чадвар бүхий мэргэжилтэй боловсон хүчнийг бэлтгэхэд дээд, тусгай мэргэжлийн дунд сургуулиудын гүйцэтгэх үүрэг улам өсөн нэмэгдэж байна.

	В. И. Ленин боловсон хүчний ач холбогдлыг тэмдэглэж хэлэхдээ «... мэдлэг, техник туршлагын янз бүрийн салаа мөчрийн мэргэжилтний нарийн удирдлагагүйгээр социализмд шилжих боломжгүй1. Гагцхүү жинхэнэ боловсролын үндсэн дээр коммунизм байгуулж болох, бөгөөд хэрэв ийм боловсролгүй бол коммунизм гэдэг маань зөвхөн ерөөл болно2» гэсэн билээ. 

	МАХН мэргэжилтэй боловсон хүчин бэлтгэх асуудлыг улс орны амин чухал зорилтын нэг болгон дэвшүүлж энэ талаар тодорхой арга хэмжээ авсаар ирлээ. Үүний үр дүнд улс ардын аж ахуй, соёлын салбарт ажиллах боловсон хүчний тоо жилээс жилд улам өссөөр байна.

	БНМАУ хөгжлийнхөө шинэ шат социалист байгуулалтад шилжсэнээс хойш 20˗иод жилийн дотор дээд, тусгай дунд боловсролтой 80 мянга гаруй боловсон хүчин бэлтгэн гаргасан нь 1923˗1960 онд бэлтгэсэн боловсон хүчний нийт тооноос 4, 7 дахин давж байна.

	Одоо улс ардын аж ахуй, соёлын салбарт 100 орчим мэргэжлээр боловсон хүчин бэлтгэдэг 9 дээд сургуульд 16 мянга шахам оюутан, тусгай мэргэжлийн 24 дунд сургуульд 16 мянга гаруй сурагч суралцаж байна.

	1978 онд улс ардын аж ахуйд ажиллаж байсан 3, 5 хүн тутмын нэг нь дээд, тусгай дунд боловсролтой мэргэжилтэн байлаа. 1979 онд манай улсын 1000 хүн тутамд дээд боловсролтой 32, 2 тусгай дунд боловсролтой 38, 1 хүн ноогдох болсон байв.

	БНМАУ˗ын ардын боловсролын системийг бүрэлдүүлэн хөгжүүлэхэд болон мэргэжилтэй боловсон хүчин бэлтгэхэд Зөвлөлт Холбоот Улсын үзүүлсэн интернационалч тусламж хэмжээлшгүй их юм. Хувьсгалын жилүүдэд Зөвлөлт Холбоот Улсын дээд, тусгай мэргэжлийн дунд сургуулиар 20˗иод мянган мэргэжилтэй боловсон хүчин бэлтгэсэн бөгөөд энэ хичээлийн жилд 6 мянга гаруй охид, хөвгүүд 300 орчим мэргэжлээр суралцаж байна. Тус орны улс ардын аж ахуйн төрөл бүрийн салбарт олон тооны мэргэжилтэн бэлтгэж өгсөн ЗХУКН, Зөвлөлт Засгийн газар, ард түмэн, зөвлөлтийн дээд, тусгай мэргэжлийн дунд сургуулийн профессор багш нарт энэ чуулганд оролцогчдын өмнөөс чин сэтгэлийн баяр талархлаа дэвшүүлж байна.

	Манай нам, засгаас орчин үеийн шинжлэх ухаан, техникийн дэвшлийн хурдац, БНМАУ˗ын хөгжлийн өнөөгийн хэрэгцээ шаардлага хэтийн төлөвтэй уялдуулан мэргэжилтэй боловсон хүчин бэлтгэх ажлын чанарыг сайжруулах талаар дэс дараатай арга хэмжээ авч тодорхой зорилт дэвшүүлсэн билээ.

	«Дээд сургуулиар мэргэжилтэй боловсон хүчин бэлтгэх системийг улам боловсронгуй болгох арга хэмжээний тухай», «Тусгай мэргэжлийн дунд сургуулиар мэргэжилтэй боловсон хүчин бэлтгэх ажлын чанарыг сайжруулах тухай» МАХН˗ын Төв Хороо, БНМАУ˗ын Сайд нарын Зөвлөлөөс 1972, 1975 онд гаргасан тогтоол нь дээд, тусгай мэргэжлийн дунд сургуулийн өдөр тутмын үйл ажиллагааны мөрийн хөтөлбөр болж байна.

	МАХН˗ын XVII их хуралд тавьсан Намын Төв Хорооны тайлан илтгэлд нөхөр Ю. Цэдэнбал «Одоо дээд сургууль, техникумаар тусгай мэргэжилтэн бэлтгэх ажлын чанарыг сайжруулах тухай Намын Төв Хороо, Засгийн газрын шийдвэрийн дагуу дээд, тусгай мэргэжлийн дунд сургуулийн ажлын чанарыг эрс дээшлүүлэх зорилт тулгарч байна» гэж цохон тэмдэглэсэн билээ.

	Сүүлийн жилүүдэд Улсын дээд, тусгай дунд, техник˗мэргэжлийн боловсролын хороо ЗХУ˗ын туршлагыг үндэс болгож сургалтын агуулгыг боловсронгуй болгох, лаборатори, кабинетуудыг байгуулах, сурах бичиг, гарын авлага боловсруулах, багшлах боловсон хүчний онол, улс төрийн мэдлэг, мэргэжил, орос хэлний бэлтгэл, сурган хүмүүжүүлэх ур чадварыг дээшлүүлэх, оюутан, сурагчдын идэвхийг өрнүүлэн, сурах үйл ажиллагааг нь шинжлэх ухааны үндэслэлтэйгээр хөтлөн удирдах, тэдний дунд зохиох коммунист хүмүүжлийн ажлын үр нөлөөг сайжруулах, нийгэм улс төрийн ажлын дадлага олгох зэрэг арга хэмжээг авч явуулж байна.

	Улаанбаатар хотод удирдах ажилтны мэргэжил дээшлүүлэх институт, Орос хэлний дээд сургууль, Ховд аймагт Багшийн дээд сургууль байгуулж ажиллуулсан нь улс ардын аж ахуйн салбарт мэргэжилтэй боловсон хүчин бэлтгэх бололцоог улам өргөтгөж өглөө.

	Өнөөдрийн оюутан залуус бол хөдөлмөр тэмцлийн дайчин замыг туулсан манай яруу алдарт ажилчин анги, хоршоолсон малчид, хөдөлмөрч сэхээтний гэр бүлд өсөн бойжиж, ёс суртахууны эрхэм дээд чанар, нам, ард түмнийхээ хөдөлмөр, тэмцлийн гайхамшигт сайхан уламжлалаар хүмүүжиж, эрдэм ухааны ололтыг уйгагүй эзэмшин суралцаж ахмад үеийн бахдам үйлсийг шууд залгамжлагчид, манай маргаашийн үйлдвэр, аж ахуй, соёл, шинжлэх ухааны ажилтан, мэргэжилтэн нар юм.

	Нам, засгаас оюутны сурлагын амжилтыг сайшаан урамшуулж онц суралцдаг тэргүүний оюутанд Д. Сүхбаатарын болон бусад нэрэмжит стипенд, онц ба сайн сурдаг оюутанд сурлагын нэмэгдэл стипенд олгож байна. Одоо Д. Сүхбаатарын нэрэмжит стипендийг 100 гаруй оюутан, сурагч авч байна. МХЗЭ˗ийн төв хороо, Улсын дээд, тусгай дунд, техник˗мэргэжлийн боловсролын хороо «Онц сурлагатан» медаль, «Тэргүүний сурагч» алтан медаль бий болголоо. Тусгай мэргэжлийн дунд сургуулийг онц төгссөн сурагчдыг их, дээд сургуульд шууд элсүүлэн сургадаг уламжлал тогтлоо. 

	Их, дээд сургуулийн оюутан сурагчдын сурлагын амжилт сүүлийн гурван жилд тогтмол ахиж ирлээ.

	Гэвч оюутан сурагчдын сурлагын чанар жигд сайжирч чадахгүй байна. Үүнээс болж нам, засгаас олгож байгаа сайхан боломж, урамшууллыг, тухайлбал их, дээд, тусгай мэргэжлийн дунд сургуулийн оюутан сурагчид Д. Сүхбаатарын нэрэмжит стипендийн нийт фондын 70 шахам хувийг ашиглаж чадахгүй байна.

	Шинжлэх ухааны мэдээллийн цар хэмжээ асар өргөжсөн өнөө үед заавал сурч эзэмшсэн байвал зохих мэдлэг, дадлагыг зөвхөн танхимын хичээлээр олж авна гэвэл хангалтгүй болно. Иймээс оюутан, сурагч бүр хүч бололцоогоо дайчлан, чөлөөт цагаа үр бүтээлтэй ашиглан, бие дааж ажиллах арга барилыг эзэмшиж, онол практикийг хослуулан амьдрал, практикт бүтээлчээр хэрэглэж чаддаг болох ёстой.

	Энэ зорилтыг хэрэгжүүлэхэд манай оюутан, сурагчид их мэдлэг, дадлага эзэмших чин эрмэлзэлтэй байж, дайчин давшингуй суралцдаг, мэдэх, дадах үйлсэд бие сэтгэлээ бүрэн зориулдаг ЗХУ˗ын оюутан, сурагчдын үлгэр жишээнээс сурч эзэмших хэрэгтэй байна. Дээд, тусгай мэргэжлийн дунд сургуулийн сургалтын ажил нь танхимын хичээлийг оролцуулан, оюутан, сурагчид долоо хоногт 60 цаг ажиллах шинжлэх ухааны үндэслэлтэй төлөвлөгдсөн байдаг юм. Энэ нь оюутан, сурагчид долоо хоногт 24˗30 цаг биеэ дааж суралцах шаардлагатай гэсэн үг болно.

	Судалгаанаас үзэхэд онц, сайн суралцдаг оюутнууд улирлын турш өдөр бүр 3˗4 цаг бие даан ажиллаж байна.

	Оюутан сурагчид суралцах хөдөлмөртөө ухамсартай хандаж, хувийн хариуцлага, цаг ашиглалт, сахилгаа үндсээр нь сайжруулан өнгөрсөн цаг тутамд сурч мэдсэн зүйлээ тооцон дүгнэж түүнд шүүмжлэлтэй хандаж байхыг хэвшил болгон мөрдөх нь чухал байна.

	Хүн төрөлхтний нийгмийн сэтгэлгээний эрхэм дээд ололт болсон марксизм˗ленинизмийг бүтээлчээр судлан эзэмших нь байгаль, нийгэм,  сэтгэлгээний нарийн үзэгдэл, үйл явцыг үнэн зөв танин мэдэх, ертөнцийг үзэх шинжлэх ухааны үзэл бүрэлдэн тогтохын үндэс болно.

	Дээд, тусгай мэргэжлийн дунд сургуулийн зарим оюутан, сурагчид нийгмийн ухааны хичээлийн сурах бичгүүдэд байгаа онолын үндэслэл, дүгнэлтийг цээжилсэн хэр нь нам, засгийн дотоод, гадаад бодлого, манай социалист байгуулалтын ололт амжилттай тэр бүр холбон ойлгож чадахгүй дутагдал үзэгдэж байна.

	«БНМАУ˗ын түүх»˗ийн сурах бичиг, «БНМАУ˗ын түүхийн дээж бичиг»˗ийн тухай МАХН˗ын Төв Хорооноос гаргасан тогтоол, нөхөр Ю. Цэдэнбалаас МАХН˗ын Төв Хорооны дэргэдэх Намын түүхийн институтийн удирдах нөхдөд илгээсэн захидал нь нийгмийн ухааны бүх төрлийн хичээл заалт, эрдэм шинжилгээний ажлын онолын төвшин дээшлүүлэхэд онцгой ач холбогдолтой болов. Дээд сургууль, техникумын нийгмийн ухааны хичээлийн программ, сурах бичигт дээр дурдсан намын баримт бичиг Ю. Цэдэнбалын хэлсэн үгийг үндэс болгон зохих өөрчлөлт оруулж, хичээлийн заалтын чанарыг эрс дээшлүүлэх явдал манай сургуулиуд, түүний эрдэмтэн багш нарын өнөөгийн чухал зорилт болж байна.

	Оюутан, сурагчдад ертөнцийг үзэх марксист ленинист үзэл төлөвшүүлэхэд нийгмийн ухааны хичээл шийдвэрлэх үүрэгтэй. Нийгмийн ухааны хичээлийг марксист˗ленинист онол, нийгмийн шинжлэх ухааны сүүлийн үеийн ололтод тулгуурлан зааж, марксизм˗ленинизмд харш хөрөнгөтний үзэл суртал болон оппортунизм, маоизмыг ямагт илчлэн няцааж, нийгмийн амьдралаар дэвшигдэн гарч байгаа асуудлыг зөв шийдвэрлэх мэдлэг, чадварыг оюутан, сурагчдад эзэмшүүлэх шаардлага улам өсөж байна.

	Оюутан, сурагч бүр нийгмийн үзэгдлийг ангич, намч байр сууринаас үнэлж дүгнэдэг, социалист эх оронч, интернационалч үзэлтэй болж хүмүүжсэн байх ёстой.

	Манай оюутан, сурагчид сайн мэргэжилтэн, өндөр мэдлэгтэй хүмүүс болохын бас нэг чухал хэрэглүүр нь их Лениний хэл˗орос хэлийг сайн сурч эзэмших явдал мөн.

	Дээд, тусгай мэргэжлийн дунд сургуульд орос хэлний хичээлийг 3˗4 жил үзэж, оюутан, сурагчдын дунд орос хэлний бүлгэм дугуйлан ажиллуулж уралдаан, олимпиад зохион дүгнэж байна. Дээд сургуулийн оюутнуудын дунд зохиосон орос хэлний олимпиадад Хөдөө аж ахуйн дээд сургууль 3 жил дараалан тэргүүн байр эзлэв. Ийм амжилт байгаа боловч оюутны орос хэлний мэдлэгийн төвшин өнөөгийн шаардлагыг хангаж чадахгүй байна. Дээд, тусгай мэргэжлийн дунд сургуулийг төгсөгчдийн дотор мэргэжлийнхээ ном зохиолыг орос хэлээр уншиж, бүрэн ашиглаж чадахгүй хүн ч тохиолдож байна.

	«Тэргүүний хөгжилтэй үндэстний хэлийг сурахгүйгээр түүний соёл иргэншлийн ололттой танилцах, түүнийг ашиглах бололцоогүй» гэж В. И. Ленин сургасан билээ. Манай залуучууд орос хэлийг сайн сурч эзэмшсэнээрээ хүн төрөлхтний дэвшилт соёлын их өв, социалист, коммунист байгуулалтын туршлага, орчин үеийн шинжлэх ухаан, техникийн хувьсгалын ололттой байнга танилцаж, үйл ажиллагаандаа шинэ шинэ арга барил, тэргүүн туршлагыг нэвтрүүлж чадна.

	МАХН˗ын Төв Хорооны V бүгд хурал дээр нөхөр Ю. Цэдэнбал «Орос хэлийг сурах нь зөвлөлтийн тэргүүн туршлагыг эзэмших, мэдлэг, мэргэжлийнхээ хэмжээг байнга дээшлүүлэх хүчирхэг хэрэглүүр юм... юуны өмнө удирдах ажилтан болон мэргэжилтэн нар орос хэлийг шаардлагын хэмжээнд заавал эзэмшсэн байвал зохино» гэж заасныг удирдлага болгон бүхий л бололцоог ашиглаж орос хэлний мэдлэгээ оюутан бүр ямагт дээшлүүлж, улмаар дээд сургууль төгсөхдөө оросоор чөлөөтэй ярьж, бичдэг болох зорилтыг хүн бүр тавьж хэрэгжүүлэх хэрэгтэй.

	Москва хот дахь А. С. Пушкиний нэрэмжит орос хэлний институтийн Улаанбаатар хотод байгуулагдсан салбарыг манай оронд орос хэлийг түгээн дэлгэрүүлэх, бүх шатны сургуулиудын орос хэлний сургалтыг сайжруулах, орос хэлний багш нарын мэргэжил, заах аргын төвшин өндөржүүлэх, оюутан, сурагчдын орос хэлний мэдлэгийг дээшлүүлэхэд үр бүтээлтэйгээр ашиглах нь чухал байна.

	Дээд сургууль нь сургалт хүмүүжлийн төв төдийгүй эрдэм шинжилгээний төв мөн. Оюутан ахуй цагтаа эрдэм шинжилгээний ажлын анхны дадлагыг олж авах нь мэргэжлээ гүнзгий эзэмшсэн бүтээлч боловсон хүчин болохын нэг чухал нөхцөлийг бүрдүүлдэг. Их, дээд сургуулийн олон зуун оюутан эрдэм шинжилгээний бүлгэм дугуйланд суралцан, судалгааны ажилд оролцож байна. Дээд сургуулийн оюутны 40˗өөд хувь нь эрдэм шинжилгээний дугуйланд оролцож, 1979 онд 800 гаруй оюутан эрдэм шинжилгээний бага хуралд илтгэл тавьсан нь 1972 оныхоос 7 дахин өссөн байна.

	Курс, дипломын ажил, дадлагын тайлан, эрдэм шинжилгээний илтгэл бичих нь оюутан онолын мэдлэгээ гүнзгийрүүлэн практиктай холбох чухал арга мөн.

	Оюутныг эрдэм шинжилгээний ажилд өргөнөөр оролцуулж тэдэнд судалгааны арга барил эзэмшүүлэх хэрэгтэй.

	Тулгуур шинжлэх ухааны болон сонгон авсан мэргэжлийнхээ мэдлэгийг гүнзгий эзэмших ач холбогдол бүхий үйлдвэрлэлийн дадлага нь хичээлээр олж авсан мэдлэгийг бататгах, тэднийг сонгосон мэргэжилд нь дур сонирхолтой болгох, нийгэм, улс төрийн ажлын дадлага олгоход туслах болно.

	Үйлдвэрлэл, практикаас хөндий байж эзэмшсэн мэдлэг бол таамаглал төдий зүйл бөгөөд тухайлбал, усанд сэлэх бүх онолыг мэдэвч өөрөө сэлж үзээгүйн улмаас живчихтэй адил болох нь маргаангүй.

	Оюутан, сурагчдын коммунист хүмүүжлийн салшгүй бүрэлдэхүүн хэсэг нь хөдөлмөрийн хүмүүжил юм. Манай оюутан, сурагчид ахмад үеийн хөдөлмөрч хичээнгүй уламжлалаас суралцан, эх орныхоо социалист бүтээн байгуулалтад идэвхтэй оролцож хөдөлмөрийн бахдам амжилт гаргасаар байна. Хөдөө аж ахуйн үйлдвэрлэлд сүүлийн 10˗аад жилд жил бүр дунджаар 15 мянган оюутан, сурагч, багш ажиллаж 30 гаруй сая төгрөгийн ажил гүйцэтгэв. Оюутан, сурагчдын эх орныхоо бүтээн байгуулалтад оруулж байгаа хувь нэмрийг нам, засгаас өндрөөр үнэлж идэвх зүтгэлтэй ажилласан 38 хүн хөдөлмөрийн хүндэт медалиар, 126 хүн засгийн газрын хүндэт жуух бичгээр шагнагдсанаас гадна 161 хүн МХЗЭ˗ийн төв хорооны алтан медалиар, 3200 хүн яам, тусгай газрын шагналаар шагнагдсан байна.

	Саяхан В. И. Лениний мэндэлсний 110 жилийн ойн өмнө зохиосон хөдөлмөрийн баярын өдөр коммунист субботникт Улаанбаатар хотын дээд, тусгай мэргэжлийн дунд сургуулийн 17 мянга шахам оюутан, сурагч оролцож, 114 мянга гаруй төгрөгийг хуримтлалын фондод шилжүүллээ. ЗХУ˗ын туршлагаар анх байгуулагдсан оюутан, сурагчдын хөдөлмөрийн гавшгай отрядын хөдөлгөөн оюутны хөдөлмөрийн болон хамт олны хүмүүжлийн үр ашигтай хэлбэр болон өргөжиж чадлаа.

	Оюутан, сурагчдын хөдөлмөрийн гавшгай отрядын ажлыг цаашид эрчимжүүлж, үр ашгийг дээшлүүлэх, ялангуяа зохион байгуулалтын хувьд бэхжүүлэх нь зүйтэй гэж үзэж байна.

	Нийгмийн тустай хөдөлмөрийн явцад оюутан, сурагчдад хөдөлмөрийн дадал сууж, хөдөлмөрт коммунист ёсоор хандах үзэл төлөвшин, ариун цагаан хөдөлмөрийн үнэ цэнийг бишрэн шүтэх итгэл үнэмшил бүрэлдэн тогтож байна. Нам, засгаас оюутан, сурагчдыг манай орны социалист бүтээн байгуулалтад гар бие оролцуулахын зэрэгцээгээр ирээдүйн мэргэжилтнүүдийг практик ажилд бие бялдрын болон сэтгэл санааны хатуужилтай болгон бэлтгэж, тэднийг манай хөдөлмөрийн сайчууд, ахмад үеийнхний үлгэр жишээгээр хүмүүжүүлэх зорилго тавьж байгаа юм.

	Манай оюутан, сурагчид нь социалист хууль ёс, нийгмийн хэв журмыг хүндэтгэн сахиж хувийн болон нийгмийн эрх ашгийг зөв хослуулах, социалист өмчийг нүдний цөцгий мэт хайрлан хамгаалж арвижуулах үйлсэд хамгийн идэвхтэй дайчид байх ёстой.

	Иргэний үүргээ гүнзгий ухамсарлаагүй, ёс суртахууны хүмүүжлийн доголдлын уршгаас социалист хууль ёс, нийгмийн хэв журмыг зөрчих, ууж согтуурах ноцтой дутагдал оюутан, залуучуудын дотор үзэгддэг байна. Ийм дутагдлын илрэлтэй шийдвэртэй тэмцэн, түүнийг арилгахад хамт олны үүрэг оролцоог улам дээшлүүлэх хэрэгтэй.

	Социалист аж төрөх ёсыг өөрийн өдөр тутмын үйл ажиллагаанд хэвшүүлэх нь оюутан, сурагчдын амьдралын хэрэгцээ болох ёстой.

	Оюутан, сурагчид өөртөө болон нөхдөдөө зарчимч өндөр шаардлага тавьдаг байхын хамт хурал цуглаан удирдах, тогтоол шийдвэр төлөвлөх, ажлын төлөвлөгөө зохиох, хөдөлмөрчдийн дунд яриа таниулга хийх зэргээр нийгэм улс төрийн ажлын дадлагыг эзэмших хэрэгтэй.

	Коммунист хүмүүжлийн нэгэн чухал бүрэлдэхүүн хэсэг нь гоо зүй, бие бялдрын хүмүүжил юм.

	Элбэг баян оюун билигтэй, цэвэр ариун ёс суртахуунтай, эрүүл чийрэг бие бялдартай болж хүмүүжихийн тулд оюутан, сурагч бүхэн чөлөөт цагаа үр ашигтай боловсон ашиглах замаар дэлхийн болон өөрийн орны сонгодог урлаг, утга зохиолын тэргүүний өв сангаас цуцалтгүй суралцан, биеийн тамир, спортоор тогтмол хичээллэж бие бялдраа чийрэгжүүлэх нь сайн сурч, саруул ухаантай явахын нэг чухал нөхцөл мөн.

	Сайн сурахын тулд программд заасан, багшийн зөвлөсөн эх зохиол, сурах бичиг, гарын авлага, эрдэм шинжилгээний бүтээл, цаг үеийн сонин сэтгүүлийг байнга уншдаг, нам, засгийн бодлого, шийдвэр, өөрийн оронд болон дэлхий дахинд болж байгаа үйл явдал, шинжлэх ухаан техникийн сүүлийн үеийн ололтыг сонирхож мэддэг байх хэрэгтэй.

	МАХН˗ын программд «Өсвөрийн үеийнхнийг нам, ард түмний яруу алдарт хувьсгалт дайчин уламжлал, орчин үеийн баатарлаг үйлсийн жишээгээр хүмүүжүүлэх явдал онцгой ач холбогдолтой» гэж заасан юм. Ард түмнийхээ хувьсгалт тэмцлийн яруу алдарт түүхэн замналаас цуцалтгүй суралцаж манай өнөөгийн аз жаргалант амьдралыг цогцлон байгуулсан, залуу үеийнхээ төлөө амь нас бүхий л үйл амьдралаа зориулсан ахмад үеийн дайчин баатарлаг үйлсээс цуцалтгүй суралцагтун.

	МАХН˗ын Төв Хорооны 1979 оны V бүгд хурлаас тэргүүн туршлага судлан нэвтрүүлэх, социалист уралдааныг өрнүүлэх явдлыг бүх байгууллага, хүмүүсийн нэн тэргүүний, хамгийн гол үүрэг болгон дэвшүүлэн тавьсан билээ. Дээд сургуулийн оюутны дунд «Социалист уралдааныг өрнүүлэх, тэргүүн туршлагыг судлан нэвтрүүлэх ажлыг зохион байгуулах Ленин ч арга барил» сэдвээр саяхан явуулсан онол практикийн бага хурал нь тэргүүн туршлагыг судалж нэвтрүүлэх, социалист уралдааныг өрнүүлэх ажлын онол, арга зүйн мэдлэгээр манай ирээдүйн мэргэжилтнүүдийг зэвсэглэхэд чухал ач холбогдолтой болсон юм. Оюутан, сурагчид ах дүү социалист орны, ялангуяа зөвлөлтийн оюутан, сурагчдын баялаг туршлага, арга ажиллагааг судалж, тэднээс цуцалтгүй суралцаж байвал зохино.

	МАХН˗ын Төв Хорооны нэгдүгээр нарийн бичгийн дарга, БНМАУ˗ын Ардын Их Хурлын Тэргүүлэгчдийн дарга нөхөр Ю. Цэдэнбал Москвагийн улсын их сургуульд Д. Сүхбаатарын одон гардуулах ёслолын хурал дээр «Хичээл сургууль, ажил хөдөлмөртөө мохошгүй зүтгэл, тэсвэр хатуужил гаргаж, юм бүхэнд Зөвлөлт анд нөхдөөсөө үлгэр авч, эх орныхоо хүндэт даалгаврыг амжилттай биелүүлэхийн тулд бүх хүч чармайлтаа шавхан дайчилж зөвлөлүүдийн оронд сурсан эрдэм мэдлэгээ практик дээр амжилттай хэрэглэж чаддаг өндөр мэргэшилтэй мэргэжилтэн болцгоохыг Москвагийн улсын их сургуульд суралцаж байгаа манай орны оюутан, аспирантуудад би энэ хүндэт индэр дээрээс уриалж байна» гэж хэлсэн нь ЗХУ ах дүү социалист бусад орнуудад суралцаж байгаа болон манай нийт оюутан, сурагчдын өдөр тутмын үйл ажиллагааны удирдлага болох ёстой..

	Оюутан, залуучуудыг сургаж хүмүүжүүлэх, тэдэнд нийгэм˗улс төрийн ажлын дадлага олгох үйлсэд нам, эвлэл, олон нийтийн байгууллага нэн чухал үүрэг гүйцэтгэж байна. МХЗЭ˗ийн байгууллага оюутан, залуучуудын сурлага, хүмүүжлийг дээшлүүлэх, чөлөөт цагаа зөв боловсон ашиглах талаар үр нөлөө бүхий нэлээд ажил зохиож байна.

	Сургуулийн дэргэдэх ХЗЭ˗ийн байгууллагаас явуулах үзэл суртал, зохион байгуулалтын ажлыг цаашид улам идэвхжүүлж, оюутан, залуучуудын эх орныхоо өмнө хүлээсэн үүрэг, хариуцлага, идэвхтэй үйл ажиллагааг дээшлүүлэхэд эвлэлийн ажлын үр нөлөө, дайчин чадварыг байнга жигд сайжруулах хэрэгтэй юм.

	Манай намаас залуучуудад маш их найдвар хүлээлгэж байна. Залуу хүнд асар их хүч чадал оргилж байдаг бөгөөд тэрээр юмыг ойлгож авахдаа гавшгай чадамгай, мөн орчин тойрны юм бүхнийг хялбархнаар хүлээж авдаг юм. Ийм учир хувьсгалт залуучуудын эвлэлийн ажлыг оюутан, залуучуудын дур сонирхлыг татаж чадахаар дайчин шуурхай, гишүүд залуучуудын бүх идэвх санаачилгыг оргилуулж байхаар зохион байгуулах хэрэгтэй. Оюутан, сурагчдын сурлага, сахилга, хүмүүжил эвлэлийн байгууллагын ажил хэр зэрэг чанартай сайн явагддагаас ихээхэн хамаарна.

	Оюутан, сурагчдын сурлага, сахилга, хүмүүжлийг дээшлүүлэхэд чиглэсэн ажлын сайн талын эхлэл, үүсгэлийг нам, эвлэл, олон нийтийн байгууллагаас цаг тухайд нь дэмжиж, нийтийн хүртээл болговол зохино.

	МАХН˗ын Төв Хорооны удаа дараагийн бүгд хурал ажлын арга барил, хариуцлага, сахилгыг сайжруулах, социалист өмчийг арвижуулах, ариун цагаан хөдөлмөрийг бишрэн шүтэх зарчмын лоозон, сайн бүхнийг дэмжин дэлгэрүүлж, саар бүхнийг шахан зайлуулах уриаг хэрэгжүүлэх, нийт хөдөлмөрчдийн эдийн засгийн мэдлэг боловсрол, хүмүүжлийг системтэй дээшлүүлэх, улс ардын аж ахуйн бүх салбарт тэргүүн туршлагыг судлан нэвтрүүлэх явдлыг нам, улс, олон нийтийн байгууллага, хүн нэг бүрийн өмнө тодорхой зорилт болгон дэвшүүлэн тавьсан билээ.

	Эдгээр зорилтыг өнөөгийн шаардлагын хэмжээнд хүртэл амьдралд бүтээлчээр хэрэгжүүлэхэд дээд, тусгай мэргэжлийн дунд сургууль, түүний профессор, багш, оюутан, сурагч нэг бүр чухал үүрэг гүйцэтгэх ёстой.

	Манай ялалт амжилтыг зоригжуулан зохион байгуулагч энхрий хайрт МАХН˗ынхаа хайр халамжид зоригжсон манай их, дээд, тусгай дунд сургууль, тэдгээрийн хамт олон нам, засгаас бидний өмнө дэвшүүлэн тавьж байгаа зорилтыг амжилттай хэрэгжүүлэх итгэл төгс байна. 

	Их, дээд, тусгай мэргэжлийн дунд сургуулийн эрдэмтэн багш, оюутан, сурагчид та бүхэнд идэвх санаачилга, хүчин чармайлтаа дайчлан ажиллаж анхдугаар чуулганыхаа шийдвэрийг хэрэгжүүлэн, Монгол ардын хувьсгалын 60 жилийн түүхт ойг угтсан ажил үйлсдээ бахдам сайхан амжилт олохыг хүсэн ерөөе.

	 

	Монголын оюутан, сурагчдын анхдугаар чуулган дээр 1980 оны 4 дүгээр сарын 25˗нд тавьсан илтгэлээс. 


ЭРГЭН САНАХАД 

	(Дуртгал)

	 

	Би 1929 оны 10 дугаар сарын эхээр Улаанбаатар хотноо ирж Багш нарыг бэлтгэх сургуульд орж билээ. Тэр үед одоотой адил сургуульд элсэх уралдаант шалгалт гэж байсангүй. Хөдөөгийн бага сургууль төгсөөд ирж байгаа сурагчдын мэдлэгийг тоо бодлогоор захирал нь өөрөө шалгадаг байсан юм. Захиралд нь тооны шалгалт өгөхөд намайг шууд 2 дугаар ангид оруулж билээ. Нутагтаа Улз хошууны бага сургууль (одоогийн Дорнод аймгийн Баяндун сумын сургууль)˗д Дөрвөн аргын тоо, аравтын болон энгийн бутархай заалгасан учир тооны шалгалтад овоо үүрэгтэй шалгуулсан болов уу.

	Багшийн сургуулийн 2 дугаар ангид Сэдэдмаа (одоо эмч), Баасан, Раднаа, Цэнджаргал (одоо тэтгэвэрт) нарын зэрэг сурагчтай хамт хичээл заалгадаг байлаа. Бидэнд дэлхийн байдал гэдэг хичээлийг багш Цэвээн, хүний биеийн анатомийг ЗХУ˗ын мэргэжилтэн Канташкеев, түмэн бодисын хичээлийг мөн мэргэжилтэн Санжин, улс төрийн ухаан гэдэг хичээлийг мэргэжилтэн Гомбоод, монгол бичгийг эрдэмтэн Жамъян, тоо бодлогын хичээлийг багш Тамжид заадаг байсан.

	Монгол орны дэлхийн байдал гэдэг хичээлийг заахдаа багш маань тус улсын олон аймаг, хошуунаас ирсэн хүүхдээс нутгийнх нь уул, ус, гол, мөрөн, нуур, тал, говийн нэрийг асууж, лавлан тодорхой яриулдаг байсан юм. Бидний хэлсэн ярьсан зүйл хожим нь түүний бичсэн «Монгол орны дэлхийн байдал» номд орсныг үзсэнээ санаж байна.

	ЗХУ˗аас уригдан ирж ажиллаж байсан мэргэжилтэн Канташкеев, Санжин, Гомбоод нар сайхан зурсан үзүүлэн таниулах ашиглаж хичээлээ маш ойлгомжтой заадаг байсан. Санжин, Канташкеев багш нарын заадаг «Түмэн бодис», «Хүний биеийн анатоми» хичээлүүдэд би их дуртай, тэднийг тайлбарлаж байхад маш анхааралтай сонсоод гэртээ амтархан давтдаг, үргэлж амжилттай дүн авдаг байлаа. Мэргэжлээ бахдам сайн эзэмшиж заах аргын их туршлагатай болсон эдгээр багшаар хичээл заалгаж байсан маань биологич болоход минь зохих нөлөө үзүүлсэн гэж би боддог.

	Мөн мэргэн Гомбожав бидэнд утга зохиолын хичээл зааж өөрийн орны болон орос, зөвлөлтийн их зохиолчдын бүтээлээс уянгатай сайхан уншиж, цээжээр ярьж өгдөг байсныг санаж байна.

	Эрдэмтэн Жамъян багш монгол бичгийн хичээлийг их сайн заадаг байсан. Алдаагүй зөв, цэвэр бичиж сурах, ном их унших талаар үргэлж ярьдаг байсан нь санаанаас гардаггүй юм. Судар бичгийн хүрээлэнд байгаа дорно зүгийн уран зохиолын тийм тийм номыг унш гээд л нэрийг нь бичүүлдэг сэн...

	Энэ л олон эрдэмтэн багш нарынхаа ачаар бид нэлээд юм сонсож мэдэж авсан юм. Ингээд 1930 оны 3 дугаар сарын 26˗нд тэр үеийн Ардыг гэгээрүүлэх Яамны сайд манай ангийн Баасан, Раднаа бид гурвыг дуудаж уулзаад «Багш их шаардлагатай байгаа тул та нарыг Багшийн сургуулийг урьдчилан төгсгөж багш болгох болсон» гээд намайг Хар бологсдын бэлтгэл сургуульд түмэн бодисын багшаар өгсөн юм. Ийнхүү би 1930 оны 3 сарын 26˗нд багш болж билээ. «Багш» гэдэг хүндэт нэрийг хүлээсэн өдрөө төрсөн өдрөө болгон анкетад бичих болж билээ.

	Тэр үеийн Багшийн сургууль байсан байшин одоо байдаг юм. Дуурь бүжгийн улсын академик театрын зүүн хойно нэг дан модон байшин байгаа. Тэнд бид хичээлээ хийдэг, өөрсдөө эсгий гэрт суудаг байсан юм.

	Багшийн сургууль нь манай ууган сургуулийн нэг. Тэр үед багшийн сургууль нь манай улсын хамгийн том сургууль байлаа. Эндээс олон мянган багш төгсөн гарч монголын уудам уул талаар соёлын үрийг тарьсан, тарьсаар ч байна.

	Энэ сургууль надад багшлах эрдмийн шимээс анх хүртээсэн их сургуулийн нэг бөгөөд эдүгээ 60 нас хүрлээ. Миний сурч байсан цагийг өнөө үетэй харьцуулбал тэнгэр газар шиг өөр болжээ.

	Ингээд 60 жилийн ойг нь тохиолдуулан эх болсон сургуульдаа, бидний хойч үеийг залгамжилсан хамт олон, багш сурагч нартаа чин сэтгэлийн халуун баяр хүргэж орчин үеийн шинжлэх ухаан, заах аргын ур чадварыг чадамгай эзэмшсэн багш бэлтгэх хүндтэй, нэр төртэй үйлсдээ улам их амжилт олохыг хүсэн ерөөе. 

	 

	Улаанбаатар хотын Багшийн сургуулийн хүсэлтээр тус сургуулийн 60 жилийн ойд зориулан бичсэн дуртгал. 1981 оны 1˗р сар.



	



	МЭДЛЭГИЙН ЭХ БУЛАГ˗ХИЧЭЭЛ, ЗОРИГ

	 

	1969˗1970 оны хичээлийн шинэ жилд тус орны бага, дунд, дээд сургуулиудад элсэж эрдмийн ордны босгыг алхаж байгаа эрхэм дүү нар, идэр олон залуучууд Та нартаа халуун баяр хүргэж сурлагын өндөр амжилт хүсэн ерөөхийн ялдамд эрдмийн гэрэлт оргилд хүрэх бартаат замыг туулахад хэрэг болох болов уу гэж горилон хэдэн зүйлийг эрдэмтэн мэргэдийн сургаалаас үндэслэн энд өгүүлье.

	Бидний амьдран байгаа үе бол шинжлэх ухаан˗техникийн аугаа их хувьсгалын эрин юм. Халуун цөмийн эрчим хүчийг хүн эзэмшсэний үр дүнд шинжлэх ухаанд шинэ нээлтүүд, хүн төрөлхтний амьдралд огторгуйн уудам, од, саранд аялах хүртэл гайхамшигт үйл явдлууд удаа дараа гарч байгааг та бид өдөр тутам сонсон мэдсээр байна.

	Иймд шинжлэх ухааны хөгжлийн хурдас хоцрохгүйг хичээх, эрдэм мэдлэгийг гүнзгий эзэмшихэд бүх хүчээ дайчлан ажиллах нь манай орны өсвөрийн залуучууд, оюутан, сэхээтний өмнө тулгарсан хойшлуулшгүй зорилго болж байна.

	МАХН˗ын XV их хурлаас дэвшүүлсэн зорилтууд, намын программын заалтуудыг биелүүлэх, эх орныхоо эдийн засаг, соёл, шинжлэх ухааныг улам хөгжүүлэх хэрэгт гүн гүнзгий эрдэм мэдлэгтэй боловсон хүчин үлэмж шаардагдаж байна.

	Эрдэм мэдлэгийг эзэмших явдал зөвхөн хувийн биш, улс нийтийн хэрэг, нам эх орны шаардлага юм. Намаас тавьж байгаа зорилтуудыг биелүүлэхэд тодорхой мэдлэг чухал юм. Эрдэм мэдлэгээр биеэ зэвсэглэсэн хүн өөрөө ч баян, өөр бусдад ч ач тустай, нам эх орондоо ч ихийг бүтээж чадна.

	Эрдэм сурах явдлыг эх орон, ард түмнийхээ шаардлага гэж ухамсарлан хамаг хүчээ дайчлах хэрэгтэй. Одоо та бидэнд эрдэм мэдлэгийг эзэмших, эзэмшсэн мэдлэгээ улам гүнзгийрүүлэх бүх нөхцөл бололцоо бүрэн байна. Мэдлэгийн эх булаг болох ном, хичээл заалгах багш нар байна. Гагцхүү хичээл оролдлого, тэсвэр хатуужил бидэнд дутагддаг гэм бий.

	Эрдэм мэдлэгийг эзэмших явдал хялбар биш, хүнд хүчир ажил, намхан биш өндөр даваа юм. Энэ давааг гагцхүү зориг хатуужлыг эзэмшсэн, зорилгодоо хүрэхийн тулд цуцалтгүй, тэсвэр тэвчээртэй ажилладаг хүн л давж чадна.

	Зориг хатуужил хүний амьдралын туршид бүрэлдэж бий болдог чанар юм. Хүн зориг хатуужлыг өөртөө бий болгохын тулд өмнөө тавьсан зорилтыг заавал биелүүлж сурах хэрэгтэй бөгөөд зорьсондоо хүрч чаддаг байвал ямар ч бэрхшээлийг туулан давна.

	Бэрхшээлийг туулан давах замаар зориг хатуужлыг олж авна. Зориг хатуужлыг эзэмшихийн тул бүтээе, гүйцэтгэе гэснээ заавал биелүүлдэг, үр дүнг нь үздэг байх хэрэгтэй. Жишээлбэл, ямар нэг номыг гүйцэд унших зорилго тавивал хэдэн хуудас сөхөөд орхихгүй, дунд нь ороод үлдсэнийг тоолж суухгүй, заавал бүрэн уншаад хойш тавьж байх хэрэгтэй.

	Мөн зарим сурагч сонирхолтой уран зохиолоос салж чадахгүй уншсаар байгаад гэрийн даалгавраа хийдэгдүүлэх нь үзэгддэг. Уран зохиол хэдий сонирхолтой байвч шаардлагатай ажил, даалгавартай хичээлийг мөн л цаг хугацаанд нь гүйцэтгэх зоригтой байх хэрэгтэй. Зориг хатуужлыг энэ мэт зөвхөн ном унших, гэрийн даалгавар биелүүлэх төдийгөөр бус, амьдралын бүхий л үйл явдал, ажил хөдөлмөр дээр зорьсондоо заавал хүрэх замаар бий болгоно.

	Хүн хэчнээн зориг хатуужилтай, тэсвэр тэвчээртэй ажиллавал төдий чинээ амжилтад хүрнэ. Гагцхүү зориг хатуужлыг өөрийн биед төлөвшүүлэн тогтоож бий болгох нь чухал.

	Хүнээс онцгой дээд тархитай хүн байдаггүй, гагцхүү эрдэм мэдлэгийг эзэмшихийн тулд тархиныхаа тусган тогтоох нөөц бэлтгэлийг дүүрэн ашиглаж чадах явдал амжилтад хүргэнэ. Иймээс цуцалтгүй эрмэлзэл, эвдэршгүй хатуужил, бэрхшээлийг давж чадах хатан зоригийн хүчээр л эрдэм мэдлэгийн их санг эзэмшиж чадна.

	Бидний эрдмийн оргилд хүрэхээр аялах бартаат замд зав чөлөөгүй, сахилгагүй, залхуу хойргын бэрхшээлүүд тохиолддог. Тэдгээр бэрхшээлүүдийг туулан давах гол арга бол зориг хатуужлыг эзэмших явдал мөн.

	Эрдмийг эзэмшихэд цаг алдаж болохгүй. Эрдэм˗эрдэнийн хайгуулд мордохыг маргааш болгон хойшлуулж болохгүй. Ер нь хүнд завтай цаг гэж байдаггүй юм. Хүн хэзээд завгүй байдаг. Гагцхүү зав чөлөөг өөрөө л гаргах, завтай цаг гэдэг эрдэнийг өөрөө л хайж олох хэрэгтэй.

	Завтай цагийг гаргаж чадах зориг хатуужилтай, сахилга баттай байх хэрэгтэй. Аав ээж, нам засгийн хайр халамжид бид жаргал дүүрэн амьдардаг. Энэ жаргалдаа ташууран цаг алдаж болохгүй.

	Алдагдсан цагийн урсгал хэзээ ч эргэж ирдэггүйг ямагт санаж насны идэр, оюуны сэргэлэн, зориг тэмүүлэл хурц үедээ эрдмийг эзэмшихэд хамаг анхаарал, хүч хөдөлмөрөө шавхан дайчлах хэрэгтэй.

	Эрхт төрийн дунд эрдэмтэй явах заяатай монголын олон залуучууд өдөр тутмын танин мэдэхийн баяслаар амьдрах бүх бололцоог хангасан саруул үе, сайн цагийг дүүрэн ашиглаж шинжлэх ухааны гэрэлт оргил өөд авирах замдаа мятаршгүй хатан зоригтой явахыг хайрт дүү нар та бүхэнд эрхэмлэн захья.

	 

	1969˗1970 оны хичээлийн шинэ жилийн нээлтэд зориулан «Үнэн» сонинд нийтлүүлсэн өгүүлэл.


БАЙГАЛИЙН БАЯЛГИЙГ АРИГЛАН ХАМГААЛЖ, АРВИЧ ХЯМГАЧААР АШИГЛАЯ

	 

	Байгаль орчинд хүний үйл ажиллагааны явцад гарч болох элдэв хортой үр дагаврыг цаг алдалгүй засах, байгалийн нөөц баялгийг маш ухаалаг, алсын хараатай ашиглах, нөхөн сэргээж, тэнцвэрийг нь үл алдагдуулах явдал шинжлэх ухаан˗техникийн хурдан хөгжлийн өнөөгийн эрин үед нэн чухал асуудлын нэг болж байна. Ийм ч учраас ЗХУ болон социалист нөхөрлөлийн бусад орны засгийн газар байгаль орчныг хамгаалах асуудалд онцгой анхаарал тавьж байна.

	Шинжлэх ухааны мэдээ баримтаас үзэхэд манай дэлхийн агаар мандал, хөрс, далай тэнгис, өвс ургамал, ан амьтан хүнд ашиг багатай чиглэлээр нэлээд өөрчлөгдөж байна. Жишээлбэл; том хотуудын агаарын найрлагад нүүрс хүчлийн хий ихсэж, хүчилтөрөгч багасаж байна. Утаа, тоосны байдлаар цацагдаж байгаа хаягдлын найрлагад нүүрс хүчлийн хий, тоос, үнс, мөнгөн усны нэгдэл зэрэг хортой бодис байдаг нь агаарыг бохирдуулж байна.

	Газрын хөрс эвдрэх, шим тэжээл нь хомсдох явдал хоёр шалтгаантай байдаг бөгөөд нэгдүгээрт, байгалийн шалтгаан (ус, салхинд элэгдэх, давсжих, газар хөдлөл зэрэг), хоёрдугаарт, антропоген шалтгаан (хүний буруу үйл ажиллагааны уршиг) юм. Үүний нөгөөтэйгөөр хөрсийг элэгдлээс хамгаалж ургацыг арвижуулахад биологийн арга хэрэглэх явдал хангалтгүй байгаагийн улмаас эрүүл хөрсний хэмжээ жил ирэх тутам багассаар байна. Дэлхийн хүнс тэжээлийн байгууллагын мэдээнээс үзэхэд цаашдаа эрүүл хөрсний нөөц улам багасах хандлагатай бөгөөд шинээр хөрс бүрэлдэхэд маш удаан хугацаа шаардагдах ажээ. Мөнх цэвдэгтэй нутагт 2, 5 см зузаан хөрс үүсгэхэд 25 жил, элсэрхэг нутагт 12˗25 см зузаан хөрс үүсгэхэд 100 жил шаардагдах жишээтэй юм.

	Байгалийн нэгэн эрхэс болох амьтны аймгийн бүрдэл ч их өөрчлөгдөж байна. Дэлхийн амьтны аймгаас 136 зүйлийн шувуу, 105 зүйлийн хөхтөн амьтан бүр мөсөн устаж үгүй болжээ. Одоо цөөрч устахын босгон дээр байгаа 600 орчим зүйл амьтан дэлхийн улаан номд тэмдэглэн, онцгой хамгаалж байна.

	Ургамлын аймагт ч ихээхэн өөрчлөлт гарлаа. Эрдэмтдийн тооцоогоор хүн төрөлхтөн оршин буй хугацаандаа дэлхийн ой модны гуравны хоёрыг бүрмөсөн үгүй болгожээ.

	Байгаль орчны ийм өөрчлөлт XX зуунд улам түргэсэж ихээхэн эрчимжих хандлагатай байгааг цаашид үргэлжлүүлэхгүй боломжийг бүрдүүлэх үндсийг эрдэмтэд судалсаар байна. Хөрөнгөтний эрдэмтэд дэлхийн хүн амын түргэн өсөлт, шинжлэх ухаан˗техникийн дэвшил нь байгалийн унаган төрхийг эвдэж түүнийг хүнд зохимжгүй болгон хувиргаж байгаа хүч гэж тайлбарлаж байна. Тэд Мальтусын онол гэгчийн шинэ хэлбэр «Экологийн хямрал», «амьдралын хүрээ нарийсах» гэдэг хүн, байгалийн харьцааны тухай харгис онолыг номлож байна.

	Эдгээр харгис онолчид хүн ам өсөх тутам түүний бүтээн байгуулах хүч нэмэгддэгийг шууд үгүйсгэн, хүнийг зөвхөн эвдэж сүйтгэгч гэж үзэж байна.

	Хүн амын өсөн нэмэгдэх хэрэгцээг хөрөнгөтний онолчдын номлодог шиг хүн амыг хорогдуулах замаар хангах биш, харин түүний оюун ухааны нөөцийг дайчлан бүтээн байгуулах чадварыг дээшлүүлэх, шинжлэх ухаан˗техникийн дэвшлийг улам түргэтгэх замаар хангах ёстой.

	Коммунизм, социализм байгуулж буй ЗХУ болон ах дүү социалист бусад оронд орчин үеийн шинжлэх ухаан˗техникийн ололт нь бүтээн байгуулах асар их хүчин зүйл болж байна. Түүхий эдийг хаягдалгүй үйлдвэрлэх технологи боловсруулах, нэгэнт олдворлосон баялгийг эргүүлэн олон дахин ашиглах нь байгалийн баялгийг хэмнэх, орчныг бохирдуулахгүй, хаягдал гаргахгүй байх нэн чухал арга юм. Мөн хөрс, ус, агаараас хорт зүйлсийг шүүх, цэвэрлэх төхөөрөмж бий болгоход шинжлэх ухаан˗техникийн ололтыг ашиглаж байгаа нь хүний нийгмийн өсөн нэмэгдэх хэрэгцээг хангах, байгаль орчныг унаган төрхөөр нь байлгах чухал арга хэмжээ юм.

	Шинжлэх ухаан˗техникийн хувьсгалын дэвшил нь байгаль, нийгмийн хооронд маш нарийн харилцаа холбоо бүрэлдүүлж байна. Шинжлэх ухаан˗техникийн хувьсгалын чухал хэсгийн нэг болсон үйлдвэржилт түргэн бөгөөд олон талтай хөгжиж, байгалийн нөөцийг улам их эрчимтэй ашиглаж байгаагийн, зэрэгцээ хүн ам хөдөөгөөс хот уруу шилжин суурьших явдал ихэссэн зэрэг нь байгальтай харьцах хүмүүсийн аж ахуйн буруу ажиллагааны уршигт нөлөөллийг эрс өсгөж байгааг мартаж болохгүй. Ийм үйл ажиллагааны үр дагавар нь дэлхийн янз бүрийн районы байгалийн нөөцийг хомстгож, орчин ахуйг муутгаж, ялангуяа хот суурины агаар, усыг бохирдуулж байна. Эдгээр эсрэг үр дагавар бүхий үзэгдэл нь байгалийн нөөцийг оновчтой ашиглаж, байгаль орчноо хамгаалах нийгмийн өргөн хөдөлгөөнийг зүй ёсоор өрнүүлж байна. Нийгмийн ийм хөдөлгөөний шахалтаар капиталист орны засгийн газар байгалийг хамгаалах талаар зарим арга хэмжээг аргагүйн эрхээр авч байна. Гэхдээ тийм арга хэмжээ нь практикт үр ашгаа өгөхгүй хий хоосон зүйл болж хувирсаар байгаа юм. Одоо капиталист ертөнцийн оронд байгалийг урсгалаар ашиглах практик ноёрхож, байгалийн нөөцийг улам их хомстгож, орчныг бохирдуулах явдал нэмэгдсээр байна. Энэ бол байгалийн нөөц баялгийг хөрөнгөтнүүд хувийн өмч болгосонтой шууд холбоотой юм.

	Харин социалист нөхөрлөлийн оронд байгалийг хамгаалах, түүний баялгийг оновчтой, зүй зохистой ашиглахад нам, төр, нийт ард түмний анхаарлыг чиглүүлж, социалист нийгмийн үйлдвэрлэлийн туйлын зорилтоос үндэслэн байгалийн баялгийг улсын өмч болгон тунхаглаж, байгаль орчныг хамгаалж, байгалийн баялгийг оновчтой ашиглах шинжлэх ухааны үндэслэлийг боловсруулан хэрэгжүүлж байна.

	Хүний үйл ажиллагааны явцад байгаль өөрчлөгдөж, баялаг нь багасах, зарим газар орон танигдахааргүй болж мэдэх юм гэдгийг марксист философийг үндэслэгчид урьдчилан харж цаашид байгальтай харьцах ажлыг ухамсартай жолоодохын ач холбогдлыг чухалчлан заасан билээ.

	Байгалийн аливаа үзэгдэл юмсыг дарангуйлан захирсандаа хүн их бардамнах явдалгүй бөгөөд хойд өдөр тэрхүү ялалтынхаа уршгийг хүн өөрөө эдлэх болно гэж Ф. Энгельс бичиж байжээ. 

	Ингэхлээр байгалийг хамгаалах гол зорилго нь хүн байгаль хоёрын харилцааг зөв зохицуулах явдал мөн. Практикаас үзэхэд энэ талаар нэлээд бэрхшээл тохиолдож байна. Үүний учир шалтгаан юунд оршино вэ? Тэдгээр нь субьектив, объектив шинж чанартай бөгөөд хамгийн гол нь улс эх орныхоо байгалийн баялгийг хэзээ ч шавхагдаж дуусашгүй, ундармал зүйл мэтээр төсөөлдөг зарим хүмүүсийн субьектив хандлагаар тайлбарлаж болно.

	Харин объектив шалтгаануудын дотор нэгдүгээрт, эдийн засгийн хөгжилтийн улмаас байгалийн баялгийн зарим төрлийг «хэт илүү ашиглах», хоёрдугаарт, байгалийг социалист ёсоор ашиглах суурь шинжилгээ судалгааны асуудлыг бүрэн боловсруулах явдал хангалттай биш байгаа зэрэг зүйлсийг багтааж болно.

	Эдгээр субьектив, объектив шалтгаан орчин үед байгалийг социалист ёсоор ашиглахын үндэс нь байгалийн нөөц баялгийг нөхөн сэргээх зарчимд тулгуурлан оновчтой, зүй зохистой, шинжлэх ухааны үндэстэй эзэмшиж ашигладаг практикийг хөгжүүлэхийг шаардаж байна. Нөгөөтээгүүр байгаль орчноо оновчтой, үр ашигтай хамгаалан эзэмших асуудлын шинжлэх ухааны үндэс, арга зүйг цаашид улам боловсронгуй болгох зорилгоор суурь шинжилгээг тал бүрээр түргэн явцтай хөгжүүлэх нь чухал байна. Үүнийг хэрэгжүүлэх нэг чухал нөхцөл нь байгаль орчныг хамгаалах программыг оролцуулан бүх шинжилгээ судалгааг дээд зэргээр экологижуулах явдал мөн. Тэгэхлээр нэгдсэн программын үндсэн дээр цогцолбор судалгааг улам өргөтгөж, улмаар байгаль, нийгмийн шинжлэх ухааны цогцолбор судалгаатай уялдсан судалгааны үндсэн чиглэлийг боловсруулах асуудлыг «экологижуулах» гэсэн ойлголт гэж үзэх хэрэгтэй.

	Байгаль орчинд гарч байгаа өөрчлөлт манай орны хувьд ч ажиглагдсаар байна. Дэлхийн зарим оронтой харьцуулахад шим тэжээлт хөрсний баялгаар тус орон нь хангалттай биш юм. Энэ нь цаг агаарын нөхцөл ширүүн, хөрс үүсгэхэд гол үүрэг гүйцэтгэдэг бичил биетний хөгжил сул, агаарын болон газрын гадаргуугийн чийг бага, салхины хурд их байдагтай шууд холбоотой. Иймээс хөрсийг зөв ашиглах, элэгдлээс хамгаалах ажлыг шинжлэх ухааны үндэстэй зохион байгуулж, газар эдэлбэрийн хуулийг нарийн чанд биелүүлж байх нь нэн чухал. МАХН˗ын Төв Хорооны VII бүгд хурал дээр нөхөр Ю. Цэдэнбал хэлсэн үгэндээ: «... Манай тариалангийн талбайн хөрс их хэмжээгээр эвдэрч байна. Иймээс олон мянган жилийн турш бүрэлдэж бий болсон үржил шимт хөрсийг эвдрэлээс хамгаалах явдал манай хойшлуулшгүй зорилт болж байна. Үүний тул өөрийн орны цаг агаарын өвөрмөц нөхцөл, хуурай уур амьсгалд тохирсон хөрс хамгаалах системийг VII таван жилд газар тариалангийн үйлдвэрлэлд нэвтрүүлэх»˗ийг онцлон заасан билээ.

	Энэ бол нийгмийн үйлдвэрлэл, ялангуяа хөдөө аж ахуйн үйлдвэрлэлийн үр ашиг нь газрыг хэрхэн ашиглахаас ихээхэн шалтгаална гэсэн хэрэг юм. Одоо манай улсад малын тэжээлийн нөөцийн зонхилох хэсгийг хадлан, бэлчээрээс авч байгаагийн зэрэгцээ ирэх таван жилд атар газар нэмж эзэмшсэнээр нийт тариалангийн талбайн хэмжээ сая гаруй гад хүрэх юм. Энэ нь газрыг цаашдаа ч эрчимтэй ашиглах шаардлага өссөөр байгаагийн илрэл мөн. Харин газрын, нөөц, түүний үржил шим хязгааргүй зүйл биш учраас түүнийг зөв зохистой ашиглахын зэрэгцээ хамгаалж, тордож, арчлах явдал чухал юм. Ялангуяа газрын нөөцийг шинжлэх ухааны үндэстэй, ухаалгаар ашиглах шаардлага өсөж байгаа нөхцөлд хөрсний элэгдэлтэй тэмцэх асуудлыг тууштай хэрэгжүүлэх явдал чухлаар шаардагдаж байна. Гэтэл эл шаардлагыг хангалттай биелүүлэхгүй байгаагийн улмаас одоо улсын хэмжээнд олон арван мянган га талбай элэгдэлд орж байна. Техникийн тоо олширсон нь хөдөө аж ахуйн эдэлбэр газрын элэгдэл нэмэгдэх нэг шалтаг болж байгаа боловч чухамхүү машин техникийг эмх замбараагүй, сахилга батгүй ашиглаж, зарим нуга, хөндийд олон салаа зам гаргаж, их хэмжээний бэлчээр, хадлангийн талбай сүйтгэхэд хүрч байна.

	Түүгээр ч барахгүй тариа ургах нөхцөлгүй боловч малын бэлчээрт тохиромжтой талбайн нэлээд хэсгийг хагалснаас хаягдал газар нэмэгдсээр байгаа нь цаашдаа хөрсний хомсдолд хүргэж болзошгүй юм. Хот суурин газрын орчмын хөрс ч төрөл бүрийн шалтгаанаар эвдэрч байгааг анхаарахгүй байж болохгүй. Энэ мэт байдалд дүгнэлт хийж хөрсний эвдрэлээс хамгаалах, газар эдэлбэрийг сайжруулах талаар нам, засгаас олон талын арга хэмжээ авч, газар эдэлбэрийн улсын хяналтын алба байгуулж газар эдэлбэрийн хууль тогтоомж гаргасан нь ач холбогдлоо үзүүлж байна.

	Манай улсад одоогийн байдлаар ус, агаарын бохирдол төдий л их биш боловч зарим гол мөрөнд цутгадаг уулын горхи, булаг шандын урсгалд мал угаах цэгүүд ойр байгаа болон зарим үйлдвэр хаягдал, угаадсаа гол мөрөнд шууд оруулж байгаагаас загас, усны бусад амьтан хордон үхэж, зуслангийн орчмын гол горхины усанд сав суулга, хиртэй эдлэл угаадгаас ус бохирдох тохиолдол хааяагүй үзэгдэж байна. Ялангуяа гол, мөрний сав газрын ой модыг огтлох буюу техникийн нөхцөл шаардлагыг хангаагүй цооногт бохир ус хаях, ил задгай газар хог хаяж, шатаах зэргээс болж усны нөөцийг багасгаж, агаар орчныг бохирдуулж байна.

	Монгол орны амьтны аймгаас тахь, соргог бөхөн хоёрыг эс тооцвол хүний үйл ажиллагаагаар устсан амьтан одоохондоо үгүй боловч хавтгай, хорхой бөхөн, хулан, аргаль зэрэг амьтан урьд өмнө байсан нутгийнхаа ихэнхэд алга болж, 1930˗аад онд манай тал нутагт элбэг байсан цагаан зээр одоо зөвхөн дорно хэсгийн багахан газарт үлджээ. Мөн сүүлийн жилүүдэд тарвага, бор гөрөөс, зэгсний гахай ховордож зарим нутагт огт байхгүй болжээ.

	Түүнчлэн гол мөрний загасны нөөц хомсоджээ. Эдгээр дурдсан баримтаас үзэхэд эх орныхоо ан амьтны нөөц баялгийг хамгаалах, өсгөн үржүүлэх ажлыг цаашид улам хүчтэй болгох шаардлагатай байна.

	Манай нам, засгаас байгаль хамгаалах явдлыг улсын чухал зорилт болгож эх орныхоо баян тансаг байгаль, орчныг элдэв гэмтэл, бохирдлоос хамгаалах, байгалийн баялгийг зохистой ашиглах, өсгөж арвижуулах, байгаль хамгаалах хууль тогтоомжийг биелүүлэх талаар байнгын анхаарал тавьж байна. МАХН˗ын XVII их хурлаас тус орны байгаль орчныг хамгаалах, байгалийн баялгийг зохистой ашиглах талаар шинэ II зорилт дэвшүүлэн тавьсан билээ. Намын XVII их хурлын шийдвэрийн дагуу байгаль орчныг хамгаалах арга хэмжээг улс ардын аж ахуйг хөгжүүлэх төлөвлөгөөнд тусгаж энэ талаар их ажил хийж байна.

	1972 онд Ардын Их Хурлын чуулганаар байгаль хамгаалах асуудлыг хэлэлцэн чухал шийдвэр гаргасан билээ. Ардын Их Хурлын Тэргүүлэгчдийн газар болон бүх аймаг, хот, сум, районы Ардын депутатуудын хурлын дэргэд байгаль хамгаалах байнгын комисс байгуулсан нь манай социалист төрөөс байгаль хамгаалах ажилд тавих хяналтыг хүчтэй болгосон юм. Мөн ой, агнуур, ус, газар эдэлбэрийн хуулийг шинэчлэн баталж гаргалаа.

	Ардын Их Хурлын чуулганы шийдвэрийн дагуу Монголын байгаль орчныг хамгаалах нийгэмлэг байгуулсан нь эх орныхоо байгалийн баялгийг хайрлан хамгаалж өсгөн арвижуулах, зохистой ашиглах үйл хэрэгт манай орны бүх хөдөлмөрчдийг зохион байгуулалттай оролцуулахад чиглэгдсэн чухал арга хэмжээ боллоо.

	Тус нийгэмлэг 260 мянга гаруй гишүүнтэй, 1700 гаруй гишүүн байгууллагатай, манай улсын олон нийтийн хамгийн өргөн байгууллагын нэг болж байгаль орчныг хамгаалах, нөхөн сэргээх, хот, сууриныг тохижуулах талаар нэлээд үр дүнтэй ажил хийж байна.

	Байгаль орчныг хамгаалах нийгэмлэгийн ажилд холбогдох эрх зүйн акт боловсруулан мөрдүүлж «Ус хамгаалал», «Хөрс хамгаалал», «Байгаль орчин˗хүүхэд залуучууд» гэх зэрэг уриа дор байгаль хамгаалах сарын ажил зохиож байна. Аймаг, хотын зөвлөлийн ажлын арга хэлбэрт ч ахиц гарч байна. Ховд аймгийн нийгэмлэгийн зөвлөлөөс бүх сум, нэгдэл, үйлдвэр, аж ахуйн газарт орчноо тохижуулах төлөвлөгөө өгч мод, бут тарих хөдөлгөөн өрнүүлжээ. Түүнчлэн нам, улс, олон нийтийн бусад байгууллагатай хамтран ан амьтныг өсгөж, үржүүлэх, зарим онцлог нутгийг цагдаж хамгаалах, харгана, зэгс, заг, бургас зэрэг ховордсон зүйлсийг түлшинд хэрэглэхийг хориглон зогсоох арга хэмжээ авчээ. Аймгийн АДХ˗ын гүйцэтгэх захиргаанаас нийгэмлэгийн санаачилгаар байгаль орчныг хамгаалах заавал биелүүлэх шийдвэрийг хоёр жилийн хугацаатай гаргасан нь төр, олон нийтийн байгууллагын үйл ажиллагааг уялдуулан зохицуулахад чухал нөлөө үзүүлж байна.

	Ховор ан амьтныг дархлах нь ан амьтан хамгаалах үндсэн аргын нэг бөгөөд одоогоор манай оронд 19 зүйлийн хөхтөн, 11 зүйлийн шувуу (хун, хойлог, хотон, гургуул зэрэг), нэг зүйлийн загасыг (хилэм) дархлаад байна.

	1940˗өөд оны үед ашиглах нөөцгүй байсан аргаль угалз, янгир ямаа, буга, хандгай, хулан одоогийн байдлаар нэлээд өсжээ.

	Манай оронд байгаагүй амьтныг авчирч нутагшуулах, урьд өмнө байсан боловч үгүй болсон амьтдыг уугуул нутагт нь сэргээх нь ан амьтныг хамгаалан үржүүлэх өөр нэгэн чухал арга мөн.

	Тус улсад анх 1956 онд Монгол улсын их сургуулийн биологийн тэнхимээс эрхлэн профессор А. Дашдоржийн удирдлагаар омуль загасыг Байгаль нуураас Хөвсгөл нуурт шилжүүлснээр амьтан нутагшуулах ажлын эхлэлийг тавьсан билээ. 1958˗1959 онд Ховдын Булган голоос Ховд голд минж шилжүүлэн нутагшуулж эхэлснээс хойш уул ажил одоо хүртэл үргэлжилсээр байна. 1967˗1968 онд Сэлэнгийн Буурын голоос Ховдын Хар ус нуурт ондатор нутагшуулав. Эдгээр ажил нь зохих үр дүнд хүрч дурдсан нутаг усанд тавьсан амьтан үржиж өссөөр байна. 1978˗1979 онд доктор А. Дулмаагийн удирдлагаар пелядь загасыг Өвөрхангай аймгийн Найман нуурт нутагшуулж эхэлсэн юм. Ийнхүү амьтны аймгийг нутагшуулан үржүүлэх ажил үргэлжилсээр байгаа бөгөөд цаашид цагаан зээр, тарвага мэтийн агнуурын ач холбогдолтой амьтдыг нутагшуулах зорилт эрдэм шинжилгээний байгууллагын өмнө тавигдаж байна.

	Тус орны ургамлын аймгийг хамгаалах асуудалд ч багагүй анхаарал тавьж байгаа юм. Питомник байгуулж модыг орлуулан тарих боломжийг бий болгож байна. Мөн чихэр өвс, сонгино, чацаргана, алтан хундага зэрэг хүнс тэжээл, техникийн болон эмийн ургамлын нөөцийг хамгаалах, тарималжуулан арвижуулах сорилт туршилтын ажил хийж эхэллээ.

	Байгалийн унаган төрхийг хадгалах, зэргэлдээ бусад нутагт болж буй байгаль орчны өөрчлөлт, сэргээн нутагшуулах ажлын үр дүнг зэрэгцүүлэн жиших лавлах материал болдгоороо дархан цаазтай буюу нөөц газар онцгой ач холбогдолтой юм. Манай оронд нэлээд олон дархан цаазтай газар байгаа боловч тэр нь талбай багатай, эсвэл байгалийн зөвхөн нэг зүйлийг онцлон үзэж хамгаалсан тул дархан газрын олон талын үүргийг бүрэн гүйцэд хангаж чадахгүй байна. Ямар нэгэн нутгийг дархан цаазтай болгохдоо урьдчилан судалж эрдэм шинжилгээний баримт материалыг сайн бүрдүүлсний үндсэн дээр шийдвэрлэж байх нь чухал байна. Иймээс байгаль хамгааллын чиглэлтэй судалгаа шинжилгээний ажлыг өргөтгөн сайжруулах шаардлагатай юм.

	Ан амьтныг хамгаалах ажлыг заавал цөөрч ховордсоны нь дараа биш, элбэг байгаа үед нь ч анхаарах хэрэгтэй. Нэг ангийн нэрээр хэд хэдэн өөр зүйлийн анг агнан бэлтгэж байгаа практик нь тэдгээрийн дундаас тоо толгойн хувьд цөөрч буй амьтдын устаж сөнөхийг урьдчилан ажиглах боломжгүй болгож байв. Жишээлбэл; зээрийн нэрээр бор гөрөөс, хар сүүлтийг агнаж байсны улмаас хар сүүлт эрс цөөрсөн нь сүүлийн үед мэдэгдэв.

	Манай улсад жилд дунджаар ан агнах ажилд 50 гаруй мянган хүн оролцож байгаа бөгөөд туршлагагүй анчид олон тооны анг шархдуулан бүрэлгэж байна. Иймд ан агнуурын ажлыг ангийн хууль дүрмийн дагуу нарийн чанд болгох хэрэгтэй.

	Ан амьтны байгалийн хэвийн өсөлтийг хангаж, улс ардын аж ахуйн салбарт зохистой ашиглахад муугаар нөлөөлж байгаа хүчин зүйлийн нөлөөллийг арилгах, ан агнуурын баялгийн ашиглалтад тавих хяналт шалгалтыг сайжруулах нь чухал болж байна.

	Зэрлэг болон таримал ургамлын хортон устгахын тулд хэрэглэдэг химийн хор хортныг устгахын зэрэгцээ ашигтай амьтдыг ч хөнөөдөг нь нотлогдлоо. ЗСБНХОУ˗ын Дээд Зөвлөл фосфорт цайрыг хөдөө аж ахуйн хортон устгахад хэрэглэхийг бүр мөсөн хориглосон шийдвэр гаргажээ. Учир нь энэ хорыг идсэн мэрэгчдээр хооллосон махчин амьтан үй олноор үхэж үрэгддэг. Ургамлын хортон шавжийг үй олноор устгадаг ятуу, хөтүү, цорхируу, тоодог зэрэг ашигтай шувууд сүүлийн жилүүдэд манай оронд эрс цөөрсөн нь гол төлөв химийн хорт бодисын нөлөөллөөс болсныг цаашид анхаарч аливаа химийн бодисыг хөдөө аж ахуйд маш нарийн судалгаатай хэрэглэх шаардлага зүй ёсоор тавигдаж байна.

	Манай улсын газар тариалан жилээс жилд өргөжин шинэ шинэ газар нутгийг тариалангийн талбай болгон хувиргаж байна. Шинээр газар хагалахдаа гол, уснаас хол, хуурай шил газруудыг сонгон авах явдал элбэг байгаа нь алсдаа хөрсний эвдрэлийг хүчтэй болгон, усалгаатай газар тариалан хөгжүүлэхэд бэрхшээл учруулж, хөрсний ашиглалтын хугацааг богиносгох юм. ЗХУ˗ын туршлагаас үзэхэд гол мөрний хөндий, нуга газрын чийгэрхэг хөрсийг газар тариаланд ашиглаж байгаа нь байгалийн ган, хуурайгаас хэзээ ч айхгүйгээр газар тариалан найдвартай хөгжүүлэх боломжийг бий болгодог байна. Иймд юуны урьд ус, чийгтэй газрыг түшиглүүлэн тариалангийн талбайг сонгон авах нь чухал байна.

	Хавар, намрын улиралд түймэр гарч их хэмжээний ой, бэлчээр шатаж улсад үлэмж хохирол учруулж байна. Ой хээрийн гал түймэр гарч байгаа нь өвс, ургамалтай газар ил задгай гал түлэх, тамхи чүдэнзний гал, цогтой үнс, нурмыг унтраалгүй хаях зэрэг хүмүүсийн анхаарал болгоомжгүй, салан задгай ажиллагаатай шууд холбоотой юм. Иймд иргэн бүрийн сонор сэрэмжийг дээшлүүлж, гал түймэр гарах нөхцөл шалтгааны эсрэг ямагт тэмцэл хийдэг болгох талаар ухуулга сурталчилгааг цуцалтгүй явуулах нь нэн чухал болж байна. Байгальтай зүй зохисгүй харилцах нь зөвхөн түүнийг хомсдуулж байгаагаар барахгүй, улс ардын аж ахуйн бусад олон салбарт хор хүргэж байгаа юм.

	Байгаль орчныг хамгаалахад албан үйлдвэр, аж ахуй, сургууль, соёлын газрын дэргэдэх улс, олон нийтийн байгууллага, нийт иргэдийн хамтын хүчин чармайлт шийдвэрлэх рольтой. Байгаль орчинтой танилцах зорилгоор аялал, эко курс зохиох, орон нутгийн музейг тохижуулан баяжуулж хөдөлмөрчдийг зохион байгуулалттай үзүүлэх, үзэсгэлэнтэй байгаль, газар нутгийг хамгаалалтад авах ажлыг зохиох, өсвөр үеийг байгаль орчноо хайрлан хамгаалах үзэл санаа, дадал заншилтай болгон хүмүүжүүлэх нь чухал байна. Манай орны ерөнхий боловсролын сургуулиуд орон нутагт залуу байгальчдын нийгэмлэг байгуулж, ой, таримал мод, ногоон зүлэг, ус, хөрс, ан амьтан болон түүхийн дурсгалт газрыг хамгаалах олон чиглэлийн ажил зохиож байна.

	Зөвлөлтийн пионер сурагчдын жишээгээр Улаанбаатар хотын арван жилийн нэгдүгээр дунд сургуулийнхан хөх эргүүл «Ногоон эргүүлийн» хөдөлгөөн өрнүүлснийг хот, хөдөөгийн олон сургууль дэмжин дэлгэрүүлж, үр дүнд хүрч байна.

	Хөвсгөл, Төв аймгийн төвийн арван жилийн болон Дархан хот, Завхан аймгийн төвийн долоо, найман жилийн дунд сургуулийн пионер, сурагчид, цэцэг, мод, бут тарьж ургуулах, тэдгээрийг арчлах талаар идэвх санаачилга гарган ажиллаж байна. Энэ мэт үр ашигтай ажлыг цаашид эрчим далайцтай өрнүүлж пионер сурагчдыг идэвхтэй оролцуулах нь сургууль, эвлэл, пионерын байгууллагын чухал зорилтын нэг байх ёстой. Энэ нь өсвөр үеийг байгаль орчинтой ухаалаг харилцаж, түүнийг эрхэмлэн хайрлах үзэл санаагаар хүмүүжүүлэхэд ач холбогдолтой юм.

	Сургуулийн орчин тойрон, орон нутгаа судлах ахмад үеийн байгаль орчноо хамгаалдаг өв уламжлалаас суралцах, төрөл бүрийн дугуйлан, сонгон суралцах хичээлээр ургамал, амьтны амьдралын өвөрмөц онцлог, бүрэлдэхүүн, тархалтыг ажиглуулан судлуулах, пионер сурагчдын дунд байгаль хамгаалах нийгэмлэг нөхөрлөл байгуулах, мод зүлэг, хөрс ургамлыг нүдлэн хамгаалах сар, долоо хоногийн ажил зохиох, ногоон бүс, усны нөөц хамгаалах, ногоон, хөх эргүүлд сурагчдыг өргөн оролцуулах зэрэг хөдөлгөөнийг өрнүүлэх талаар тэргүүний арга туршлагыг сурталчлан байгаль орчноо хамгаалж, нөөц баялгийг нь зохистой ашиглах талаар хөдөлмөрчид, өсвөр үеийнхний дунд суртал нэвтрүүлгийн өргөн ажил зохиох хэрэгтэй.

	Байгаль орчныг хамгаалах нь бидний үеийнхэнд болон ялангуяа эдүгээтэй зэрэгцүүлбэл үйлдвэрлэлд техник үлэмж нэвтэрч, байгалиас улам илүү зүйлийг олдворлох, газрын гүн, сансрын уудамд улам гүнзгий нэвтрэн орох тэр цагт аж төрөн амьдрах хойч үеийнхэнд нэн чухал юм.

	МАХН˗ын Төв Хорооноос Монголын байгаль орчныг хамгаалах II их хуралд ирүүлсэн баярын бичигт эх орныхоо байгалийн баялгийг өсгөн арвижуулах, зүй зохистой ашиглахад өргөн олон түмнийг дайчлан зохион байгуулж, байгаль хамгаалах ажлыг бүх нийтийн хөдөлгөөн болгох явдал чухал зорилт болж байгааг онцлон заажээ. Үүнтэй холбогдуулж байгаль хамгаалах асуудлаар нам, засгаас гаргасан хууль, тогтоомж, шийдвэр, заалтыг ширхэгчлэн хэрэгжүүлэх үйл ажиллагааны явцад бүх ард түмний хяналтыг хүчтэй болгох нь туйлын чухал юм.

	Манай ард түмний амьдралын өсөн нэмэгдэж байгаа хэрэгцээг хангах гол нэг эх сурвалж баян тансаг байгалиа ариглан хамгаалж арвич хямгачаар ашиглах нь бүх ард түмэн, хүн бүхний ариун үүрэг мөн. 

	 

	«Намын амьдрал» сэтгүүлийн 1981 оны № 2˗т нийтлүүлсэн өгүүлэл.


ЗАЛУУ ХҮНД ЮУ ЧУХАЛ ВЭ?

	 

	Олон улсын хүүхдийн өдрийг тохиолдуулан сайхан монгол орныхоо саруул ирээдүй˗социализм коммунизмын бүтээн байгуулалтад гар бие оролцон зүтгэх аз тавилантай авьяаслаг олон дүү нар та бүхэндээ чин сэтгэлийн халуун баяр хүргэж, сурлага хөдөлмөрийн өндөр амжилтыг хүсэн ерөөхийн ялдамд хэдхэн үг захисуу.

	Хүний амьдралыг хүүхэд, идэр, ахимаг үе буюу залуу, хөгшин гэх зэргээр хувааж ярилцдаг бөгөөд эдгээр үе шатны аль алинд өөрийн нь сайн сайхан байдаг боловч залуу насанд оюун сэргэлэн, зориг хурц, юуг ч сурч, юуг ч бүтээж чадах хүч чадал төгс байдаг. Хүний амьдралын энэхүү гайхамшигт үеийг талаар үрэгдүүлэхгүйг ямагт хичээх хэрэгтэй.

	Хүн бүхэн бүх амьдралдаа, амьдралынхаа тодорхой үед тодорхой цаг хугацаанд, жил, сар, хоног, өдөр цаг, хором тутамд зорилго тавьсан байх хэрэгтэй.

	Өсөх үеийн багачууд дүү нар та бүхний юуны урьд эрмэлзэх зорилго бол эрдэм боловсролыг гүнзгий эзэмших явдал мөн. Эрдэм боловсрол эзэмших явдал хялбар бус, хүнд хүчир ажлын нэг юм. Аливаа хүнд бэрхшээлийг даван туулахад өөртөө тавьсан тодорхой зорилготой, түүнийг биелүүлж чадах тэсвэр тэвчээр, хатуужил зоригтой байх нь чухал.

	Ямар ч бэрхшээл хүнд ажлыг давж, тавьсан зорилгоо биелүүлж чаддаг хүнийг хатуужилтай, зоригтой гэнэ. Хүсэл, бүтээл хоёр хоорондоо хол зайтай юм. Та нарт эрдэмтэн, инженер, багш, нисэгч, зураач, хөгжимчин болох хүсэл эрмэлзэл, нэг үгээр хэлбэл шинжлэх ухааныг эзэмших хүсэл бүрэн байна. Гэтэл энэ нь зөвхөн хүслээр хангагддаггүй, үүнийг хичээл сурлагын амжилт шийдвэрлэдэг. Тэгвэл сурлагад яаж амжилт олох вэ? Үүнд, хамгийн чухал нь өөрийн биед хатуужил зоригийг бий болгох явдал мөн. Ямар нэг зорилгыг биелүүлэхэд чиглэсэн ухамсартай үйлийг хатуужил зориг гэнэ.

	Хатуужил зориггүйгээр, идэвхтэй оролдлого, зовлонгүй хялбархнаар ямар нэгэн бүтээл гардаггүй. Аугаа их Маркс, Ленин хэдийгээр сод билэг ухаантан байсан боловч туйлын идэвхтэй, эцэх шантрахгүй ажиллаж, түмэн бэрхийг туулж байж сая амжилтад хүрсэн, үлэмж их үйл хэргийг бүтээсэн түүхтэй. К. Маркс шөнийн гурван цаг хүртэл ажлынхаа тасалгаанд сууж бичдэг, уншдаг, тэгээд өглөө 8, 9 цагийн хооронд боссон байдаг, кофе уух завсартаа сонин уншдаг байсан юм гэдэг. Энэ бол өсөх үеийн та бүхэнд сайхан үлгэр дуурайл болох нь дамжиггүй. Залуу наснаас эхлэн хатуужил зоригийг биедээ бойжуулж сурах, танин мэдэхийн төлөө бүх хүчээ дайчлахыг захиж байна.

	Эрдэм сурахад цаг ашиглах явдал хамгийн чухал нөхцөлийн нэг юм. Цагийн урсгалыг хэзээ ч тогтоож болдоггүйг анхаарч, сурах, судлахад өнгөрөх цаг, минутыг зөв ашиглаж занших нь чухал. Цаг хугацаа бол асар их баялаг мөн. Энэ баялагт хөнгөн хийсвэр хандаж, түүнийг үрэн таран хийж хэрхэвч болохгүй. Өдөр тутам, тасралтгүй шат ахин өндөрлөгт гарч байхаар амьдралынхаа төлөвлөгөөг зохиовол сая нийгэм олондоо ул мөр үлдээж чадна гэдгийг анхаарч орчин үеийн өндөр хөгжил, асар их эрч хурдын энэ эринд залуу насанд заяагдсан эрдэм сурах, бүтээл гаргах бүх бололцоог эх орондоо хэрэгтэй, тустай үйл бүтээх өндөр зорилгын үүднээс бүрэн дүүрэн ашиглахыг эрхэм дүү нартаа захисуу.

	 

	Олон улсын хүүхдийн өдрийг тохиолдуулан 1971 оны 6 дугаар сарын 1˗нд «Үнэн» сонинд тус сонины редакцын захиалгаар нийтлүүлсэн өгүүлэл.

	 


1979 ОНЫ ЗУРГААДУГААР САРЫН НЭГЭНД Д. СҮХБААТАРЫН НЭРЭМЖИТ ТАЛБАЙД БОЛСОН ПИОНЕР СУРАГЧДЫН ХҮНДЭТГЭЛИЙН ШУГАМ ЖАГСААЛ ДЭЭР ХЭЛСЭН ҮГ

	 

	Хайрт пионер сурагчид аа!

	Хүндэт нөхөд өө!

	Хүүхдийг хамгаалах олон улсын өдрийг тохиолдуулан та бүхэнд олон улсын хүүхдийн жилийн ажил эрхлэх үндэсний хорооны өмнөөс чин сэтгэлийн халуун баяр хүргэж мэндчилье.

	Хүүхдийг хамгаалах олон улсын өдөр, зургадгаар сарын нэгний баясгалант энэ өдөр манай итгэлтэй гэрэлт ирээдүй өсвөр үеийнхний төлөөлөгч та бүхэн ардын хувьсгалын их жолоодогч Д. Сүхбаатарын нэрэмжит талбайд хүндэтгэлийн шугам жагсаалд жигдэрч, энхрий хайрт МАХН, засагтаа илэрхийлэлт өргөсөн нь Монголын бүх хүүхэд, пионер сурагчид, өсвөрийн Сүхбаатар МАХН, социализмын үйл хэрэгт чин үнэнч байдгийн яруу тод илрэл юм.

	МАХН˗ын Төв Хорооны нэгдүгээр нарийн бичгийн дарга, БНМАУ˗ын Ардын Их Хурлын Тэргүүлэгчдийн дарга, манай хайрт удирдагч, бид бүхнийг халамжлан хүмүүжүүлэгч нөхөр Цэдэнбал Олон улсын хүүхдийн жилийг тохиолдуулан манай нийт өсвөр үе хүүхэд багачууд, пионер сурагчдад хандаж илгээсэн илгээлтдээ «Нам засаг, ард түмэн, хүүхэд багачууд та нарынхаа эрүүл энх, баяр баясгалан, зол жаргалтай өсөн бойжиж, тал бүрийн өв тэгш хүмүүжил олоход шаардагдах бололцоогоор хангахын тулд бүхнийг хийсээр ирсэн, цаашид ч хийх болно» гэсэн билээ.

	Нам, засгийнхаа энэ хайр халамжийн үрээр манай өсвөр үеийнхэн өндөр мэдлэгтэй, өв тэгш хүмүүжилтэй иргэд болж, монгол˗зөвлөлтийн ард түмний ган бат найрамдал, ах дүү социалист орнууд, түүний залуу үеийнхний нөхөрлөлд хязгааргүй үнэнч, дэлхийн олон орны хүүхэд багачуудтай эв санааны нэгдлээ бэхжүүлэхийн төлөө цуцалтгүй тэмцдэг, тууштай интернационалч, социалист эх оронч үзэл санаагаар хүмүүжиж байна.

	Сайн сайхан бүхнийг хүүхдэд гэсэн Ленин ч зарчмыг хэрэгжүүлэхийн тулд нам, улс, олон нийтийн байгууллага, үйлдвэр, аж ахуйн газрууд, эцэг эхчүүд энэ онд өргөн далайцтай ажил санаачлан, үр хүүхдээ эрдэм соёлтой, эрүүл энх өсөн бойжоосой, өмсдөг хувцас нь цэвэр үзэмжтэй, уншдаг ном нь утга чанар сайтай, сурч хүмүүждэг сургууль цэцэрлэг, амарч ажилладаг лагерь зуслан нь элбэг хүрэлцээтэй байгаасай гэж бүх нийтээрээ мэрийн ажиллаж яам, газар, олон нийтийн байгууллагууд хүүхдийн ясли, цэцэрлэг, сургуулийг шефлэн авч лагерь, зуслан байгуулж хүүхдийн төлөө фондын төв комисс хүүхэд нялхсын сайн сайхны төлөө хүүхдийн байгууллагын материаллаг баазыг өргөтгөн бэхжүүлэх талаар тодорхой арга хэмжээ авч байгаад нийт ард түмэн, хөдөлмөрчид гүнээ талархаж байна.

	Хайрт пионер сурагчид аа! Цаг үргэлж эцгийн халамж, эхийн элбэрэл, ах эгчийн ачлалаар ивээн тэтгэж, сурч хөдөлмөрлөх бүхий л бололцоо нөхцөлөөр хангаж байдаг нам, засгийнхаа халамж хайрыг сурлага, хөдөлмөр, урлаг спорт, олон нийтийн ажилд гаргах онцгой дээд амжилтаар хариулан нам, ард түмнийхээ хувьсгалч, дайчин, хөдөлмөрч уламжлал, аугаа их Зөвлөлт Холбоот Улсын болон ах дүү социалист орны үе тэнгийнхний баялаг туршлага, амжилтаас байнга суралцаж, ажилч хичээнгүй, нягт намбай, арвич, хамтач, идэвх зүтгэлтэй, тал бүрийн авьяас чадвартай, өв тэгш хүмүүжилтэй хүмүүс болон өсөж бойжих нь пионер сурагчид та бүхний нэр төртэй ариун дээд үүрэг мөн.

	Өргөн уудам монгол орны олон зуун сургууль дээр анги дэвших, сургууль төгсөх хаврын шалгалтын баясгалант өдрүүд үргэлжлэн, өнгөрсөн хугацаанд хэн юу сурч мэдсэн, сурлагын чанар ямар байгааг эх орон, ард түмэндээ үнэлүүлж буй хамгийн хариуцлагатай үед та бүхэн энхрий хайрт МАХН, засагтаа илэрхийлэлт өргөж байна.

	Сурагч пионер нэг бүр Намын Төв Хорооны V бүгд хурлын шийдвэрийг хэрэгжүүлэн хичээл сурлагадаа чанарыг эрхэмлэн, арвин их эрдэм мэдлэг, ажил хөдөлмөрийн дадлага хослон эзэмшиж, сайн бүхнийг дэмжин дэлгэрүүлэх бүх нийтийн хөдөлгөөнд идэвхтэй оролцон Олон улсын хүүхдийн жилд нам засаг, эх орондоо сурлага, хөдөлмөр, хүмүүжлийн гялалзсан амжилтаар бэлэг барихыг хайрт дүү нар, пионер сурагчид та бүхэнд хүсэн ерөөе.

	Тэнгэр үүрд цэлмэг сайхнаар цэлийн цэнхэртэж, наран үүрд амгалан тайвнаар мандан гийгүүлж, манай гариг өсөх үеийн баясгалант дуугаар үргэлж цалгиж байх болтугай. 

	 

	Олон улсын хүүхдийн өдрийг тохиолдуулан 1971 оны 6 дугаар сарын 1˗нд «Үнэн» сонинд тус сонины редакцын захиалгаар нийтлүүлсэн өгүүлэл.


ӨСВӨР ҮЕ˗МАНАЙ ЦОГ ЖАВХЛАНТ ИРЭЭДҮЙ

	 

	Хүүхдийг хамгаалах олон улсын өдөр жил бүрийн 6 дугаар сарын 1˗нийг манай эх оронд цог жавхлант өсвөр үеийнхний эрх жаргалын баяр болгон тэмдэглэдэг сайхан уламжлалтай юм.

	Хүүхдийг хамгаалах олон улсын өдөр нь хүн төрөлхтний гэрэлт ирээдүйг дархлан байгуулагчдын баяр, дэлхий дахины энх тайванд дуртай хүн бүхний баяр болж байна.

	Аугаа их Зөвлөлт Холбоот Улс, социалист хамтай нөхөрлөлийн орнууд, нийт шударга хүн төрөлхтөн даян дэлхийд энх тайван, аюулгүй байдлыг бэхжүүлэхийн төлөө эрчимтэй тэмцэл хийж байгаа үед НҮБ˗ын Ерөнхий Ассамблейн XXXI чуулганаас 1979 оныг олон улсын хүүхдийн жил болгохоор шийдвэрлэсэн нь бүх дэлхийн хүүхэд багачуудын амьдрал, хувь заяанд онцгой тэмдэглэлтэй шинэ чухал үйл явдал боллоо.

	Олон улсын хүүхдийн жил эхэлсэнтэй холбогдуулан ЗХУКН˗ын Төв Хорооны Ерөнхий нарийн бичгийн дарга, ЗСБНХУ˗ын Дээд Зөвлөлийн Тэргүүлэгчдийн дарга Л. И. Брежнев Москвагийн телевизээр үг хэлэхдээ «Энэ нь маш сайхан, зөв шийдвэр юм. Юу гэвэл хүүхдүүд бол манай ирээдүй бөгөөд тэд эцэг эхийнхээ үйл хэргийг үргэлжлүүлэх болно. Тэд дэлхийн аж амьдралыг улам сайн, аз жаргалтай болгоно гэдэгт би итгэж байна. Харин бүх улс түмний үр хүүхдэд дайныг үзүүлэлгүй, тэдний бага насыг амар тайван, баяр хөөртэй байлгахыг чармайх нь бидний үүрэг юм» гэж онцлон тэмдэглэсэн билээ. Энэ нь хүүхэд багачуудын энх амьдралын өлгий болсон Зөвлөлүүдийн оронд сайн сайхан бүхнийг хүүхдэд гэсэн Ленин ч зарчмыг хэрэгжүүлэн, хүүхдийн төлөө асар их халамж анхаарал тавьж байдгийн тод илрэл юм.

	1979 оныг олон улсын хүүхдийн жил болгох тухай НҮБ˗ын Ерөнхий Ассамблейн шийдвэрийг манай нам, засаг, нийт хөдөлмөрчид халуунаар талархан хүлээн авч, МАХН˗ын Төв Хорооны шийдвэрээр Олон улсын хүүхдийн жилд зохиох ажлыг эрхлэх үндэсний хороо байгуулан ажиллуулж байна. Тус хороо хүүхдийн төлөө нам, ардын төрийн цуцалтгүй анхаарал халамжийг тусгасан өргөн программ боловсруулан хэрэгжүүлж байгаагийн дотор хүүхдийн цэцэрлэг, ясли, эмнэлэг, сургууль, сурагчдын дотуур байр, уншлагын танхим, пионер багачуудын амралт хөдөлмөр зуслангийн тоог олшруулан, хүүхдийн байгууллагын материаллаг баазыг бэхжүүлэх, хүүхдийн кино, уран зохиол, зураг, дуу хөгжмийн бүтээлийг элбэгжүүлэх зэрэг асуудал багтаж орсон байна.

	Олон улсын хүүхдийн жилийн ажилд улс ардын аж ахуй, соёл гэгээрлийн байгууллага, залуучуудын эвлэл, үйлдвэрчний эвлэл, эмэгтэйчүүдийн болон олон нийтийн бүх байгууллагыг өргөн бөгөөд идэвхтэй оролцуулахаар энэ программд заажээ.

	Өсвөр үеийнхнийг өндөр мэдлэг, өв тэгш хүмүүжилтэй иргэн болгон хүмүүжүүлэхийн тулд үргэлжийн анхаарал халамж тавьж байдаг нь манай социалист нийгэм, түүний хөгжлийн зүй тогтол билээ.

	1959 оны 11 дүгээр сард НҮБ˗ын Ерөнхий Ассамблейн чуулганаар баталсан хүүхдийн эрх хамгаалах тунхагт гарал үүсэл, арьсны өнгө, хэл яриа, шашин шүтлэгийн байдлыг харгалзахгүйгээр бүх хүүхэд нийгмийн хангамж эдлэх, боловсрол эзэмших, эмнэлгээр үйлчлүүлэх эрхээр хангагдаж байхаар заасан юм.

	Гэтэл ямар нийгэм, ямар нь төрөх ёсыг түшиглэн өсөж байгаагаас хамааран хүүхдүүдийн амьдралын шинж төрх, ирээдүйн хувь тавилан нь янз бүр байна.

	Өнөөгийн байдлаар дэлхийн нийт хүн амын 35 хувь буюу 1, 5 миллиард гаруй нь хүүхэд багачууд байгаагийн 200 сая гаруй нь хагас дутуу хоолтой, 76 сая нь оюун санаа, бие бялдрын хөгжлөөр сул дорой, 50 сая гаруй нь эрүүл мэндэд хортой, бага хөлстэй ажил хийж, хүнд хүчир дарлал мөлжлөгт нэрвэгдэж байна.

	Хүнд энэрэлгүй ертөнцөд хүүхдийг бие бялдар, оюун санааны хувьд зэрэмдэг болгох, шоовдорлох, худалдах зэрэг гутамшигт үйл ажиллагаа хэвээр үргэлжилж, өлсгөлөн гачаал, дайн дажны хөлд хүүхэд, эхчүүд амь үрэгдэж байна.

	Хүүхдийн төлөө цаг ямагт анхаарал халамж тавьж, сайн сайхан бүхнийг хүүхдэд гэсэн ленинч зарчмыг хэрэгжүүлж байдаг социализмын орнуудад ном уншиж, тоглож, зохион бүтээж, дуулж бүжиглэж байгаа хүүхдүүд улс орныхоо баяр жаргал, цог жавхланг илтгэн харуулж байна.

	МАХН˗ын Төв Хорооны IV бүгд хурал дээр МАХН˗ын Төв Хорооны нэгдүгээр нарийн бичгийн дарга, БНМАУ˗ын Ардын Их Хурлын Тэргүүлэгчдийн дарга нөхөр Ю. Цэдэнбал «Хүүхдийн төлөө, тэдний эрүүл мэндийн төлөө тавих анхаарал халамжаас нэг ч хүн, нэг ч байгууллага чөлөөтэй байж болохгүй» гэж заасан билээ.

	Хүн амын дийлэнх хувийг хүүхэд залуучууд эзэлж байгаа манай оронд хүүхдийн байгууллагуудын материаллаг баазыг өргөтгөн бэхжүүлэх, хүүхдийн төлөө бүх нийтийн санаачилга, хөдөлгөөн өрнүүлэх ажлыг эрчимтэй зохион байгуулж байна.

	Улаанбаатар төмөр замын ажилтнуудын санаачилгаар 1972 оноос эхлэн хүүхдийн төлөө бүх нийтийн субботник хийж, хөрөнгийг жил бүр хүүхдийн төлөө фондод шилжүүлдэг сайхан уламжлал бий болов.

	Олон улсын хүүхдийн жилийг тохиолдуулан манай нийт байгууллага, хүмүүс хүүхдийн сайн сайхны төлөө шаардлагатай бүхнийг зориулахад ямагт бэлэн байгаагаа илэрхийлж байна.

	Зөвхөн сүүлийн саруудын жишээнээс дурдвал: Энх тайван найрамдлын байгууллагуудын холбооны гүйцэтгэх хороо 100 мянган төгрөг, Монголын улаан загалмайн нийгэмлэгийн гүйцэтгэх хороо 200 мянган төгрөг, Архангай аймгийн АДХ˗ын гүйцэтгэх захиргаа 100 мянган төгрөгийг тус тус Хүүхдийн төлөө фондод бэлэг болгон өгчээ.

	Манай зохиолч, яруу найрагчид олон улсын хүүхдийн жилийг тохиолдуулан «Наран үүрд мандаг» ном бэлтгэж шагналыг нь хүүхдийн төлөө фондод бэлэглэсэн байна.

	Хүүхдийн төлөө фондын төв комисс хөдөлмөрчдийн сайн дураараа хуримтлуулсан хөрөнгөөр аймаг бүрд хүүхдийн үлгэр жишээ цэцэрлэг байгуулан, тэдгээрийг бүрэн тоноглох явдлыг тэргүүн зэргийн зорилго болгон ажиллаж ирэв.

	Хэдхэн жилийн дотор аймгийн төв болон зарим сумдад хүүхдийн 30 цэцэрлэг, яслийн барилгыг барьж байгуулсны 70 орчим хувь нь хөдөө аж ахуйн ажилтан, ажилчид, нэгдэлч малчдын хүүхдийг асарч хүмүүжүүлэхэд зориулагдсан байна. Мөн Улаанбаатар хотод 120 ортой больниц, 300 хүүхэд хүлээж авах иж бүрэн эмнэлэг сувилгааны төвийг барьж байгуулж байна.

	Саяхан манай нийслэлд Хүүхдийн төлөө фондын төв комиссоос эрхлэн «Бүхнийг хүүхдийн төлөө» үзэсгэлэн гаргаж, мөн хүүхдийн номын ордон шинээр зохион байгуулан ашиглалтад орууллаа.

	Жил бүр хүүхдийн урлагийн долоо хоногийг төв, орон нутагт зохиож, «Хүүхдийн ертөнц» уран зургийн үзэсгэлэн нээн ажиллуулж байна.

	Өнгөрсөн 4 дүгээр сард манай эх орны нийслэлд социалист орнуудын эмэгтэйчүүдийн байгууллагын удирдлагын ээлжит зөвлөгөөн болж, уг зөвлөгөөнөөр олон улсын хүүхдийн жилээр зохиож байгаа ажил, НҮБ˗аас эмэгтэйчүүдийн талаар явуулж байгаа 10 жилийн хүрээн дэх ажлын явц зэрэг нэн чухал асуудал хэлэлцлээ.

	Энэ зөвлөгөөнд Олон улсын эмэгтэйчүүдийн холбооны ерөнхийлөгч, Олон улсын хүүхдийн жилийн ажил эрхэлсэн гүйцэтгэх хорооны дарга, Олон улсын Лениний шагналт Фрида Браун, Зөвлөлтийн эмэгтэйчүүдийн хорооны дарга, ЗСБНХУ˗ын Дээд Зөвлөлийн Тэргүүлэгч гишүүн, ЗХУ˗ын баатар, БНМАУ˗ын хөдөлмөрийн баатар Николаева˗Терешкова болон олон улсын эмэгтэйчүүдийн дэвшилт хөдөлгөөний нэрт зүтгэлтнүүд оролцлоо.

	Энэ жилийн намар Москва хотноо болох «Бүх хүүхдийн энх тайван, аз жаргалтай ирээдүйн төлөө» бүх дэлхийн бага хуралд бид идэвхтэй бэлтгэж байна.

	Олон улсын хүүхдийн жилд зориулан Болгар орны хүүхдүүд дэлхий дахины хүүхэд багачуудад хандаж илгээсэн мэндчилгээ, уриалгадаа «Энх тайвны туг» сэдэвт олон улсын хүүхдийн ассамблейд оролцохыг урьж «Дэлхийн бүх анд найзуудаа, бүгдээрээ гар гараасаа барилцан «Нар биднийх» гэж дуулцгаая» гэж уриалжээ.

	БНМАУ˗ын нам, төрийн төлөөлөгчид мөдхөн айлчлах гэж байгаа ах дүү Болгар орны жаргалант хүүхэд багачуудын энэ мэндчилгээ, уриалгыг манай орны нийт хөдөлмөрчид, эцэг, эх, хүүхэд багачууд сэтгэл догдлон хүлээн авч, өсвөрийн Сүхбаатарчуудын хариу мэндчилгээг илгээв.

	Манай хүүхдүүд олон улсын хүүхдийн жилд «Монголын багачууд энхийн төлөө» хөдөлгөөн өрнүүлэн ЗХУ, ах дүү социалист орны үе тэнгийнхэнтэйгээ захидлаар харилцан тэдний туршлага, ололт амжилтаас суралцахад нь анхаарал тавьж байна.

	Саяхан хуралдсан МАХН˗ын Төв Хорооны V бүгд хурал дээр нөхөр Ю. Цэдэнбал «Орос хэлийг сурах нь зөвлөлтийн тэргүүн туршлагыг эзэмших, мэдлэг мэргэжлийнхээ хэмжээг байнга дээшлүүлэх хүчирхэг хэрэглүүр юм» гэж онцлон тэмдэглэсэн билээ.

	Орчин үеийн соёл, шинжлэх ухааны эрхэм нандин бүтээлүүд, техникийн шинэ гарамгай нээлт ололтын тухай бид юуны өмнө Зөвлөлтийн ном, хэвлэлийн баялаг сангаас олж мэддэг билээ.

	Эрдэм мэдлэгийн оньсон түлхүүр орос хэлийг төгс сайн сурснаар орчин үеийн шинжлэх ухааны түмэн нууцад нэвтрэн хүрэх хамгийн дөт замыг сонгон олж чадах юм.

	Манай ялалт амжилтын найдвартай баталгаа болсон Монгол˗Зөвлөлтийн ард түмний ах дүүгийн найрамдал, пролетарийн интернационализмд тууштай үнэнч байж, орон бүхний хүүхэд залуучуудтай эв санааны нэгдэл нягтралаа байнга бэхжүүлж байхыг МАХН бидэнд сурган зааж байна.

	«Алсын их улирлыг авцгаах багачууд мөн өө бид» гэж дуулдаг өсвөр үе маань эх орондоо социализм коммунизмын гэгээн ордон сүндэрлүүлж, үнэхээр «алсын их улирлыг» урин дуудан авчрах өндөр хувь тавилантай хүмүүс юм.

	Амар сайн цагийг авчрахын төлөө амь бие хямгадалгүй баатарлагаар тэмцэж ирсэн ахмад үеийнхээ хувьсгалт, хөдөлмөрч, дайчин уламжлалыг залгамжлан хөгжүүлж сайхан эх орныхоо мандан бадралын үйлсэд оюун эрдэм, авьяас чадлаа зориулахад «хэзээд бэлхэн» байх хүндтэй үүрэг манай өсвөр үед ноогдож байна.

	Хүүхэд багачуудынхаа сайн сайхны төлөө цаг ямагт халамж анхаарал тавьж байдаг нам засаг, эх орон, ард түмнийхээ ач гавьяаг арвин их эрдэм, хөдөлмөр, хүмүүжлийн эрхэм дээд амжилтаар хариулахыг аз жаргалант өсвөр үеийнхэндээ бид уриалж байна.

	Хүүхдийг хамгаалах олон улсын уламжлалт энэ өдрийг тохиолдуулан манай орны нийт хөдөлмөрчид, багш, сурган хүмүүжүүлэгч, эцэг эх, пионер сурагч, хүүхэд багачуудад олон улсын хүүхдийн жилд зохиох ажлыг эрхлэх үндэсний хороо чин сэтгэлийн халуун баяр хүргэж, аз жаргал, сайн сайхны өлзийтэй ерөөл дэвшүүлж байна. 

	1979 оны 6 дугаар сарын 1˗ний «Үнэн» сонинд нийтлүүлсэн өгүүлэл.


ТАВИН ЖИЛИЙН ДАРАА

	(Увс нутагт очсон тухай дурсамж өгүүлэл)

	 

	I. Аян замд бэлтгэв

	МАХН˗ын Төв Хороо надад гүн итгэл хүлээлгэж Увс аймгийн намын хорьдугаар бага хуралд оролцуулахаар томилоход насны бага, нарны эртэд ажиллаж амьдарч байсан газраа тавь гаруй жилийн дараа анх удаа эргэж очих нь үнэхээр сонин сайхан санагдаж сэтгэл нэн баяртайгаар аяны замд бэлтгэв.

	Улаангомоос 1932 оны 10 дугаар сарын 10˗нд гарч Улаанбаатарт ирснээс хойш тавин жил 6 сар өнгөрчээ. Энэ хугацаанд аймаг, орон, ард олны аж байдалд асар их өөрчлөлт шинэчлэлт гарсан нь дамжиггүй.

	Улаангом ямархан болсон бол?

	Хөсрийн даваагаар давж Түргэн, Бөхмөрөнийг дайран Цагааннуур хүртэл, Хангилзаг, Баруунтуруунаар зорчсоор Өндөрхангай хүртэл дахин мориор аялбал сонин байсан.

	Хөсрийн давааны ноёлох өндрөөс үүлэн цагаан дүрстэй ихийн их уулс, үүрийн цолмон өнгөтэй тодын тод оргилуудыг үзэхдээ нүд баясан, сэтгэл тэнийдэг сэн гэх зэрэг олон бодол намайг эзэмдэв.

	Тэр жил Улаангом хүртэл аялахдаа замд үзсэн, харснаа бичиж тэмдэглэж явснаа эргэн санаж авдрын ёроолд он жил улиран хадгалагдаж ирсэн бяцхан цагаан ууттай бичиг цаасыг нэгд нэгэнгүй нарийвчлан үзлээ.

	Миний хувьд инээд хүрмээр ч, сэтгэл хөдөлмөөр ч, баясмаар ч, харамсмаар ч учрал явдал, хүний амьдралын мянган долгиот урсгалын зарим эргүүлэг, булан тохойг эргэн санагдуулмаар элдэв өнгийн тэмдэглэлийн дэвтэр, эх сүүлгүй эрээчсэн цаас, цаг үеэ хэдий нь өнгөрүүлсэн үнэмлэх бичгүүд тэр уутанд байв.

	Улаан шугамтай тайлин цаасан дээр бийрээр таталган бичсэн дөрвөн бичиг гарч ирэв. Нэг дэх нь:

	«Улз голын хошууны тамгын газраас үнэмлэх тамга дарсан бичиг шийтгэн олгосны учир энэхүү үнэмлэх бичгийг барьсан сурагч Цэгмэд болбоос тус хошууны бага сургуулийн танхимд суралцаж уг сургуулийг төгсгөж шалгагдан гарсан жинхэнэ сурагч хүмүүн мөн болох тул үнэмлэх дарсан бичиг шийтгэн олгов.

	Монгол улсын арван наймдугаар он, таван сарын хорин долоон. Дугаар 80. Хошууны дарга Додь, Эрхэлсэн түшмэл орлосон Дагва˗Осор» гэсэн бичиг, одоогийн нэр томьёогоор бага сургууль төгссөн гэрчилгээ байв. Хоёр дахь нь:

	«Монгол улсын арван есдүгээр он, найман сарын хорин зургаанаа. Дугаар 306. Хан Хэнтий уулын аймгийн Улз голын хошууны тамгын газраас. Үүнийг үзүүлэгч Цэгмэд болбоос гадаадын буюу Улаанбаатар хотноо дундад сургуульд одох хүмүүн мөн тул өртөө тутмаас унах эмээлтэй морь, морьтой улаач, нэжгээд хоногийн хүнсний хамт хэрэглүүлэн найм хоногийн хугацааны улааны зар бичиг олгов. Тохиолдсон өртөөд учрыг мэдэж уналга зүйлийг шударгаар нийлүүлэн өгч өнгөрүүлэх ажаамуу, Хэрэг дуусмагц хүчингүй болгосугай. Хошууны дарга орлосон Цээдаш, Эрхэлсэн түшмэл Чөлөө» гэсэн өртөө дамжин явах улааны зар бичиг байв.

	Гурав дахь улаан шугамтай бичгийг уншвал:

	«Монгол улсын арван есдүгээр он, найман сарын хорин зургаанаа. Дугаар 55. Хан Хэнтий уулын аймгийн Улз голын хошуун дахь хувьсгалт залуучуудын эвлэлийн 214 дүгээр үүрийн газраас үнэмлэх бичиг олгосны учир, үүнийг үзүүлэгч тус үүрийн гишүүн Цэгмэд болбоос харьяат аймгийн яамны 2003 тоот тушаалын ёсоор дундад ба гадаадын сургуулинаа одох болсон учир тэндхийн үүрийн газраас шилжүүлэн авч хуралдуулах ажъяамуу хэмээн үүний тул үнэмлэх бичиг олгов. Үүрийн нарийн бичгийн дарга нар Хорлоо, Батцэрэн» гэсэн залуучуудын эвлэлийн өөр үүрт шилжүүлэх бичиг байлаа.

	Дөрөв дэх улаан шугамтай бичиг нь:

	«Монгол улсын арван есдүгээр он, найман сарын хорин зургаанаа. Дугаар 31. Хан Хэнтий уулын аймгийн Улз голын хошуун дахь пионер багачуудын хорин есдүгээр бүлгийн газраас үнэмлэх бичиг олгосны учир үүнийг баригч тус бүлгийн гишүүн Цэгмэд болбоос харьяат аймгийн яамнаас тушаасан хоёр мянган гурван тоот тушаалын ёсоор гадаадын буюу дундад сургуулинаа одох тул тэндхийн бүлгийн газраас шилжүүлэн авч хуралдуулах ажаамуу хэмээн эгүүний тул үнэмлэх бичиг олгов. Аливаа тохиолдогсод учрыг мэдэх ажаамуу. Бүлгийн удирдагч Хорлоо, нарийн бичгийн дарга Чөлөө» гэснийг уншихдаа пионерын энэхүү 29 дүгээр бүлгийн нарийн бичгийн дарга байснаа саналаа.

	Мөн 18 оны 5 дугаар сарын 30˗нд надад олгосон Бүх монголын хувьсгалт залуучуудын хойчийг залгамжлах пионер багачуудын холбооны 311 дүгээр бат илэрхийлэх байна. Түүнд: «Пионер багачууд болбоос ариун цагаан ажлаар амьдарч, ард түмний хүсэх эцсийн зорилго нийгэм журмын байдалд дэвших явдалд туслахыг зорих; пионер багачууд нь ямагт сэтгэлийг төв шударга болгож биеийг ариун цэвэр сахихыг гол болгомой; пионер багачууд болбоос аливаад сурч боловсрохыг эрмэлзэх ба ажил үйлдвэр хийхэд дуртай бөгөөд тустай зүйлийг үүсгэхийг хичээмой» гэх зэргээр пионер багачуудын зорилгыг бичсэнийг цээжээр уншиж байдгаа санахад сонин байв.

	Энэ мэт бат илэрхийлэх, баримт бичиг өдий төдий байгааг үзэж, өнгөрснийг санан дурсаж цаана нь юу байгааг сонирхов.

	Хувьсгалын тулд баатарлаг байлдагч нарт туслах олон улсын хоорондох эвлэлийн БНМАУ дахь салбарын гишүүнд 19 оны 10 дугаар сарын 3˗нд элссэн 4076 тоот бат илэрхийлэхээс эхлэн хувьсгалт залуучуудын эвлэл, үйлдвэрчний эвлэлийн 1930˗аад оны бат илэрхийлэх тус бүр гурав гарч ирэх нь өнгө, чимэг, үг үсгийн хувьд харилцан адилгүй нь сонирхолтой байв.

	Бас Монгол Улсыг хамгаалах явдалд туслах эвлэл, Улаан˗Крестийн эвлэлийн гишүүний хэд хэдэн бат илэрхийлэх гарлаа. Ер нь нягтлан үзвэл бяцхан цагаан уутнаас минь нэлээд олон баримт бичиг, үнэмлэх гарч ирэх төлөвтэй.

	Маргааш нь маш эрт нисэх байснаа ч мартаад он жилийн урсгалд өнцөг булан нь элэгдэж хуучирсан үнэмлэхүүдийг захаас нь үзэж эхлэв. Багш нарыг бэлтгэх сургуульд Монгол улсын 19 онд орж 20 онд төгсгөсөн тул дунд мэргэжлийн багш болох эрх олгов гэсэн үнэмлэх; Бүгд Найрамдах Монгол Ард Улсын Ардыг гэгээрүүлэх ба Эрүүлийг хамгаалах явдлын яамнаас Монгол улсын 24 оны 6 дугаар сарын 5˗нд олгосон дунд мэргэжлийн багшийн үнэмлэх; Ардыг гэгээрүүлэх явдлын яамнаас Монгол Улсын 25, 28 онуудад олгосон удаан жил ажилласан

	Багш нарт үзүүлэх хөнгөлөлтийн 6 болон 83 тоот үнэмлэх, хөнгөлөлтийн нэмэгдэл цалин авч байх чек, Монголын Үндэсний Хувьсгалын уран зохиолчдын холбооны гишүүний 14 дүгээр баталгаа бичиг, «... Улсаас Ардын уран зохиолч цолыг шагнан олгов. Ардын сайд нарын зөвлөлийн дэргэдэх уран сайхны улс төрийн зөвлөл» гэсэн хөх, улаан, саарал өнгийн хавтастай 1930˗аад оны үеийн үнэмлэхүүд байв. Түүнчлэн шүлэг, өгүүллэг, захидал, сурагчдын бүлгэм, дугуйланд зориулж бичсэн жүжиг, дуулалт бүжгийн зохиолын хагас дутуу эх бичгүүд, хавтсан дээр нь Блокнотес гэж латинаар дармалласан нэлээд хэдэн тэмдэглэлийн дэвтэр байлаа.

	Тэдгээр тэмдэглэлийн дэвтрийн нэг нь Улаангом хүртэл аялсан замын тэмдэглэл, Улаангомын аж ахуйн сургуульд багш байсан үеийн өдөр тутмын тэмдэглэл байв. Энэ тэмдэглэлийн эхний хоёр хуудсанд латин үсгээр бичиж эхлээд дараа нь монгол үсгээр бичсэнийг гүйлгэн хараад хэрэг болгож эрсэн зүйлээ олсондоо сэтгэл баяртай, маргааш онгоцонд уншина гэж аяны цүнхэндээ хийв.

	 

	II. Тэнгэрийн замаар

	 

	... 1983 оны 4 дүгээр сарын 18˗ны өглөө 8 цагт бидний суусан АН˗24 онгоц Буянт ухаагийн нисэх онгоцны буудлаас эх орны алс баруун хязгаар Увс аймгийн зүг үлгэрийн Хан гарди шувуу адил хүчит жигүүрээ дэлгэн хөөрлөө. Онгоцны далавчин доогуур Туул голын уудам хөндий, Улаанбаатар хотын захын хорооллууд жирэлзэн өнгөрч, Богд уул жавхлан төгс хөхрөн цэнхэрлэн холдов. Онгоцны дотор дулаахан, тохитой ажээ. Тавь гаруй жилийн өмнө газрын замаар хүрсэн нутагтаа, одоо тэнгэрийн замаар хүрэх нь гэж бодогдон хэрэг болгож эрж олсон хэзээний танил тэмдэглэлийнхээ дэвтрийн хуудсыг эргүүлэн суулаа.

	«... Анх Улаанбаатар хотоос 21 оны (1931 он) найман сарын 20˗ны өдрийн өглөөний 8 цагт гараад баруун зүгт шууд явж, Богд ханы гараашийг дайран мөн удалгүй Хадаасангийн гарааш дээр оройхон ирж, мөн удалгүй цааш явсаар шөнө болгосон бөгөөд машин гэрэлгүйгээс, хөдөө Аюурзанатай хамт нэг хөнжилд унтвай» хэмээн одоогоос яг тавин нэгэн жил найман сарын өмнө Увс нутгийн зүг аяны жолоо залснаа хуудас нь шарласан тэмдэглэлийн хуучин дэвтрээсээ уншаад цаг улирал мөн ч хурдан өнгөрөх юм даа! гэж өөрийн эрхгүй бодож явлаа.

	... Онгоцны мотор жигд нүргэлэн, тэртээ доор хавар цагийн Туул, Орхон, Сэлэнгэ мөрөн угалзлуулан тавьсан цэнхэр тууз мэт харагдана. Увс нутгийг зорьсон анхны аяны зураг, дуртгал сэтгэлийн толиноо тодрон тодорсоор... Тэгэхэд Завхан, Говь˗Алтай, Ховд, Увс (тэр үед Дөрвөд аймаг гэгдэж байв) аймгийн сургуулиудад багшлахаар томилолт авсан бидний хэдэн багш Улаанбаатараас машинаар гарч одоогийн Архангай аймгийн төв Цэцэрлэг хотын наана, урд Тамирын хөвөөнд хүрч очиход уулын гол улаан хоормогтон үерлэж, орсон буур мэт хүрхрэн, цовхчиж байсан тул биднийг одоогийн Цэнхэр сумын төв байгаа газар хээр буулгаж орхиод машин маань буцсан билээ.

	Бид үер татрахыг хүлээн тэнд улиас модны ёроолд гурав хоноод сарлаг зайдлан гол гаталж, цаашаа зарим нь явган, зарим нь үхэр тэргээр явж Заяын Бааюу (одоогийн Цэцэрлэг хот) хүрч билээ. Цэцэрлэгийн босго өртөөн дээр дөрөв унтаад цаашаа үхэр тэргээр гарч Гурвын даваагаар даван уруудахдаа Барс бид хоёр замын зүүн талын горхины эргээр ургасан жимс түүж саатан тэрэгнээс нэлээд хол хоцорч сандран гүйлдсээр давааны бэл хоногийн газар хөсгөө гүйцэж очсоноо саналаа.

	Маргааш нь Хойд Тамирын голыг гаталж цааш явсан тухай тэмдэглэлд: «... Хан˗Өндрийн зүүнтээ үхэр тэргэн дор их л даарч унтвай. Өглөө босож явсаар үд дунд Хан˗Өндрийн гарааш дээр ирвэй» гэжээ.

	Бид баруун хэдэн аймгийн сургуулийн хичээлийн хэрэгсэл ачаа тээш ихтэй явсан юм. Тэгээд өртөөнийхөн ачааг үхэр тэргээр, элчийг мориор явуулдаг байлаа. Би хэдийгээр Улаанбаатар дахь Хар бологсдын сургуульд нэг жил илүү багшилчихсан «хуучин» багш боловч бусад нөхдийнхөө дунд хамгийн бага нь (16 настай) байсан учир «Чи давхиж чадахгүй, бидний явдалд саад болно. Ачаагаа харж тэргээр яв» гэдэг сэн. Тэгээд би үхэр тэрэг дагаж голдуу явган явдаг байлаа. Биднийг Хүрмийн буудал хүрэхэд Ховдоос машин ирнэ гэсэн сураг сонстож тэнд арав шахам хоног хүлээж билээ.

	Хүрмийн буудалд байхдаа Зөвлөлтөөс анх удаа манай оронд ирсэн циркийн жүжигчдийн тоглолт үзсэнээ санаж байна. Морины гүйдэл дунд бууж мордох, эмээл дээр зогсох, газраас чулуу шүүрэх зэрэг циркийн номерыг нэгэн залуу эмэгтэй үзүүлснийг маш бахархан харж морь унах үедээ туршвал чадмаар ч юм шиг санагдаж билээ.

	Ховдоос ирнэ гэж хүлээсэн машин ирсэнгүй тул бид мөн л өртөө дамжин явсаар Хангайн нурууг алдар цуут Эгийн даваагаар давлаа. Давааны оройд асар их овоо байсан бөгөөд түүний өмнөд талд том үхэр чулууны дунд тогтсон багахан нуурын эргээс аргал, угалз давхилдан уулын хярд хүрээд эргэн харж зогсох нь маш жавхлантай сүрлэг байж билээ. Давааны оройгоос урагш, нэлээд зайдуу газар огтолж зүссэн мэт эгц цавчим ханан байц, гүн жалга харагдан, дэвцэг өндөр дээгүүр нь янгирын сүрэг тайван бэлчиж байлаа. Бидний дэргэдүүр энд тэндгүй тарвага зурам гүйлдэн нүхэндээ орсноо даруй буцаж гараад сониуч нүдээ бидэнд тусгаж хошхиролдох нь хэт нутаг хаана вэ, хэрэг зориг юунд вэ? гэх шиг.

	Ууланд ч, усанд ч, хөрсөнд ч, хөрсөн доор ч бас их баялаг бий, азтай төрсөн ашдын сайхан эх орон маань яасан баян тансаг вэ? хэмээн бахархах сэтгэл төрүүлж билээ. Эгийн даваанаас бууж Улаан чулууны буудал дээр очтол өртөөнийхөн «Заг˗Байдрагийн гол үертэй, жигүүртэн шувуунаас өөр юм гатлахгүй» гэхэд нь арга буюу бас л хүлээхэд хүрч билээ.

	... Хөвөн цагаан үүлний дээгүүр, хөх номин тэнгэрийн уудмаар алс өрнө зүгийг барьж жигдхэн, намуухан, дөлгөөн нисэх онгоцны цонхоор Хөвсгөлийн их уулс, алдарт Булнайн нуруу, Отгон тэнгэр өвч битүү цасан бүрхүүлтэй үүл манан дунд цайранхан харагдана.

	Тэмдэглэлийн дэвтрийнхээ шарласан хуудсыг би эргүүлж л явна.

	«... Улаан Чулууны гарааш дээр хүрээд арваад унтах зуураа түүний зүүн өмнөд ууланд гарч тошлой түүж иддэг байлаа. Тэгээд тэндээс тэмээ, мориор цаашаа явж Заг˗Байдраг дээр ирсэн билээ» гэсэн мөрүүд байна.

	Бид Заг˗Байдраг дээр бас л хэд хоноод цаашаа Ховдоос ирсэн ачааны машинд сууж явсан боловч тэр унаа маань санасанчлан хурдалдаггүй, жаахан яваад л зогсчихдог, үе үе мотороос нь гал гарч сандраадаг, галыг нь элс хаяж унтраагаад дараа нь түүнийг нь цэвэрлэж өдөржин, шөнөжин зогсдог байсан билээ. Бид машинаа бараг л урдаас нь чирч, хойноос нь түлхэж, голдуу хээр хөдөө хоноглон явсаар Цагаан˗Олом хүрсэн бөгөөд тэндээс Завхан, Говь˗Алтайн багш нарын зам салж Увс, Ховдын багш нар цааш явсан билээ. Машины жолоочийг Дүйнхэр гэдэг сэн. Ингэж явах замдаа нэг орос хүнтэй танилцсан тухай тэмдэглэлийн дэвтэрт: «... СТОРМОНГ˗ын ажлаар яваа нэгэн оростой их л сайн танилцаж, Завхан дээрээс Улиастай хүртэл хөлсний тэмээ олж өгсөн ба арван төгрөг зээлдүүлэн өгөөд Жаргалантын СТОРМОНГ˗оос ачиж авбай» гэж бичжээ.

	Машиныхаа мотор уруу хаясан элсийг цэвэрлэж, заримдаа дугуйгаа нөхөж байхад маань хоногийн өмнө тааралдсан тэмээн хөсөг гүйцэж ирээд түрүүлэн явчихдаг сан.

	Эрхбиш урагш тэмүүлж яваа болохоор өдөр хоног олныг өнгөрүүлсээр Нуур˗Могой, Баянгол, Харганын гараашнуудыг дайран өнгөрч Ховдод ойртох үе нэг их элсэн манхны дэргэд машин маань мөн л эвдэрч бид цаашаа явгарсан билээ. Тэмдэглэлийн хуудсанд: «Аюурзана, Будрагчаа, Цэдэвдорж нарын хамт нэг эм хонь 4 төгрөгөөр авч идвэй» гэж бичсэнийг уншаад ганцаараа инээхэд минь надтай хамт яваа Эрдэнэмаам «Та яав, юунд инээв» гэж асууж билээ.

	Улаанбаатараас гарснаас хойш 35 хоноод Ховд хүрсэн тухай мөнхүү тэмдэглэлд ийн өгүүлжээ:

	«Жаргалантад 21 оны есдүгээр сарын 25˗ны үүрээр орж ирвэй. Өглөө босоод Жаргалант хотын байдлыг ажиглаваас мод цэцэрлэг болсон туйлын сонирхолтой, хуучин худалдааны янзын нэгэн хот байвай. Ойр хавь ажиглаваас эвдэрхий шавар хэрэм байшин олон бөгөөд юун болсныг асууваас газар хөдөлж иймд хүрсэн хэмээмой». Үнэхээр урьд шөнө нь Модон овооны даваан дээр гарахад уулнаас чулуу нурах нь сонсогдон нижигнэсэн их дуун уулс дамжин цуурайтаж байсан билээ.

	... Онгоц улам хурдлах шиг болов. Зорчин явагчид чив чимээгүй. Онгоцны далавчин доогуур идэр залуудаа эргээр нь давхисан мөрөн гол, нуур цөөрмийн цэнхэр мандал жирэвхийн өнгөрч, алс тэртээ Хангайн салбар олон уулсын сүрлэг өндөр оргилууд мөнгөн дуулгатай гялалзан дүнхийнэ.

	Тэмдэглэлийн дэвтрийнхээ хуудсыг эргүүлэх бүр өнгөрснийг сануулах шинэ шинэ дуртгал сэргэн ирнэ.

	«... Тэндээс тэндхийн өртөө лүгээ хэрүүл хийж байж арай хэмээн морь олж унаад Увс аймгийн зүг явж оройн нар орсон хойно Онгоцны өртөөн дээр ирвэй.

	Ховдын голыг онгоцоор гатлахад баахан аюумаар байвай. Тэндээс ачаагаа шөнөдөө явуулж унтаад маргааш нь өөрсдөө явж Зээрийн өртөөн дээр ирэхэд тэрхүү өртөө унаагүй байснаас Онгоцны өртөөний морьд ба тэмээг гулсуулж Сондуулын өртөөнд шөнө ачаагаа гүйцэн ирвэй. Сондуулын өртөөн дээрээс ачаагаа явуулаад тэнд унтлаа. Энэ шөнө Дарьсүрэн биднийг гүйцэж ирвэй. Маргааш нь цаашаа явж Намирын хоршоог дайраад Шар Бүрдийн өртөөн дээр үд дунд ирж тэндээс шууд явж, Бургастайн өртөөн дээр гурван цагийн үед ирэхэд туйлын хүйтэн хар салхи болсон бөгөөд зуны хувцастай бид даарч ачаагаа явуулаад өөрсдөө унтвай. Маргааш нь явж үд дунд Бошогтын өртөөн дээр ирж мах чануулж идээд мордож Улаангом орохоор явбай» гэсэн мөрүүд тэмдэглэлийн минь дэвтрийн хуудаснаас тодорно.

	Энэхүү аянд ганзага нийлж явсан багш нар үеийн сайн нөхөд Даржаа, Барс, Цэдэвдорж, Дарьсүрэн нарын маань дүр сэтгэлд бууж, тэмдэглэлийн дэвтрээ цааш гүйлгэн уншвал «... Улаангомын барааг үзвээс нэгэн их хүрээ ба модон дотроос шавар хэрэм, жижиг шавар байшингууд цухуйн үзэгдэнэ» хэмээжээ.

	Тэмдэглэлийн дэвтрээ уншиж дуусаагүй байтал «Хэдхэн минутын дараагаар манай онгоц Увс аймгийн төв Улаангом хотод бууна» гэж үйлчлэгч бүсгүй зарлав. Цагаа харвал Улаанбаатараас гарсаар дөнгөж 2 цаг 40 минут өнгөрчээ. Тавь гаруй жилийн тэртээ үхэр тэрэг, морь, машин ээлжлэн хэрэглэж 40 гаруй хоногийн аян замыг туулан ирж байсан нутагт ийнхүү гуравхан цаг орчим нисээд буухад үнэхээр сэтгэл бахдам ажээ.

	Улаангом ямархан болсон бол? Тэр үеийн барилгаас аль нь байгаа бол? Таних хүн байдаг болов уу? гэх зэрэг олон зүйл бодогдон явтал Улаангомын зөөлөн хөрсөн дээр АН˗24 онгоц аятайхан буув. Онгоцноос гармагц мөнх тэнгэрийн мөнгөн багана буурал алтайн дорнод жигүүр Хархираа уул хамгийн түрүүнд нүдэнд тусаж Улаангомд арай ойртсон юм шиг харагдлаа.

	Уул шилжин нүүсэн биш Улаангом дөрвөн зүг найман зовхист дүүргээ тэлж хуучин цагийн бяцхан тосгоноос хувьсгалт Монголын шинэ хот болтлоо өргөжин хөгжсөнөөс Хархираа уул хаяа хормойгоо тариан талбай хүртэл дэлгэж аймгийн төвд ойртсон мэт санагдсан нь тэр бөлгөө.

	Унаган хотоо социализмын барилгаар сүндэрлүүлэн, «уулсыг ойрттол» дүүргийг нь тэлэн хөгжүүлсэн, айдархан залуугийн минь ивээлт нөхөд, тэдний үр ач, ажилсаг хөдөлмөрч Увс нутгийнхан сайн байна уу? гэж зүрхэндээ шивнэн өгүүлэв.

	— Нандин сэтгэлийнхээ дээжис, найраг шүлгээ зориулсан, насан идрийн минь дурсгалт нутаг, Алтайн салбар хөвчин нурууд, Ачит, Хяргасын тунгалаг цэнхэр нуурууд сайн байна уу? гэж сэтгэл дотроо нутаг ус лугаа мэндлэв.

	— Сайн. Дүүрэн баяртай, төвшин жаргалтай гэсэн дуу угтсан нөхдийн мэндчилгээнд багтан сонсогдсон нь лавтай.

	 

	III. Улаангом

	 

	Миний сэтгэлд хоёр Улаангом урган гарч байлаа. Нэг нь мөнөөхөн шавар хэрэм, жижигхэн шавар байшингууд, хийд хүрээ бүхий хуучин Улаангом, нөгөө нь өргөн сайхан гудамж, өндөр барилга байгууламж бүхий өнөөдрийн Улаангом хот.

	Тэр жил Улаангомын аж ахуйн сургууль дээр нөхөр Барс бид хоёрыг очиход байх байр эсгий гэр ор дэвсгэр бэлэн байлаа.

	Миний замын тэмдэглэлийн дэвтэрт:

	«... Тийнхүү явсаар Улаангомд ирж өртөөн дээр бууваас ачаа ирсэн тул тэмээнд ачуулан аж ахуйн сургууль уруу явуулаад өөрсдөө хойноос нь очиж бэлтгэсэн орон дээр амран хэвтэхэд их л сайхан байвай. Өртөөгөөр зүдэрч явснаа санахад зүүд мэт» гэж бичсэн байна.

	Сургуулийн нярав Байтуу үлээсэн давсаг мэт бөөрөнхий ногоо авчирч бидэнд өгснийг идэхэд буюу ший˗гуа гэгчийг идэж үзсэн билээ. Аав, ээж, гэр орноосоо алс хол явахад ийнхүү элэгсэг найртай угтаж, орох орон, ор дэр, хоол унд бүгд бэлэн, халамж анхаарал төгс байсанд арван хэдхэн настай балчир хөвгүүд бид их л урам зоригтой байж билээ. Ер нь Увс нутгийнхан ааш зан сайтай, найрсаг зочломтгой, очсон айл, уулзсан хүн болгон «Бяцхан хөвгүүн аль нутгийнх вэ?», «Хөвгүүн хэд настай ч», «Гэрээ санаж байна уу ч хөвгүүн?» гэх зэргээр асууж танилцан, настан буурлууд нь «Хөөрхий бяцхан хөвгүүн байна» гэж толгой илж өхөөрдөхөд нь сэтгэл уяран баярладгаа санахын сацуу энд дурдмаар нэгэн бодол надад төрөв.

	Юун хэмээвээс: Одоогийн боломжтой сайхан нөхцөлд манай зарим байгууллага, газрууд сургууль төгсөөд орон нутагт томилогдон очиж байгаа залуу хүмүүст хайхрамжгүй ханддаг дутагдал арилахгүй байгаа нь тун ч харамсалтай юм даа.

	... Тэр үед Дөрвөд аймгийн намын хороо, аймгийн яаманд Мижид, Ноосой, Гэнэн, Рагчаа, гэгээрлийн хэлтэст нь Намсрай, Чогдон, эвлэлийн хороонд Бүргэдэй, Хөхтэй, Баттулга, Шаравсэнгэ зэрэг хүмүүс ажиллаж байсныг санаж байна. Манай аж ахуйн сургууль дөрвөд хаадын цэцэрлэгийн хэрмийн өмнөд талд жижигхэн шавар хэрмийн дотор байдаг, найман гэртэй, дөчөөд сурагчтай, тэд нар мөнөөхөн гэрүүдэд хичээллэдэг ч, байрладаг ч байлаа.

	Энэ сургуульд суралцдаг Бамбуу, Лэгцэг, Саглагар, Намжил зэрэг ахмад хүмүүс, мөн миний үе тэнгийн Жаргал, Хувьт, Жавзан, Дүмээ, Жавзмаа, Хашхүү зэрэг сурагчид болон жагсаалын дарга хүүхэн гэдэг идэвхтэй сэргэлэн залуугийн тухай тэмдэглэлд дурдсан байна.

	Сургуулиас урагш дөрвөлжин шавар хэрмийн дотор Улаангомын хүрээ байдаг сан. Намын хороо, аймгийн яам нь Цэцэрлэгийн хэрмээс зүүн тийш хэдэн намхан шавар байшинд байдаг сан. Цэцэрлэгийн хэрмийн хойд талд морзоор мэдээ дамжуулдаг утасны хорооны дарга Очирбат хэмээх биднээс арай ахмад, авхаалжтай сэргэлэн, орос хэл сайн мэддэг хүн байдаг сан. Барс бид хоёр Очирбаттай танилцаад үргэлж тэднийхээр очдог байлаа. Очирбатынд очихдоо цэцэрлэгийн шавар хэрмийг давж, өвгөн улиас, өвдөг өнгөрсөн өтгөн ногоон дундуур гүйлддэг сэн. Хуучин Улаангом миний сэтгэлд ийнхүү үлдсэн байв.

	Улаангомд очоод энэ бүхнийг дурсан санаж, манай аж ахуйн сургууль, Зоригт хааны ордон, цэцэрлэг, Власов эмчийн цагаан байшин хаахна байлаа? Бид цэцэрлэг дундуур чухам хаахнуур гүйлдэж явсан бол оо? гэж бодоход ч сонин, харахад ч сонин, буурь байршлыг нь эрж олох боломжгүй болсон байв.

	Манай сургууль байсан газарт цэцэрлэг, сургуулийн шинэ барилгууд баригджээ. Улаангомын хүрээний буурин дээр аугаа их Зөвлөлтийн ард түмний найрамдал нөхөрлөлийн билэг тэмдэг болсон арван жилийн дунд сургуулийн иж бүрэн барилга байгууламж сүндэрлэн босож, ард түмний олон мянган үр хүүхдэд эрдэм түгээх гэрэлт уурхай болж байна.

	Дөрвөд хаадын цэцэрлэгийн шавар хэрмийн хойд ханын богинохон хэсэг үлдсэнээр баримжаалж манай сургууль тэртээ өмнө, тэр хавьд байж уу даа, Улаангомын хийд тэнд л байсан болов уу гэж таамагламаар байв. Улаангом нь сургууль, эмнэлэг, цэцэрлэг, ясли, театр, клуб, номын сан, үйлдвэр, худалдааны олон арван барилга байгууламж сүндэрлэсэн орчин үеийн сайхан хот болжээ.

	... Хуучин Улаангомыг би чухамхүү дурсамж, тэмдэглэл хоёроосоо л сэргээн санаж, сэтгэлдээ буулгасан билээ.

	Тэмдэглэл гэхээс залуу нөхөд тэмдэглэл хөтөлж заншвал хожмын өдөр өөрт нь ч дурсгалтай, өрөөл бусдад ч сонин байж мэдэх юм гэж санаснаас улиран өнгөрсөн цагийн улаан шугамтай бичгүүд хадгалснаа хүртэл энэ өгүүлэлд бичсэнээс биш, гайхуулах, сайрхах санаа өвөрлөөгүйг минь эрхэм уншигчид ойлгоно байхаа.

	Бяцхан уутаар байтугай, шуудай дүүрэн сонин хачин баримт сэлттэй, сургамжаар баян тэмдэглэл хадгалсан, амьдралын урт түүхт замыг туулсан ахмад буурлууд манай оронд олон байгаа шүү дээ. Олны хүртээл болгох юм бол сонин байх нь дамжиггүй.

	Залуу зандан явахдаа ирээдүйнхээ тухай бодоход сайхан санагддаг байлаа. Одоо өнгөрснийг бодоход надад сонин байна. «Тавин жилийн дараа» гэсэн энэ өгүүллэг миний дуртгалын нэгэн бүлэг болох болтугай.

	Би бичиж буй тэмдэглэлийнхээ утга санаанаас бага зэрэг хазайсандаа уншигч нөхдөөс өршөөл гуйгаад Улаангомын өдрийн тэмдэглэлийн хуудсыг дахин эргүүлж түүнээс хэдэн мөр бичье.

	«... 1931˗10˗18. Цэцэрлэг дотуур явж Намсрайн буугаар шувуу буудвай. Энэ өдөр сайхан өдөр байсан билээ» гэснийг уншаад, элээ л буудсан байхдаа гэж бодон махчин шувуу нь хортон мэрэгчдийг устгадаг, байгальд тодорхой үүрэгтэй байдаг. Ер нь байгалийн тэнцвэрийг алдагдуулбал нөхөшгүй гарз хохирол учирдгийг санаж гэнэн болчимгүй үеэ дотроо зэмлэлээ. Түүнчлэн Улаангомын өдөр тутмын тэмдэглэлийн дэвтэрт: «Улаангомын орчим Увс аймгийн нутгуудад чулуун нүүрс буй хэмээн сонсогдоно» гэх буюу «Сургуулийнхаа байр байдлыг гүйцэлдүүлэхийг оролдохын зэрэгцээгээр сайн өдөр тариа хураалтын ажилд явдаг байвай» гэж бичсэнийг уншив.

	Увс аймгийн хөгжимт драмын театрт орчин үеийн дуу бүжиг, олон ястны язгуур урлагийн бүтээл хосолсон чадварлаг сайхан тоглолт үзэхдээ тавь гаруй жилийн өмнө Зоригт хааны ордонд (одоогийнхоор бол соёлын ордон л байж дээ) «Өнчид» нэртэй дуулалт жүжиг зохион тоглуулж, Удганы Аюуш гэдэг дуучин бүсгүй тэр жүжгийн гол дүрд дуулж байсныг, бас манай аж ахуйн сургуулийн хүүхдүүд жүжгийн бүлгэм байгуулан шог хошин жүжиг тоглож байсныг дурсан санаад хэзээний авьяас билигтэй энэ нутгийнхан одоо урлагийн ямар их өндөр түвшинд хүрснийг бахархан харж суулаа. Ер нь эргэн санахад бидний үеийн хүмүүс юм юмыг л сонирхож, сурах мэдэхийг оролдож, хийж бүтээхийн хүслэнгээр дүүрэн явдаг байжээ. Барс бид хоёр л гэхэд багшийн ажлын зэрэгцээгээр оёдол сурахыг хичээнэ, орос хэл оролдоно, биеийн тамирын хичээлд явна, зохиол бичнэ, жүжиг тоглоно. Улаантолгойн арын голоос чацаргана түүнэ, тариа хураалцана. Тэр бүхнээс сургуулийнхаа сурагчидтай хамт жүжиг тоглож байсан минь сэтгэлд тодхон үлджээ.

	Би өндөр бортого малгай өмсөж, нүдэндээ цаасан шил зүүгээд хөрөнгөтөн болж хэдэн сурагчаа дарлагдаж буй ажилчны дүрд тоглуулж байснаа «1931 оны аравдугаар сарын 29˗нд Увс аймгийн Цэнгэлдэхэд ший гарсан» хэмээн тэмдэглэлийн дэвтрээс уншаад энэ бүхнийг эргэн дурсахад хүрэв.

	 

	IV. Үржилт цэцгийн нэгэн дэлбээ

	 

	Сая би Увс аймагт очихдоо хойшоо Сагил, баруун урагш Тариалан, зүүн урагш Наранбулаг сумаар явлаа.

	Сагил сум руу явах замдаа Цагаан дэглий уулын тэнүүн магнайг хараад 1932 оны намар сурагч Цэдэвийн хамт энэ нутгийг дамжин морин өртөөгөөр Цагааннуур хүртэл явснаа санав.

	Түүнээс хойш таван арван жил өнгөрсөн боловч сэтгэлд минь Цагаан дэглийн содон оргил сүндэрлэсээр өдий хүрчээ. Үүлнээс дээш өндийсөн ихийн их уулс нь орчлонгийн чимэг, байгалийн жавхаа бөгөөд талын хүний сэтгэлийн үл үзэгдэх нандин чавхдасыг хөглөн, догдлуулах увдистай ажээ.

	«Сурагч Ганбат», «Булшин дээр», «Аялах замд», «Алагдай аварга» зэрэг өгүүллэг, шүлгийнхээ сэдвийг Алтай нутгаас олсноо дурсан санахад таатай байлаа.

	Энэ сайхан нутаг нь идрийн цогтой насанд минь эрдэм номд шамдах эрч хүч хайрласан түмэн ачлалт, мянган дурсгалт газар билээ.

	Увс нутгийнхны уран биелгээ, эгшигт хуурын аялгуу мэт хөөмий, тууль хайлах өвгөдийн хэдэн өдөр, цагаар цээжээр ундруулан ярих гайхам ухаан, ардын уянгалаг дуунууд сэтгэлд хоногшин үлдсэн юм.

	Долоодой мэргэн хааны уйгуржин бичигт хөшөө, хэдэн зуун мал багтах жинст хадны агуй, Бөхмөрөнгийн арслан зааны дүрстэй хад чулуу, ёл, хойлог, гургуул, түмэн шувуудын жиргээн, жамц давс, болор анар, оюу номины орд болсон энэ үзэсгэлэнт баян нутгийг яахан мартах билээ.

	... 1932 оны намар цаг. Цагааннуур орохоор явах замд Төгсбуянтын хүрээн дэх бага сургууль дээр болсон нэгэн явдал одоо болтол санаанаас гардаггүй юм. Урт Сүрэн гэдэг багш намайг угтан авч «Цэвэгмид чи хүрээд ирдэг тун сайн боллоо. Манай нэг сурагчийн эх орос эмэгтэй ирээд бид хэлийг нь ойлгохгүй байна. Чи орчуулж аль» гэв. Гэрт орвол ес, арав орчим насны орос царайтай хүүхдэд нэгэн орос эмэгтэй боов чихэр өгч, олон эхт яриа дэлгэх нь эх хүний сэтгэл зүрхний үг болох нь илт байв. Тэр эхийн хажууд суугаа дөч эргэм насны малчин монгол хүн:

	«1922 онд манайх Бөхмөрөнд нутаглаж байлаа. Нэгэн шөнө буу пижигнэн мал үргэж, ноход шуугилдав. Чухам юу болж байгааг ойлгож ядан, чих тавин чагнаж байтал манай танил энэ бүсгүй нөхөртэйгөө гүйн орж ирээд манцуйтай хүүгээ орон дээр тавиад гарснаас хойш арван жил сураггүй байлаа. Гэтэл саяхан хөөрхий энэ бүсгүй хүүгийн минь эх нь манайхыг сурагласаар яваад олж ирэхэд нь хүүтэй нь уулзуулж байна. Энэ эхээс гарсан боловч манайд өссөн болохоор хүү маань орос хэл мэдэхгүй, эх нь монгол хэл мэдэхгүй, ингээд бид хөглөж сууна, юу гэж ярьж байна, хэл залгуулж өгөөч хүү минь» гээд над руу харж билээ.

	Миний мэддэг байсан хэдэн орос үг тэр эхийн яриаг дамжуулахад хүрэлцсэнгүйд би ихэд харамсаж өөрийгөө зэмлэн сууж билээ.

	Энэ өдрөөс эхлэн заавал орос хэл суръя гэдэг нэгэн үзүүрт бодол төрж мөнөөхөн утасны хорооны Очирбатаар заалган өдөрт 2˗3 үг цээжилж эхэлсэн билээ. 

	Тавь гаруй жилийн тэртээх идэр залуу насныхаа энэ мэт олон дуртгалыг сэргээн сэргээн санаж явахад Увс нутаг үнэхээр танигдашгүй болтлоо шинэчлэгдэн өөрчлөгдөж цэцэглэн хөгжжээ.

	Онгон зэлүүд байсан нутагт орчин цагийн шинэ тосгон сууринууд үүсэж сумын төвд цэцэрлэг, сургууль, эмнэлэг, ясли, музей, клуб зэрэг олон арван барилга байгууламж бий болжээ. Сумын төвүүд урьд миний байсан үеийн аймгийн төв Улаангомтой жишишгүй том суурин газар болсон байна. Сагил, Тариалан, Наранбулаг сумын сургуулийн сурагчид дуу хөгжим, биелэг, бүжиг бүхий маш хөөрхөн урлаг сайтай концерт тоглож үзүүллээ.

	Тариалан сумын төвөөс баруухантай услалтын системийн барилга байгууламж, зүүхэнтэй усалгаатай тариалангийн уудам их талбай, ЗХУ˗аас барьж байгаа аж ахуйн төвийг үзэхдээ тариачин эр модон анжис үхэрт хөллөөд зүтгүүлж явсан цаг, эдүгээ үе хоёрыг зэрэгцүүлэн дахин 50 жилийн дараа ямар болсон байхыг сэтгэн удтал бахархан зогслоо.

	Увс аймгийн хөгжил цэцэглэлтийг зөвхөн ардын боловсрол, эрүүлийг хамгаалахын цөөхөн тоо баримт тодорхой харуулна.

	1931 онд багшаар очиж байхад минь долоо, найман бага сургууль, арваадхан багштай байсан Увс аймагт одоо арван жилийн дунд сургууль 5, найман жилийн дунд сургууль 19, бага сургууль 5, хөдөө аж ахуйн техник˗мэргэжлийн сургууль 1, багш 500 байгаа бөгөөд эдгээр сургуульд 20 мянга гаруй охид хөвгүүд суралцаж гуч гаруй хүүхдийн цэцэрлэгт 1800 гаруй хүүхэд хүмүүжиж байна.

	Улаангом хотод нарийн мэргэжлийн 10 гаруй тасаг салбартай, 280 ортой нэгдсэн эмнэлэг, тус аймагт сум дундын больниц 3, их эмчийн салбар 15, бага эмчийн салбар 60, эмийн сан 20 ажиллаж байна.

	Улаангомынхон ЗХУ˗ын телевизийн нэвтрүүлгийг өдөр тутам үзэж байна.

	Эх орноо арван найман дэлбээтэй мөнх үржилт цэцэг лүгээ үлгэрлэвэл Увс аймаг түүний нэгэн дэлбээ билээ. Эх орныхоо хөгжил цэцэглэлтийн тухай ярихад арван найман ийм аймгийн тухай бодох нь зайлшгүй.

	Үржилт цэцгийн арван найман дэлбээг өгүүлэхдээ эх орны зүрх болсон Улаанбаатар, найрамдал, нөхөрлөлийн ариун билэг тэмдэг болсон Эрдэнэт, Дархан, Багануур хотуудаа бодон бахархана.

	Энэ сайхан цэцэглэлтийн үр шимийг өгөгч ивээлт нам, засаг минь, үй түмний итгэл, зүтгэл хөдөлмөр нь, их анд Зөвлөлт нөхдийн ариун сэтгэлийн ач тус нь тэнгэрийн нарнаас илчтэй, тэнгис далайгаас арвин бөлгөө.

	Урьд эдүгээг зүйрлэн хараад сэтгэл зүрхний угаас баярлана гэдэг энх мэндийн жаргал ажээ.

	 


«ПИОНЕРЫН ҮНЭН» сонины сурвалжлагчтай хийсэн ярилцлага

	 

	Асуулт: Хүний эрхэм сайхан зан чанарын тухай таны бодож явдаг зүйл юу байна?

	Хариулт: Аав, ээж, ах, эгч, багш ахмад хүмүүсийн үг, сургаалыг сүслэн дагаж, захиа даалгаврыг нь заавал биелүүлдэг, хүнд тус хүргэхийн тулд л энэ ертөнцөд заяагджээ гэмээр, анд нөхдийнхөө хичээл сурлагад, айл саахалтынхаа ажил амьдралд үргэлж анхаарал тавьж тусалдаг, зан авир (характер)˗ын хувьд: даруу эелдэг, төвшин, шударга, тэсвэр тэвчээртэй, зан чанарын (совесть) хувьд: аливаа үйлсэд ямагт хариуцлагатай, бат сахилгатай, идэвх зүтгэлтэй, чин зоригтой, мэдлэгтэй, ухаалаг ханддаг байх нь хүний эрхэм сайхан зан чанар бөгөөд сайн санаа, сайхан сэтгэл нь ямагт сайн сайхан бүхний эх сурвалж гэж би бодож явдаг юм.

	 

	Асуулт: Өнөөгийн хүүхэд багачууд ямар байх ёстой гэж та үзэж байна вэ? Тэдний нийтлэг гэмээр дутагдал?

	Хариулт: Эрдэм боловсролтой, соёлч боловсон, эрүүл чийрэг байх ёстой. «Их мэдлэг бол хүний дээд чимэг мөн» гэж К. Маркс сургасан байдаг. Хүн юм сурч мэдэх нь өөрөөс нь л шалтгаална. Өөрөө хичээхгүй бол хэчнээн сайхан сургуульд ямар ч сайн багшаар хичээл заалгаад сайн сурахгүй. Иймд эрдэм боловсролтой болохын тулд бололцоо бүхнийг ашиглахыг дүү нартаа зөвлөмөөр байна.

	Сурсан мэдсэнээ байнга баяжуулахын тулд өдөр бүр ном уншиж байх хэрэгтэй.

	Ном нь орчлон хорвоог танин мэдэхийн түлхүүр, мэргэн багш, цэцэн зөвлөгч мөн. Сурсан мэдсэнээ ажил амьдралдаа бүтээлчээр хэрэглэж чаддаг байх хэрэгтэй юм. Зөвлөлтийн нэрт зохиолч М. Горький «Мэдэхийн тулд биш, харин хийхийн тулд мэдэх хэрэгтэй» гэснийг санаж явагтун.

	Хүний соёлч боловсон байдал нь юуны өмнө түүний ухамсар, биеэ авч яваа байдал, зан төрхтэй холбоотой. Соёлч боловсон байдлыг зарим хүн айлд орохдоо зөвшөөрөл авах, хүнтэй мэндлэх, хувцсаа цэвэр аятай өмсөх зэрэг хэдхэн хэвшил эзэмшихийн төдийгөөр өнгөц ойлгодог гэм бий. 

	Соёлч боловсон байдал гэдэг нь улс нийгэм, хамт олныхоо төлөө санаа тавьж ажиллах, нөхөдтэйгөө эв найрамдалтай байх, бусадтай эелдэг зөөлөн харилцах, аливаа зүйлд үнэнч шударгаар хандах, хаана ч биеэ зөв авч явах зэрэг их өргөн хүрээтэй, гүн гүнзгий агуулгатай зүйл юм шүү.

	Хүүхэд залуучуудад байдаг нийтлэг гэмээр дутагдлын хувьд асуусан байна. Зөвлөлтийн аугаа их сурган хүмүүжүүлэгч А. С. Макаренко: «Их зориг нь зөвхөн ямар нэгэн юмыг хүсэх, гүйцэтгэх төдийгүй, бас хэрэг болоход өөрийгөө аль нэг юмнаас болиулах чадвар юм. Зориг нь хүсэл, түүнийг хангах төдий зүйл биш билээ. Зориг гэдэг нь аливаа зүйлийг хэчнээн их хүссэн ч тэр хүслээ тэвчин барих, тэр ч атугай түүнээсээ татгалзах тийм чадвар юм. Тоормосгүй машин байхгүйн адил тоормосгүй ямар ч зориг байж болохгүй» гэж хэлсэн байдаг.

	Тэвчээр зоригийн «тоормос» дутсанаас алдаж осолдох, дутагдал гаргах явдал зарим хүүхэд залуучуудад үзэгдэх юм. Тийм тэсвэр тэвчээргүй явдлаас ямагт болгоомжлох хэрэгтэй. Аливаа ажилд бодолтой, хүлээцтэй хандаж сурах нь чухал. Бэрхшээл зовлон тааралдлаа ч шантрахгүй, хэзээд хатан зоригтой явах хэрэгтэй.

	 

	Асуулт: Ахмадын шилдэг уламжлалаас тусгаж авах зүйл асар их юм. Харин үүнээс энд онцолж хэлмээр чухам юу юу байх ёстой вэ?

	Хариулт: Ахмад үе нь бидний аз жаргалын төлөө халуун амь, бүлээн цусаа үл хайрлан тэмцэж ялалтын туг мандуулсан далай гавьяатан, эдүгээ цагийн энх хөгжлийн гэгээн саруул ордныг цогцлон байгуулахын төлөө уух унд, унтах нойроо хасан зүтгэсэн түмэн ачтан билээ. Иймээс хүүхэд, залуучуудад хэзээ боловч ахмад хүмүүсийн сургамж, үйл ажиллагааны сайхан жишээ ус, агаар мэт чухал болохыг мартаж болохгүй. Тэгээд ч манай ард түмэн ахмадын сургаалыг алттай зүйрлэдэг байна.

	Ахмад үеийнхний ажилч хичээнгүй, аливаа ажил үйлсэд хариуцлагатай, бат сахилгатай, үнэнч шударга, хүнийг хүндэлдэг, төв төвшин, тусархаг, энэрэнгүй сайхан сэтгэл зэрэг эрхэм чанарыг тусгаж авах хэрэгтэй гэж онцолж хэлмээр байна.

	 

	Асуулт: Хүн болох багаасаа гэдэг. Энэ талаар танаар нэлээд нарийн, нарийн зүйл хэлүүлмээр байна?

	Хариулт: Залуу нас нь бие бялдрын хувьд өсөн торниж, ухаан санааны хувьд өргөжин тэлж, зан төрхийн талаар төлөвшин тогтож байгаа үе юм. Залуу насанд ухаан сэргэлэн, зориг чанга, сурах, бүтээх чадвар төгс байдаг. Иймд залуу нас нь сурах, бүтээхийн тулд л заяагддаг гэж хэлж болно. Багаасаа эхлэн эрдэм номд шамдан, ялангуяа, эрдэм мэдлэгийн эрдэнэсийн санд орох алтан түлхүүр орос хэл сурахыг хүүхэд, багачууддаа эрхэмлэн захья. В. И. Ленин «Сур, сур, бас дахин сур» гэж залуучуудад захисныг эрхэм дүү та бүхэн сайн мэднэ.

	Бага насандаа олж авсан амьдралын зөв, сайхан дадал хэвшил, сонсож дуулсан, уншиж үзсэн бүхэн хүний насан туршид хадгалагдан үлдэж нас ахих тутам хэзээ хэзээнээс тод дурсагдаж, зүйрлэвээс тосон будгийн зураг холдох тутмаа тодрох адил болдог билээ.

	Гадаад хэл хамгийн идэвхтэй сурах үе нь 10 хүртэлх нас гэж эрдэмтэд тодорхойлж байна. Бага наснаасаа эхлэн эрдэмд шамдаж оюун ухаанаа тэлэн хөгжүүлэхгүй бол нас ахих тутам уураг тархины мэдээлэл хүлээн авах чадвар нь буурдаг байна. Үүнээс үзвэл бага балчир нас гэдэг сурч мэдэх, судалж эзэмшихийн төлөө бие хайргүй зүтгэх үе, эрдэм боловсрол эзэмшихийн төлөө шамдах цаг шүү.

	Иймд бага балчир насандаа ерөнхий эрдмийн боловсролоо ул суурьтай эзэмшиж, цаашид тэр суурин дээрээ түшиглэн шинжлэх ухааны нарийн мэргэжил олж авахаар дэвшин суралцах хэрэгтэй.

	Бага залуу насныхаа ааг хүчийг тэр л насанд нь ойлгож, үнэлж, үр шимийг нь хүртэхгүй бол хожмын өдөр дэмий л харамсаж суухад хүрнэ шүү.

	Мөнхийн залуу нас гэдэг юу вэ гэвэл идэр залуудаа олж авсан эрдэм мэдлэг, түүнийхээ үр шимийг хамт олонтойгоо хамтран хүртэж нийгэмдээ хэрэгтэй байгаагаа үргэлж мэдэрч бүтээлээр арвин, сэтгэлээр баян явахыг хэлдэг юм. Энэ бүхнийг өөр юу ч биш, зөвхөн хөдөлмөр л бүрдүүлж хүнийг залуу настай нь хамт мөнхжүүлнэ.

	Шинжлэх ухаан, техник асар түргэн хөгжиж байгааг санаж мэдлэгийн сангаа байнга арвижуулж байхгүй ахул одоогийн хөгжлөөс амархан хоцрох болно.

	Бидний хойчийг залгамжлагч, манай саруул сайхан ирээдүйг цогцлон байгуулагч өсвөрийн хөвгүүд, охид, залуучууд нь багаасаа эхлэн зөв боловсон хүмүүжлийг олж, биеэ олон түмний өмнө үлгэртэй, үзэмжтэй авч явахыг нийтийн хэвшил болгох хэрэгтэй.

	Хүний эрхэм сайхан зан чанарууд том болмогц гэнэт бий болдоггүй, бага балчраас нь эхлэн бүрэлдэн тогтдог. Манай ахмадын сургаалд «хүн болох багаасаа...» гэж сургасан байдаг нь үүнийг л хэлж байгаа хэрэг юм. Өөрийнхөө амьдрал хөдөлмөрийн замыг зөв сонгон авч авьяас билгээ дэлгэн хөгжүүлж, сурсан мэдсэнээ эх орон, ард түмэндээ зориулах сайхан бололцоо та нарын өмнө нээлттэй байна.

	 

	Асуулт: Таны зан чанар бүрэлдэн төлөвшиж, эрдэм мэдлэг эзэмшихэд хамгийн хүчтэй нөлөөлсөн зүйл юу вэ?

	Хариулт: Хүний зан ааш бүрэлдэн төлөвшихөд юуны урьд гэр бүлийн хүмүүжил нөлөөлнө. Хүн болох багаасаа, хүлэг болох унаганаасаа гэж туйлын мэргэн цэцэн үг бий. Үнэхээр хүүхэд ямар зан чанартай хүн болж өсөх нь гэр бүлийн хүмүүжлээс л шалтгаална. Булгийн эхэн нь тунгалаг байвал урсгал нь тунгалаг байдагчлан гэр бүлийн хүмүүжил сайн бол өсөх хүүхдийн хүмүүжил сайн байх болно.

	Энэ нь хүн бүхэнд хамаарагдах нийтлэг зүйл юм. Иймээс миний зан чанар бүрэлдэн төлөвшиж боловсрол эзэмших урт замын аяны хүлэгт мордсон минь юуны урьд ачит аав, ээж, нагац ээжийн минь хүмүүжлийн ач юм. Тэд намайг балчир бага ахуй цагаас минь эхлэн малын хашаа цэвэрлэх, аргал түүх, хонь адуулах, өвс хадах зэрэг ажилд сургаж, надад нутгийн өвгөдөөр үсэг, бичиг заалган монгол ном уншдаг болгоод сургуульд оруулсан билээ. Аав минь намайг дагуулан явж гар хадуураар өвс хаддаг, өглөө оройн цагаар өвсөн овоохойн үүдэнд хадуураа ирлэж цай ууж суухдаа «Хүнд тус хүргэж явах хэрэгтэй, малаа хотлуулахдаа айлынхаа малыг хүнийх гэж хөдөө ялгаад орхидоггүй юм, худал хэлж болдоггүй юм, ахмад хүн сууж байхад түүний өмнүүр биш, араар нь тойрч гардаг юм, өвгөд хөгшидтэй малгайгаа авч бөхөсхийн мэндэлж бай, уур биеийг зовооно, уул морийг зовооно гэдэг, уур уцаар муу хүний нөхөр, сайхан санаа сэтгэл сайн хүний чанар» гэх зэргээр үнэт сургаалын үг хэлдэг сэн.

	Би 1928 онд бага сургууль төгсөөд хошууны бичээчээр нэг жил ажиллан 1929 оны намар багш нарыг бэлтгэх сургуульд орж хэдэн сар суралцаад 1930 оны 3 дугаар сарын 26˗нд хар бологсдын сургуульд анх багшаар томилогдон ажилласнаас хойш 54 жилийн нүүр үзэж байна. Өнгөрсөн хугацаанд нам, засгийнхаа итгэл хүлээж гадаад дотоодод зорчихдоо олон орон, газар үзэж янз бүрийн хүнтэй уулзаж байлаа.

	Уулзсан хүн бүхэн надад ямар нэгэн ул мөр үлдээж байсан нь лавтай. Ганц жишээ дурдвал: 1983 оны 5 дугаар сарын 27, 6 дугаар сарын 3˗ны «Утга зохиол, урлаг» сонинд бичсэн «Тавин жилийн дараа» гэсэн өгүүллэгтээ цагаан мөнгөн дуулгат сарьдаг өндөр Алтайн салбар нэгэн нуруу Хархирааг Хөсрийн даваагаар давж Төгсбуянтын хүрээн дэх бага сургуульд хүрэлцэн очиход минь 1922 онд хэрхэн нялх булбарай үрээсээ салсан тухайгаа ярьж, хүүтэйгээ 9 жилийн дараа уулзан, баярын нулимс асгаруулан байсан орос эхийн яриаг орчуулж чадахгүй, орчуулах байтугай ганц ч үгийн нь утгыг ойлгохгүй атал багш гэгдэж явсандаа нэг үе ичингүйрэх, нөгөө үе гутаж гуньхрах мэт болоод орос хэл сурахын төлөө бие сэтгэлээ дайчлан өдөрт хэдэн орос үг цээжлэн, толь бичгийн тусламжтайгаар орос ном орчуулж шөнө дөл болтол суудаг байсан тухайгаа; Дөрвөд аймагт (одоо Увс) 1931 онд анх очихдоо мориор, явган, үхэр тэргээр, тэмээгээр ойр зуур автомашинаар явж Улаанбаатараас гарснаас хойш дөч гаруй хоногийн дараа Улаангом хүрсэн тухайгаа; Тавин жил хагасын дараа бага залуу насандаа багшийн ажил хийж байсан тэр нутагт дахин очиход хэрхэн сэтгэл сэргэж, баясал төрсөн тухайгаа бичсэн билээ. Энэ өгүүллэгийг эрхэм дүү нар олж уншсан буй за.

	Анх багш болсноос хойш эрдэмтэн мэргэд, төрийн зүтгэлтэн, сайн сайхан олон хүнтэй уулзаж, ярилцаж явлаа.

	Сайныг дагавал сарны гэрэл гэдэгчлэн би сайн нөхдөөсөө ч багагүй юм сурч, эрдэмтэн мэргэдтэй уулзах бүрийдээ ч танин мэдэхийн баяслыг амсаж явлаа. Гэхдээ миний зан чанар бүрэлдэн төлөвшиж, бага зэрэг мэдлэг боловсрол олоход хамгийн хүчтэй нөлөөлсөн зүйл нь ариун цагаан хөдөлмөр байсан нь дээр өгүүлснээс тодорхой буй за.

	Хайрт дүү нар, пионерууд аа!

	Та нарын сониноор дамжуулан Та бүхэнд чин сэтгэлийн мэндчилгээ дэвшүүлж сурагчийн жилдээ сурлага, хөдөлмөрийн улам их амжилт гаргахыг хүсэн ерөөе.

	 


ЭРДМИЙН ӨНДӨР УУЛАНД ХАТАН ЗОРИГИЙН ЖИГҮҮРЭЭР ГАРНА

	 

	Хайрт дүү нар аа!

	Эрдмийг эзэмшихийг эрмэлзэгч та бүхэнд тус болох зүйлийг ярьж өгнө үү гэж хүүхдийн нэвтрүүлгийн редакцаас хүссэн ёсоор эрдмийг эзэмшихэд юу чухал вэ гэсэн сэдвээр эрдэмтэн мэргэдийн сургаалаас үндэслэж эрхэм дүү та бүхэндээ зориулан хэдэн үг хэлье.

	Эрдэм мэдлэгийг хялбархнаар эзэмших ямар арга байна вэ гэж асуувал эрдмийг төвөг бэрхшээлгүй, хялбархан эзэмших ямар ч арга байхгүй гэж хариулах нь зүйтэй мэт санагдана. 

	Эрдэм мэдлэгийг эзэмших нь хүнд хүчир ажил юм. Иймээс ихээхэн бэрхшээлийг давж гэмээжин сая эрдэм эрдэнийг өвөрлөж чадна.

	Тэгвэл бэрхшээлийг даван туулахад юу чухал вэ? Юуны өмнө зориг хатуужил чухал. Зориг хатуужлаа хөвчлөн дайчилж чадсан хүн амжилтад сая хүрнэ.

	Тэгвэл зориг хатуужил гэдэг юу вэ, түүнийг эзэмшиж болох уу? гэдэг асуулт гарч байна.

	Зориг хатуужил гэдэг хүнтэй хамт төрдөг чанар биш, хүний амьдралын туршид бүрэлдэж бий болдог чанар юм. Хүн зориг хатуужлыг өөрийн биед үүсгэн бойжуулж болно. Зориг хатуужлыг биедээ бойжуулахын тул өмнөө тавьсан зорилгыг заавал биелүүлж сурах хэрэгтэй. Зорилго их бол сэтгэл бадарна гэдгээр зорьсондоо хүрч чаддаг байвал ямар ч бэрхшээлийг туулан давна. Бэрхшээлийг туулан давах замаар зориг хатуужлыг биедээ үүсгэн бойжуулна.

	Зориг хатуужилтай хүн болохын тул «хийе» гэснээ заавал хийж, «бүтээе» гэснээ заавал бүтээж гүйцэтгэдэг байх хэрэгтэй. Жишээлбэл: ямар нэг номыг бүрэн унших зорилго тавивал хэдэн хуудас сөхөөд орхихгүй, дунд нь ороод үлдсэн хуудсыг тоолж суухгүй заавал бүрэн уншиж байх хэрэгтэй. Ер нь номыг зөвхөн хуудас эргүүлж гарчиглах төдий биш, нарийн утга учрыг нь мэдэж судалж уншиж сурах хэрэгтэй. Мөн зарим сурагч сонирхолтой уран зохиолоос салж чадахгүй байсаар гэрийн даалгавраа хийдэгдүүлэх нь үзэгдэнэ. Уран зохиол хэчнээн сонирхолтой байвч шаардлагатай даалгавартай зүйлийг цаг хугацаанд нь бүтээхийн тулд тэрхүү сонирхолтой номыг хойш тавих зориг хатуужилтай байх хэрэгтэй. 

	Зориг хатуужлыг зөвхөн ном унших, гэрийн даалгавар хийхээр биедээ үүсгэн бойжуулах нь бус, амьдралын бүх үйл явдалд «хийе» гэж зорьсноо заавал гүйцэтгэх замаар үүсгэн бойжуулна. Гишүү олонтой түлээг хагалахад хэцүү байдаг. Гэвч түүнийг хагалах зорилго нэгэнт тавьсан бол цавчсаар байгаад, дахин дахин цавчсаар байгаад хагалж л салах хэрэгтэй. Энэ бол багахан ажил, өчүүхэн жишээ. Гэхдээ тавьсан зорилгодоо заавал хүрэхийн төлөө тэсвэр, тэвчээртэй ажилласны үрээр зориг хатуужлыг олж авна гэдгийг хэлж байгаа жишээ юм.

	Сод мэргэний нэг хувь нь авьяас билэг, ерэн есөн хувь нь хөдөлмөр гэж эрдэмтэн мэргэд сургасан байдаг. Хүн хэчнээн зориг хатуужилтай, тэсвэр тэвчээртэй ажиллавал төдий чинээн амжилтад хүрнэ. Гагцхүү зориг хатуужлыг өөрийн биед бий болгох, бойжуулах, хүмүүжүүлэх хэрэгтэй.

	Хүнээс онцгой, дээд тархитай хүн гэж байдаггүй, хүн бүхний тархины бүтэц ижил юм. Гагцхүү эрдэм мэдлэгийг эзэмшихийн тулд тархиныхаа тусган тогтоох бэлтгэлийг дүүрэн ашиглах нь чухал.

	Сод мэргэн гэдэг заяаны, төрөлх, онцгой чанар бус, харин тархиныхаа аливаа үзэгдэл, мэдлэгийг тусгах бэлтгэлийг дээд хэмжээгээр ашиглаж чадсанаас олдог амжилт юм. Хүний тархинд орчныг тусгах бэлтгэл нөөц маш их байдаг, түүний тусгах, шингээн тогтоох чадварыг улам тэлэхийн тулд зориг хатуужлаа туйлд нь хүртэл дайчлах хэрэгтэй.

	Та бид тархиныхаа далай их бэлтгэлийн хагас хувийг ч ашиглахгүй байна гэхэд төдий л хилсдэхгүй буй заа. «Би юм сурахгүй хүн», «Би ухаанаар дутуу хүн» гэж өөрийн биеийг голж, 

	Доор үзэж болохгүй. Тархи томтой хүн мэдлэг эзэмшинэ, тархи багатай нь муу сурна гэж болохгүй. Эрдэмтэн Мастер тархины талд нь цус харвасны улмаас тархи нь дутмаг муу ажиллагаатай байсан боловч эрдмийн чухал нээлт хийсэн гэдэг.

	Сод мэргэний туйлд хүрсэн эрдэмтдийн түүхийг үзвэл, өмнөө тавьсан зорилгоо биелүүлэхийн тулд маш их тэсвэртэй, шаргуу ажиллагааны үрээр зориг хатуужлыг эзэмшин олж, тархиныхаа тусгах, тогтоох чадварыг бүрэн тэлсний ачаар мэдлэгийн их амжилтад хүрсэн байдаг. Иймээс цуцалтгүй эрмэлзэл, эвдэшгүй хатуужил, бэрхшээлийг давах хатан зоригийн хүчээр эрдэм мэдлэгийн их санг эзэмшиж чадна.

	Бидний амьдран оршиж буй үе бол шинжлэх ухаан техникийн аугаа их хувьсгалын эрин үе бөгөөд халуун цөмийн эрчим хүчийг хүн эзэмшсэний үр дүнд шинжлэх ухааны шинэ шинэ нээлт, хүн төрөлхтний амьдралд гайхамшигт үйл явдлууд болж байна.

	Хүн төрөлхтөн сансрыг эзэмших, гариг, оддод хүрэх эрин эхэллээ. Сугар гариг дээр хүний бүтээл, автомат станц буусныг та бүхэн мэднэ. Хүний хөл саран дээр гишгэлээ.

	Шинжлэх ухааны салбар бүрд шинэ нээлтүүд гарч байна. Байгалийн шинжлэх ухааны амжилтын үр дүнд хромосомыг жолоодох болж байгаа явдал, химийн шинжлэх ухаан хөгжиж уураг эдтэй төсөөтэй бодисыг гарган авч буй, энэ бүх амжилт хүн төрөлхтний амьдралд шинэ гайхамшгийг бий болгох нь дамжиггүй.

	Шинжлэх ухааны хөгжлийн хурдас хоцрохгүйг хичээх, эрдэм мэдлэгийг гүнзгий эзэмшихэд бүх хүчээ дайчлах нь манай орны оюутан, сэхээтэн, нэн ялангуяа өсвөрийн залуучууд та бүхний өмнө тулгарч байгаа хойшлуулшгүй зорилго болж байна.

	Орчин үеэсээ хоцрохгүйгээр урагшлахад хүнийг сурган хүмүүжүүлэх үүрэг бүхий сэхээтэн нөхдөд, ялангуяа багш нарт их үүрэг ногдож байна. Орчин үетэйгээ хөлөө нийлүүлж чадвал сая багш гэсэн, багшийн багш гэсэн хүндэт нэрээр нэрлүүлж явах болно.

	Одоо эрдэм мэдлэгийг эзэмших, эзэмшсэнээ улам гүнзгийрүүлэх бүх бололцоо бүрэн байна. Унших ном ч байна, заалгах мэргэжилтэй, мэдлэгтэй багш нар ч байна. Биеэ даан суралцах нөхцөл бололцоо ч байна. Гагцхүү хичээл оролдлого, тэсвэр тэвчээр дутах нь цөөнгүй байна.

	Эрдэм мэдлэгийг эзэмших явдал хялбар ажил биш, хүнд хүчир ажил, намхан даваа биш, өндөр даваа юм. Энэ давааг гагцхүү зориг хатуужлыг эзэмшсэн, зорилгодоо хүрэхийн тулд цуцалтгүй, тэсвэр тэвчээртэй ажилладаг хүн давж чадна.

	Бэрхшээлийг давах гол арга нь зориг хатуужил гэж ярилаа. Бидэнд давж туулбал зохих ямар бэрхшээл байна вэ? Бидэнд зав чөлөөгөө гаргаж чаддаггүйн бэрхшээл байна, сахилгагүйн бэрхшээл байна, залхуу хойргын бэрхшээл байна. Энэ бэрхшээлүүдийг давах нь эрдэм сурах, мэргэжлээ цуцалтгүй дээшлүүлэхийн гол нөхцөл юм.

	Эрдмийг эзэмшихэд цаг алдаж болохгүй, эрдэм эрдэнийн хайгуулд мордохыг маргааш болгон хойшлуулж болохгүй. Ер нь хүнд завтай цаг гэж байдаггүй юм. Хүн хэзээд завгүй байдаг. Гагцхүү завтай цаг гэдэг тэр чухал эрдэнийг өөрөө хайж олох хэрэгтэй, зав чөлөөг өөрөө л гаргах хэрэгтэй. Завтай цагийг гаргаж чадах зориг хатуужилтай байх нь чухал. Эрдэм сурахад хүн бүхэнд нэг сайн багш байдаг, тэр багшийн нэрийг сахилга бат гэнэ. Хамгийн шаардлагатай, чанга багш бол сахилга бат мөн. Эрдмийг эзэмшихийг эрмэлзэгч нөхөд тэрхүү сахилга батыг нарийн чанд сахиж, бие сэтгэлээ түүнд захируулж чадвал сая ном ч ихийг уншина, зав чөлөө ч гаргана, эрдмийг ч эзэмшинэ. Биеэ сахилга батад захируулах гол арга бол мөн л дээр өгүүлсэн зориг хатуужил байх ёстой.

	Зарим нэг хүнийг салшгүй дагадаг, урагшлах эрмэлзлийн галыг нь унтраахыг оролддог, зориг хатуужлын нь эрчийг сулруулж, ирийг нь мохоохыг тэмүүлдэг нэг сүрхий саад байдаг юм. Тэр саадыг «залхуу» гэж нэрлэж болно. Олон янзын залхуу байдгаас онцолж хэдийг дурдвал:

	— Би юу базаах вэ гэж биеэ голсон нэрийдлээр юм хийдэггүй, урагшгүй залхуу байдаг;

	— Зав чөлөөгүй гэж өөрөө өөрийгөө хуурч юм хийдэггүй, арчаагүй залхуу байдаг;

	— Юу ч боддоггүй, шар наран, бор хоногийг дэмий өнгөрүүлдэг дэндүү залхуу байдаг.

	Ийм залхуу хойрго, идэвхгүйн саад тотгорыг зайлуулж чадах зоригтой, хэрэв тэр залхуу гэгч босоод ноцолдвол нь дарж чадах хүчтэй байх хэрэгтэй.

	Залхуу хойргын саадыг зориг хатуужлын хүчээр давахгүйгээр эрдмийн хийморьт дөрөөлж чадахгүй гэдгийг та бүхэн сайн мэдэж байгаа буй заа!

	Хүн бүхэн жаргалтай сайхан амьдралыг хүсдэг билээ. Хувийн жаргалыг бус, нийгмийн жаргалыг бодохын үүднээс, эдийн жаргалаас эрдмийн жаргалыг хичээх тийм үед, тийм шинэ нийгэмд бид амьдарч байна. Насны бага, оюуны сэргэлэн, зориг тэмүүлэл хурц үедээ эрдмийг эзэмшихэд хамаг анхаарал, зориг хатуужлаа шавхан гаргах явдал чухал. Өсөх үед аав, ээжийн, ард түмний, нам, засгийн халамжид, тэдний элгэн хайранд бид жаргалтай сайхан амьдардаг. Жаргалдаа ташууран цаг алдаж болохгүй, алдагдсан цагийн урсгал хэзээ ч эргэж ирдэггүйг ямагт санаж явах хэрэгтэй.

	Өсөхийн жаргал, жаргал биш, өглөөний наран, наран биш гэсэн үг буй нь үнэний хувьтай буй за.

	Шинжлэх ухаан, техникийн аугаа их хөгжлийн энэ үед зөвхөн танин мэдэхийн үйлсэд их цаг, цуцалтгүй хөдөлмөр шаардагдаж байна.

	Шинжлэх ухаан маш түргэн урагш хөгжиж, урьдын зарим баримтлал хуучирч байна. Бүхэнд хуучнаар амьсгалж, яаралгүй аж төрөн, ганц хоёр хуудас эргүүлэх төдийгөөр өдөр цагийг нөгчөөж хэрхэвч болохгүй болсон үе байна.

	Хамгийн бага хэмжээгээр өдөрт 100 хуудас ном уншиж гэмээжин сая «төрсөн ухаанаас сурсан ухаан» дээр гэдгийн амтыг мэдэж нийгэмдээ хэрэгтэй, тустай үйлийг бүтээж чадах болно.

	Эрхт төрийн дунд эрдэмтэй явах заяатай монголын олон залуучуудын хийморь, цог заль нь сэргэсэн, өдөр тутмын танин мэдэхийн баяслаар амьдарсан, саруул үе энэ сайхан цагийн бүх бололцоог дүүрэн ашиглаж, эх орныхоо цаашдын дэвшил цэцэглэлийн үйлсэд бүтээл туурвилтайгаар хүчин зүтгэхийг чин зорилго болгон, шинжлэх ухааны гэрэлт оргил өөд авирах бартаа бүхий аян замдаа мятаршгүй хатан зоригтой явахыг хайрт та бүхэндээ эрхэмлэн захиж байна. 

	 

	Мэдээлэл радиогийн хүүхдийн нэвтрүүлгийн редакцын хүсэлтээр радиогоор хэлсэн үг.

	 


ЭРДЭМ˗ХҮНИЙ ЭРХЭМ ДЭЭД ЧИМЭГ 

	 

	Дорноговь аймгийн Хөвсгөл сумын 8 жилийн дунд сургуулийн 7 дугаар ангийн «А» бүлгийн сурагч Баярсайхан хүүхдийн нэвтрүүлгийн редакцад ирүүлсэн захидалдаа надаар сургамжийн үг хэлүүлэхийг хүсжээ. Баярсайханы хүсэлт ёсоор хэдэн үг хэлье.

	Миний захиж хэлэх үг Та нарын багш нарын сурган хэлдэг үгтэй адилхан байх биз ээ гэж бодож байна.

	Сургуульд сурч байгаа багачууд дүү та нарын бүхнээс эрхэмлэх зүйл нь сайн сурах, эрдмийг чанартай эзэмших явдал юм. Та нар одоо залуу байна. Хүний насанд хүүхэд ахуй цаг, идэр нас, ахмад үе гэж байдаг. Энэ гурван үеийн аль алинд өөрийн өвөрмөц онцлог, сайн сайхан байдаг боловч эрдэм эрдэнээр биеэ чимэх хамгийн сайхан үе нь залуу нас юм.

	Идэр залуугийн цагт оюун сэргэлэн, зориг чанга, эрмэлзэл тэмүүлэл төгс, ямар ч бэрхшээлийг давах хүч чадалтай байдаг. Ийм үе дахин давтагдахгүй, үүрд заяагдсан залуу нас гэж байдаггүй.

	Иймээс идэр насаа үр ашигтай, улс нийгэмдээ тустайгаар өнгөрүүлэхийг зорилго болгож багаасаа эхлэн тэсвэр тэвчээр, хатуужил зоригийг эзэмшин өндөр боловсрол, мэдлэг олж авахын төлөө бүх хүчээ дайчлах шаардлага тулгарсан эрин цагт та нар амьдарч байна.

	Идэр насныхаа гоо сайхныг эрдэм мэдлэгээр чимэглэхээс өөр эрхэм засал чимэг залуу хүнд байж болохгүй тийм үед та бүхэн сургуульд сурч байна. 

	Бидний амьдран оршиж байгаа энэхүү XX зуун нь шинжлэх ухаан, техникийн аугаа их хувьсгалын эрин, шинжлэх ухааны салбар бүрд шинэ шинэ нээлт гарч буй асар хурдан хөгжлийн үе юм.

	Шинжлэх ухаан нь нийгмийн ухамсрын хэлбэр төдий бус, нийгмийг урагш давшуулах гол хүчин зүйл боллоо. Үүнийг багачууд дүү нар та бүхэн сайтар ухамсарлан ойлгож шинжлэх ухааны аль нэгэн салбараар мэргэжин, өргөн боловсролтой болохын төлөө шамдаж, бүх хүчин чадлаа дайчлах хэрэгтэй.

	Залуучууд та бүхэн өөрийн жавхлант сайхан эх орноо хөгжүүлэх, социализм, коммунизмын гэрэлт үед дэвшүүлэх ирээдүйн боловсон хүчин болохоор бэлтгэгдэж байна. Эрдэм мэдлэггүйгээр, төгс боловсролгүйгээр улс, ард түмний үйл хэргийг бүтээж чадахгүй гэдгийг хатуу ухамсарлах нь чухал.

	Олон түмэн нь ухамсартай ахул улс гүрэн нь хүчтэй гэж Ленин багш сургасан байдаг. Та бүхэн сургуульд сурахдаа улс нийгэмдээ хэрэгтэй тустай хүмүүс болохыг зорьж байна. Энэ зорилгоо биелүүлэхэд юуны урьд эрдмийг эх захаас нь үе шат дараалан ул суурьтай эзэмших, эрдэм мэдлэгийг анхан шатнаас нь эхлэн хуралдуулах нь чухал.

	Хүсэл бүтээл хоёр хоорондоо холоос хол зайтай юм. Та бүхэнд сурах хүсэл байна. Багш, эрдэмтэн, инженер, нисэгч болох хүсэл байна. Гэтэл түүнийг биелүүлэх нь зөвхөн хүсэл эрмэлзлээс бус, сурлагын амжилтаас шалтгаална. Тэгвэл амжилттай сайн сурах ямар арга байна вэ? Үүнд, хамгийн чухал нь тэсвэр хатуужил, чин зориг гэж би хариулмаар байна. 

	Хүслээ биелүүлэх чин зоригтой байх хэрэгтэй.

	Нэрд гарсан их эрдэмтэд хүнд бэрхшээлийг туулж, маш идэвхтэй ажиллагаа, хүч хөдөлмөрийг гаргаж, эрдмийг эзэмшсэн, бүтээл туурвисан байдаг.

	Зориг сулхан, тэсвэр тэвчээргүй, хичээл дээр анхааралгүй суудаг, гэртээ хариад даалгавраа хийдэггүй, ном уншдаггүй хүүхэд сурлагад амжилт муутай байдаг.

	Их сод ухаантан Карл Маркс шөнө болтол ажилладаг, өглөө эрт босдог, үргэлж ном уншдаг байсан гэдэг.

	Зөвлөлтийн уран зохиолч Николай Островский «Манай залуучуудын уриа бол эрэлхэг, хатуужил, тэсвэр юм. Энэ нь хүнд бэрхшээлийг давах арга зам болмуй» гэж хэлсэн байдаг. Николай Островский цаглашгүй зориг хатуужилтай хүн байсныг та нар мэдэх буй заа. Түүний эх орондоо хязгааргүй хайртай, ард түмнийхээ төлөө бүх нас биеэ зориулсан амьдрал үйлс нь манай залуучуудад дуурайх жишээ, үнэт сургаал болох ёстой.

	Николай Островский иргэний дайн тулалдаанд хүндээр шархдаж гар хөл нь хөдөлгөөнгүй болсон боловч хоногт зургаахан цаг унтаад бусад цагт нь зохиолоо бичдэг, нүдний хараагүй болсон үедээ ч бусдад хэлж бичүүлдэг байсан юм.

	Та бүхэнд амжилттай сурах бүх бололцоо байна. Гагцхүү тэсвэр тэвчээргүй, өөрөө өөрийгөө захирч ажилладаггүйгээс зарим хүүхэд барагтайхан сурдаг юм.

	Хүн хэзээд завгүй байдаг. Зав чөлөө гэдгийг гаргаж чадах, олж чадах зориг хатуужилтай байх хэрэгтэй. 

	Эрдэм боловсролыг эзэмших чухал нэгэн түлхүүр нь орос хэл сайн сурах явдал мөн. Орос хэл сайн эзэмшиж гэмээж нь мэдлэгээ улам зузаатгана. Орос хэл сайн сурвал дээд сургуульд амжилттай сурч чадна.

	Орос хэл нь дэлхийн соёл, шинжлэх ухаанд гарамгай байр суурь эзэлж байгаа олон улсын дэлгэр хэлний нэг юм. Орос хэл сайн сурвал марксизм, ленинизмийн сонгодог зохиолууд, дэлхий дахины соёл эрдэнийн санд багтсан уран бүтээлүүд, шинжлэх ухааны нарийн нандин номыг унших бүрэн бололцоотой болно.

	Хичээл оролдлого сайтай, тэсвэр тэвчээртэй, тууштай ажиллаж чадвал орос хэл сурах нь тийм ч хүнд биш юм.

	Орос хэл сурах олон арга байдаг. Би ном уншиж орчуулах замаар орос хэл сурах тухай зөвлөхийг хүсэж байна. Эхлээд хялбархан ном олж аваад толь бичгийн тусламжтайгаар уншиж монгол хэлэнд орчуулах хэрэгтэй. Тэгвэл өдөр бүр шинэ үг тогтооно. Гагцхүү барьж авсан тэр номоо дуустал уншиж орчуулах хэрэгтэй. Нэг номыг ингэж уншиж орчуулаад хоёр дахь номыг унших үес маш олон үг мэддэг болсон байна. Ийм аргаар өдөр бүр тасралтгүй оролдвол нэг хоёр жилийн дотор орос ном уншиж ойлгодог болно. Ингэж орос ном уншаад ойлгодог болох нь эхний даваа юм. Эхний давааг давбал цаашаа явах зам аяндаа нээгдэнэ. Боловсрол эзэмших гол түлхүүр болсон орос хэл сурахын төлөө бүх хүчээ дайчлахыг та бүхэнд чухалчлан захья.

	Би сүүлийн жилүүдэд хот хөдөөгийн олон сургуулийн пионер сурагчдаас захидал авлаа.

	Дундговь аймгийн төвийн 10 жилийн дунд сургуулийн 6˗гийн «д» ангийн хамт олон Хэнтий аймгийн Өмнөдэлгэр сумын 8 жилийн дунд сургуулийн 6˗гийн «а» ангийн сурагч Цэнд, Наранцэцэг, Сүхбаатар аймгийн 8 жилийн I дунд сургуулийн 5˗ын «б» ангийн сурагч Цэцгээ, Говь˗Алтай аймгийн 8 жилийн дунд сургуулийн 6˗гийн «а» ангийн сурагч Жавзандулам, Дундговь аймгийн Дэлгэрцогт сумын 8 жилийн дунд сургуулийн 5˗ын «а» ангийн сурагч Наранхүү, Түвшинжаргал, Нансалмаа, Говь˗Алтай аймгийн 8 жилийн дунд сургуулийн 13 дугаар бүлгийн пионерууд олон эхт ном хэрхэн уншиж байгаагаа дурдаж надаас зөвлөгөө хүссэн захидлууд ирүүллээ.

	Ном унших нь маш чухал. Хэчнээн их ном уншвал төдий чинээ их ухаан нэмэгдэнэ. Ном нь танин мэдэхийн түлхүүр юм.

	Надаар үг хэлүүлэхийг хүсэж захидал бичсэн сурагч Баярсайхан болон бусад пионер сурагч Та бүхэнд номтой үргэлж нөхөрлөж ном их уншихыг чухалчлан захья. Ингээд залуучууд, пионер, сурагч Та бүхэн ахмад үеийнхээ эрэлхэг дайчин, ажилч хичээнгүйн үлгэр жишээгээр сурч хөдөлмөрлөж, тэдний нэр төртэй халаа болохыг чин сэтгэлээсээ хүсэн ерөөе.

	 

	Мэдээлэл радиогийн хүүхдийн нэвтрүүлгийн редакцын хүсэлтээр радиогоор хэлсэн үг.

	ХҮҮХДҮҮДЭД БИЧСЭН ЗАХИДЛААС

	 

	ДУНДГОВЬ АЙМГИЙН ӨЛЗИЙТ СУМЫН 8 ЖИЛИЙН ДУНД СУРГУУЛИЙН 6˗ГИЙН «А» АНГИЙН СУРАГЧ Г. ӨЛЗИЙЦЭЦЭГТ

	 

	Эрхэм дүүгийн амрыг эрье.

	 

	1972 оны 11 дүгээр сарын 16˗нд бичсэн захидлыг чинь хүлээн авч сэтгэл хөдлөн уншив.

	Эх орон, ард түмэндээ эрхэм тустай, өргөн мэдлэгтэй хүн болохын тулд эрдэм мэдлэгийг эзэмшихийн их ундраа болсон номыг хичээнгүйлэн уншиж байгаа чамд баяр хүргэе. 

	Гэхдээ зөвхөн уран зохиолоор хязгаарлах биш шинжлэх ухааны ном, зохиол болон олон төрлийн сонин, сэтгүүл уншиж, мэдлэгийнхээ санг ямагт арвижуулж байх нь чухал. Үүний тулд цагийг нарийн хуваарьтай, үр бүтээлтэй ашиглаж, тэсвэр хатуужилтай байвал заавал амжилтад хүрдгийг санаж ажиллах нь зүйтэй.

	Бид одоо шинжлэх ухаан, техникийн аугаа их хувьсгалын эрин, нийгмийн асар хурдан хөгжлийн үед сурч, ажиллаж байна. Ийм учраас орчин үеийнхээ шинжлэх ухааны ололттой танилцах, цаашид мэдлэг боловсролоо нэмэгдүүлэх, өсөж хөгжихөд хамгийн найдвартай сайн багш болсон их Лениний хэл орос хэлийг хичээнгүйлэн эзэмших, эрдэм ухаанд биеэ дайчлан идэвхтэй суралцаж, гадаад дотоодын их, дээд сургуульд орох бэлтгэлээ одоогоос шамдан хийхийг мэргэн дүүдээ эрхэмлэн захисуу.

	Чамд болон танай ангийн бүх пионер, сурагчдад сурлага, хөдөлмөртөө сайхан амжилт олохыг хүсэн ерөөе.

	 

	1972˗11˗24

	 


ДУНДГОВЬ АЙМГИЙН ТӨВИЙН 10 ЖИЛИЙН ДУНД СУРГУУЛИЙН 8˗ЫН «А» АНГИЙН СУРАГЧ Г. ӨЛЗИЙЦЭЦЭГТ

	 

	Надад сайн сайхныг ерөөж бичсэн захидлыг чинь хүлээн авч их баярлав.

	Түүнчлэн ажил үйлсээрээ шалгарч залгамжлагч III чуулганд төлөөлөгчөөр оролцсон авхаалж сэргэлэн дүү Өлзийцэцэг чамд ахмад багш би баяр хүргэж халуун талархлаа илэрхийлж байна.

	Эрхэм дүү Өлзийцэцэг чи Д. Нацагдоржийн тэмдгийн болзол хангах үүрэг аваад ажиллаж байгаа чинь сайхан хэрэг юм. Харин ангийнхаа бүх хүүхдийг ном унших талаар өөрийнхөө зэрэгт хүргэхийн тулд чармайн ажиллах хэрэгтэй.

	Эрдмийг сайн эзэмшихийн оньсон түлхүүр болсон ном хэвлэлийг тогтмол хичээнгүйлэн судалж, мэдлэгийнхээ санг цаг ямагт арвижуулж байхыг шинжлэх ухаан техникийн хөгжлийн өнөөгийн эрин үе та биднээс шаардаж байна. Багш нарынхаа заасан олон төрлийн эрдэм мэдлэг, ялангуяа орос хэлийг сайн сурахыг эрхэмлэн чанартай мэдлэг, боловсон зөв хүмүүжлээр цогтой залуу насныхаа баяр жавхааг улам чимж явахыг мэргэн дүү нартаа чухалчлан захья.

	Ингээд улсын багш нарын зөвлөгөөн, МПБ˗ын түүхт 50 жилийн ойгоо сурлага, хөдөлмөр, тэргүүний үлгэр жишээч сахилга батын шинэ их амжилтаар угтахыг хайрт дүү нартаа хүсэж байна.

	Эрхэм дүү Өлзийцэцэг болон танай 8˗ын «а» ангийн бүх сурагчдад шинэ жилийн баярын мэндийг дэвшүүлж сурлага, хөдөлмөрийн их амжилт, аз жаргал, сайн сайхан бүхнийг хүсэн ерөөе.

	 

	1974˗12˗10


ЗАВХАН АЙМГИЙН ЦЭЦЭН˗УУЛ СУМЫН 8 ЖИЛИЙН ДУНД СУРГУУЛИЙН 7˗ГИЙН «Б» АНГИЙН ДЭРГЭДЭХ 7˗Р БҮЛГИЙН СУРАГЧ Ч. МӨНХЖАРГАЛ, Ш. ЦЭЦГЭЭ, ГАЛСАНЖАМЦ НАРТ

	 

	Эрхэм дүү нарын 1974 оны 11 дүгээр сарын 11˗нд бичсэн захидлаас сурлага хөдөлмөртөө амжилт гаргаж байгаа тухай тань мэдэж баярлалаа. 

	Та нар соёлч нөхөрлөлийн хамт олон болох үүрэг авч түүхт ойнуудыг угтан зориг эрмэлзэл төгс, шаргуу ажилласны үр дүнд соёлч нөхөрлөлийн хамт олон болж, улмаар улсын тэргүүний бүлэг болох үүрэг аваад зорьсондоо хүрэхийн тулд чармайж байгаа явдалд чин сэтгэлийн баяр хүргэе.

	Давъя гэвэл давшгүй өндөр даваа байдаггүй, гаталъя гэвэл гаталшгүй их мөрөн байдаггүй гэдэг. Алив нэгэн үйлийг бүтээхээр чин зоригийг барьж, бие сэтгэлээ дайчилж чадвал эрх биш амжилтад хүрдэг юм.

	Хэрэв сурагч нэг бүр хичээн чармайж сурлага, хүмүүжил, сахилга батын өндөр үзүүлэлтийг ямагт хангаж явбал улсын тэргүүний бүлэг болох зорилтоо нэр төртэй биелүүлэх нь дамжиггүй, биелүүлнэ ч гэдэгт би итгэл төгс байна.

	Та нар сурлага, хүмүүжилдээ тустай олон төрлийн ажлыг хичээлээс гадуур санаачлан зохиож байгаа нь маш сайшаалтай. Хичээлээс гадуур эрэн сурвалжлах идэвхтэн сурвалжлагчдын хэсэг нь хичээл номдоо саад болохгүйгээр цаг бололцоог ашиглан ардын аман зохиол, үлгэр туульс, дуу, ерөөл, магтаал бичиж авах, өвгөд хөгшид хуучныг хувиргаж, шинийг бүтээхэд гар бие оролцож явсан ахмад хүмүүсийн намтар, яриа, байгаль дэлхийн баялаг, сонин үзэгдлийг тэмдэглэх зэргийг чанартай сайн хийж чадвал Та бүхний хичээл сурлага болон ирээдүйн ажил үйлс, судалгаанд эрхбиш хэрэг болно.

	Өдөр тутам болж байгаа үйл явдал, цагийн урсгалд амархан мартагддаг учир хойчийг бодож эрхбиш өдрийн тэмдэглэл хийдэг байх хэрэгтэй.

	Мөн одоо үед нэн чухал болж байгаа байгаль орчныг (ан амьтан, агаар ус, газрын хөрс) хамгаалах, арвижуулах асуудлаар ард олны дунд ухуулгын ажил хийх нь чухал байна.

	Интернационалч нөхөрлөл байгуулан ЗХУ˗ын пионеруудтай холбоо тогтоож захидлаар харилцдаг болсон явдал маш сайн хэрэг бөгөөд энэ нь та нарын сурлага, хүмүүжилд үлэмж тус хүргэнэ.

	Бид их, багагүй цөм Зөвлөлтийн хүмүүсээс сурч, манай улс, Ленин багшийн орон ЗХУ˗ын туршлагыг ажил, амьдрал бүхэндээ хэрэглэсний түмэн ачаар хөгжин цэцэглэж буйг мэргэн дүү нар та бүхэн юухнаа алдах билээ.

	Би саяхан Монгол˗Зөвлөлтийн найрамдлын нийгэмлэгийн төлөөлөгчдийн хамт ЗХУ˗д зочилж МАХН˗ын III их хурал хуралдсаны болон БНМАУ˗ыг тунхагласны хагас зуун жилийн ойг Зөвлөлтийн ард түмэн өөрийн баяр мэт маш өргөн тэмдэглэхийг нүдээр үзэж, манай эх орны эрх чөлөө тусгаар тогтнолыг хамгаалахад оролцож явсан дайчин нөхөд, биднийг эрдэм боловсролтой, хүний зэрэгтэй хүн болгохыг ямагт хичээж яваа хүндэт багш нар, социалист бүтээн байгуулалтын маань үйлсэд гар бие оролцон туслалцсан мэргэжилтэн, Та нарын дотнын анд Зөвлөлтийн пионеруудтай сэтгэл бахдан уулзаж явлаа.

	ЗХУ˗ын пионерууд, улаан бүчит, цог золбоот хөвгүүд, охид монголын ард түмэнд эрхэм хүндэтгэлээ илэрхийлэн цэцэг барьж бидэнтэй уулзахдаа «Монголын пионеруудад ах дүүгийн халуун мэндчилгээ уламжилж, сурлагын өндөр амжилт, аз жаргал, сайн сайхан бүхнийг хүсээрэй» гэсний нь энэ ялдамд Та бүхэнд дамжуулъя.

	Та бүхэн 1974˗1975 оны хичээлийн жилийн 1 дүгээр улиралд урьдах оны мөн үеийнхээс илүү амжилт гаргаснаа надад мэдэгдээд энэ бол зорилтоо бүрэн хангаагүй гэдгээ ойлгож байна гэжээ. Үнэхээр ч тийм байж болох юм.

	Эрдмийн далай хязгааргүй, эрдмийн гэрэлт оргилд хүрэх зам бартаатай, тэгээд бас ойрын нэг намхан оргил дээр гарахад цаана нь өөр нэг өндөр оргил, түүнээс цааш бас олон олон ноён шовх оргилууд сүндэрлэн гарч ирнэ. Олон өндөр оргил байна гэж шантарч болохгүй, олсон амжилтаа улам улам батжуулж, цаг мөч тутам ертөнцийг танин мэдэхийн баяслыг амсан, өдөр хоног өнгөрөх бүрийд шинэ өндөрлөгт гарч баймаажин сая эрдмийг эзэмших туйлын зорилтдоо хүрч чадна гэдгийг мэргэн дүү нартаа дахин захихын ялдамд Та бүхэнд шинэ жилийн мэндчилгээ дэвшүүлж, сурлагын өндөр амжилт, аз жаргал, эрүүл энхийг хүсэн ерөөе.

	 

	1974 оны 12 дугаар сарын 10.

	



	



	ЗАВХАН АЙМГИЙН САНТ МАРГАД СУМЫН 8 ЖИЛИЙН ДУНД СУРГУУЛИЙН 6˗ГИЙН «Б» АНГИЙН СУРАГЧ Ө. ОЮУНТУЯА, 7˗ГИЙН «Б» АНГИЙН СУРАГЧ Л. ЛХАГВАСҮРЭН НАРТ 

	 

	Эрхэм дүү Ө. Оюунтуяа, Л. Лхагвасүрэн нар болон та нарын ангийн бүх сурагч, пионеруудын амрыг эрэхийн ялдамд Октябрийн аугаа их социалист хувьсгалын 59 жилийн ойн баярын мэндийг хүргэж Та бүхэнд сурлагын өндөр амжилт, аз жаргал, сайн сайхан бүхнийг хүсэн ерөөе.

	1975˗1976 оны хичээлийн жилд номын сайн нөхөр болох болзол хангахаар үүрэг авч, хүүхдийн зохиолын олон ном уншсан тухайгаа надад мэдэгдэж захидал илгээсэн явдалд маш их баярлаж байгаагаа Та нарт илэрхийлье.

	Та нар болон танай ангийнхан ном унших хөдөлгөөн өрнүүлж байгаа нь маш сайшаалтай хэрэг мөн.

	Ном их уншсанаар зохиолчид, эрдэмтэн˗мэргэдийн олон үеийн турш хуримтлуулсан эрдэм˗эрдэнэсийн арвин санг уудлан, өдөр тутам танин мэдэхийн баяслыг амсаж, шинэ шинэ мэдлэг эзэмшинэ. Ном хэчнээн их унших тутам хүний мэдлэг боловсролын хэмжээ төдий чинээн нэмэгдэнэ.

	Бид шинжлэх ухаан˗техникийн асар хурдан хөгжлийн үед амьдарч, сурч хүмүүжиж байна. Шинэ шинэ нээлт, мэдээлэл, ном, хэвлэл улам олширсоор байгаа орчин үед зөвхөн уран зохиолын ном уншсанаар бидний зорилго хангагдахгүй нь мэдээж хэрэг. Иймд уран зохиолоос гадна олон төрлийн сурах бичиг, шинжлэх ухааны ном, товхимол, хэвлэлийг байнга уншиж, оюун ухаанаа өдрөөс өдөрт хөгжүүлэн тэлж, мэдлэгийнхээ санг баяжуулан гүнзгийрүүлэх зорилт Та бидний өмнө тулгарч байгааг анхаарах хэрэгтэй.

	ЗХУ˗ын пионер, сурагчидтай зэрэгцүүлбэл манай хүүхдүүд ном, хэвлэлийг бага уншиж байна. Зөвлөлтийн хүүхдүүд тухайн анги, насныхаа онцлогт тохирсон номыг бүрэн уншдаг бөгөөд аравдугаар анги төгсөх үедээ зөвлөлтийн болон дэлхийн сонгодог зохиолчдын уран бүтээл, бусад ном, зохиолуудыг уншиж, өргөн их мэдлэг боловсролтой болсон байдаг. Бид зөвлөлтийн найз нөхөд пионер, сурагчдын тэр сайхан үлгэр жишээнээс суралцаж, ном, хэвлэл унших явдлыг улам өргөжүүлэх нь чухал байна.

	Эрдэм сурах, ном, хэвлэл уншиж ойлгоход цөхрөлтгүй оролдлого, тэвчээр, хатуужил нэн чухал юм.

	Та нар ном уншиж сурах дадлагыг эзэмших хэрэгтэй.

	Ном, зохиолд эрдэмтэн, мэргэдийн суут оюун ухааны нарийн нандин мэдлэг тусгагдсан байдаг учир номыг энд тэндээс нь гүйлгэж харах төдийгөөр биш, сайтар ойлгож, оюун ухаандаа бясалгаж унших хэрэгтэй.

	Энэ нь ном барьж авбал түүнийгээ заавал уншиж дуусгадаг, утга учрыг нь тунгаан бодож, сайн ойлгож чаддаг болохыг хэлж байгаа юм. Чухамхүү үүнд тэсвэр хатуужил шаардагдана. Тэсвэр хатуужил хүнд аяндаа бий болохгүй, өөрийн ухамсартай үйл ажлаараа Та бүхэн түүнийг өөрөө өөртөө бий болгон төлөвшүүлэх ёстой.

	Шинжлэх ухаан˗техникийн гайхамшигт нээлтүүд, уран зохиолын сонгодог номын ихэнх нь орос хэлээр хэвлэгдэн гарч байна. Хөгжил дэвшлийн охь манлайд явж буй ах дүүгийн найрамдалт зөвлөлтийн аугаа их ард түмний хэл˗орос хэлийг сайн сурах нь бидний цаашдын сурч боловсрох, эрдмийн оргилд авирахын оньсон түлхүүр болох юм. Иймд орос хэл сурах явдал мэргэн дүү та бүхний хэзээ ч хойшлуулшгүй эрхэм зорилт мөн гэдгийг хичээнгүйлэн захиж байна.

	Та нар надаас дөрвөн асуулт асуусан байна.

	Миний зохиолын 1974 онд хэвлэгдсэн түүврийг уншвал сонирхсон асуултынхаа хариуг олж болно.

	Олон ном уншиж ангиараа номын сайн нөхөр болцгоож, хичээлдээ улам шамдан суралцаж, чанартай мэдлэг боловсрол эзэмшин, тэргүүний сайн сурлага, хүмүүжилтэй бүлэг болохыг Танай ангийн хамт олонд хүсэн ерөөе. 

	1976˗11˗3

	 


ЗАВХАН АЙМГИЙН ЦЭЦЭН˗УУЛ СУМЫН 8 ЖИЛИЙН ДУНД СУРГУУЛИЙН 6˗ГИЙН «А» АНГИЙН ХАМТ ОЛОНД

	 

	Эрхэм дүү нар аа!

	Та бүхний захидлыг хүлээн авч баярлан уншлаа. Ах, эгч нарынхаа үлгэр дуурайллаар замнан соёлч нөхөрлөлийн анги болох үүрэг аваад анхныхаа шалгалтыг амжилттай өгсөнд тань чин сэтгэлийн баяр хүргэе.

	Эрдэм боловсролыг чанартай, гүнзгий эзэмших нь сурагч хүний гол зорилго юм. Энэ зорилгыг биелүүлэхэд цуцалт цөхрөлтгүй оролдлого, нөр хичээнгүй хөдөлмөр нэн чухал байдаг.

	Орчин үеийн сурагч залуучуудын туйлаас хүсэн эрмэлзэх эрхэм эрдэнэ бол эрдэм мөн. Эрдмийг эзэмших нь хялбар бус, гэхдээ сурахын төлөө зориг гаргаж, бие сэтгэлээ сайтар дайчилбал эрхбиш амжилтад хүрнэ.

	Багшийнхаа заасан хичээлийг маш анхааралтай сонсож, гүйцэд тэмдэглэн авч түүнийгээ дахин дахин давтдаг, гэрийн даалгаврыг чанартай сайн биелүүлдэг, ном, сурах бичиг уншиж, заалгасан сэдвийг гүнзгийрүүлэн ойлгодог, сар, өдөр, цаг мөч бүхнийг танин мэдэхийн баяслаар өнгөрүүлж байдаг хүүхдүүд л сайн, онц сайн дүнтэй суралцдаг юм. Үүнээс үзвэл хичээл оролдлого сайтай хүүхэд л амжилттай сурч, эрдэм боловсролыг гүнзгий эзэмшиж чаддаг байна. 

	Ерөнхий боловсролын дунд сургууль төгсгөн дээд сургуульд орохоор ирж буй зарим хүүхдийн мэдлэгийн хүрээ өргөн биш, ном бага уншдаг нь ажиглагдаж байна.

	ЗХУ˗ын бүрэн дунд сургууль төгссөн залуучууд сурах бичгээс гадна, дэлхийн утга зохиолын эрдэнийн санд багтсан уран зохиолын номуудыг нэгд нэгэнгүй уншсан байдаг. Бид тэдний үлгэр дуурайллаас сурах хэрэгтэй.

	Номонд хүн төрөлхтний мянга мянган жилийн оюун ухаан, амьдралын арвин баялаг туршлагын эрдэнэс хуримтлагдсан байдаг учир хэчнээн олон ном унших тутам хүний ухаан төдий чинээ тэлж мэдлэгийн хүрээ нь өргөжин.

	Их багш В. И. Ленин «номгүйгээр мэдлэг байж болохгүй, коммунизм ч байж болохгүй» гэж номын түмэн ачийг маш өндөр үнэлсэн байдаг.

	Ном нь та нарт хоол, хувцас шиг амьдралын нэн чухал хэрэгцээ болсон байх ёстой. Хүүхэд ахуй наснаасаа номтой дотно нөхөрлөх нь ямар хүн болж, эх орныхоо хөгжил цэцэглэлтэд хэр зэрэг нэмэр оруулах вэ гэдгийг шийдвэрлэхийн нэг үндэс болох ёстой. Унших, бодох нь ухаан санааны гимнастик юм. Иймээс ном уншина гэдэг бас учиртай. Ном унших үедээ өөр юм бодож байвал ашигтай уншлага болж чадахгүй. Номын утга учрыг бүрэн ойлгохын тулд оюун ухаандаа сайтар бясалган тунгааж, чухал санаа, сонирхолтой хэсгийг нь тэмдэглэн авч идэвхтэй, бүтээлч унших хэрэгтэй. Гэхдээ өөрийнхөө нас, сонирхолд тохирсон ном унших нь илүү ач холбогдолтой бөгөөд тааралдсан ном бүхнийг унших нь цагийг үр бүтээлгүй өнгөрүүлэхэд хүргэж болох юм.

	Шинжлэх ухаан˗техникийн гайхамшигт нээлтүүд, улс төр, утга зохиол, урлаг соёлын бүтээлүүд цөм орос хэл дээр хэвлэгдэж байгааг анхаарч хүн төрөлхтний хөгжил дэвшлийн охь манлайд явж байгаа ах дүү зөвлөлтийн ард түмний хэл˗орос хэлийг сурах нь монголын залуучуудын боловсрол олж мэргэжил эзэмшихийн оньсон түлхүүр учир орос хэлийг шамдан сурах нь соёлч нөхөрлөлийн анги болох гол үзүүлэлтийн нэг байх ёстой.

	Дунд сургуулийн сурагчид 3 дугаар ангиас эхлэн орос хэлний хичээлд заалгасан үг бүхнийг тогтоож, орос хэл дээр хэвлэгдсэн хялбархан утгатай номыг уншиж, орчуулж байвал 10 дугаар анги төгсөхдөө хамгийн багаар 2500 үг мэддэг болж орос ном хэвлэл ашиглах чадвартай болно.

	Цагийг үр ашигтай өнгөрүүлдэг сурагч орос хэл ч эзэмшиж, олон ном ч уншиж, онц сайн ч сурч чадна. Нэрт зохиолч Томас Манн өдөр бүр нарийн тооцоотой байх хэрэгтэй бөгөөд харамлах бүх юмсын дотроос цагт харам байхыг л гагцхүү сайшааж болно гэж хэлсэн байдгийг санаж өдөр тутам шинэ зүйлийг мэдэж, урагшлан дэвшиж байхаар сурах, амьдрах төлөвлөгөөгөө зохион цаг мөч бүхнийг үр бүтээлтэй ашиглах хэрэгтэй.

	Аливаа ялалт бүхэн өөрөө өөрийгөө ялахаас эхэлнэ гэж Зөвлөлтийн нэрт зохиолч Леонид Леонов хэлсэн байдаг. Энэ нь хүн өөрийгөө ухамсраараа захирч, хатан зориг, хатуужил тэсвэртэй байвал зорьсондоо хүрнэ гэсэн үг юм.

	Ухамсартай сахилга бат, зориг хатуужлаараа цаг ашиглах дадал заншлыг өөрсдөдөө бий болгон төлөвшүүлэн хичээл давтах, ном унших, гэр орны ажилд туслах, амрах, тоглох цагийн нарийн хуваарьтай ажиллаж ямагт сайн, онц суралцахыг мэргэн дүү нар Та бүхэндээ эрхэмлэн захисуу. 

	Ингээд Та нарын асуусан асуултад товч хариу өгье.

	1. В. И. Ленин хэдэн хүүхэдтэй байсан, түүний төрөл садны хүмүүсээс хэн хэн, одоо хаана байгааг асуужээ.

	«Ленин ба хүүхэд» гэсэн сэдвээр хийсэн хичээл дээр нэг сурагч «Лениний хүүхдүүд» гэж зохион бичсэнийг багш нь үзээд В. И. Ленин, Н. К. Крупская нар зөвлөлт орны сая сая хүүхэд багачуудыг өөрсдийн хүүхэд шиг үзэж тэдний аз жаргалтай сайн сайхан ирээдүйн төлөө бүх насаа зориулж ирсэн юм гэсэн нь миний Та бүхэнд өгөх хариулт болог.

	Лениний эцэг Илья Николаевич Ульянов, эх Мария Александровна Ульянова нар гурван хүү (Александр, Владимир˗Ленин, Дмитрий), гурван охин (Анна, Ольга, Мария) бүгд зургаан хүүхэдтэй байжээ.

	Лениний бага дүү Дмитрийн охин Надежда Дмитриевна одоо Москвагийн их сургуульд багшилдаг түүний охин мөн сургуульд суралцдаг гэж сонссон билээ.

	2. Хоёр мянган онд манай оронд ямар мэргэжлийн хүмүүс онцгой хэрэгтэй байх вэ? Тэр үед 36˗37 настай байх бидний ирээдүйн мэргэжлээ сонгоход маань зөвлөгөө өгнө үү? гэсэн асуулт сонирхолтой байна.

	— Хэн бүхэн улс орныхоо хөгжил цэцэглэлтэд их хувь нэмэр оруулахыг хичээдэг бөгөөд энэ нь юуны өмнө хүүхэд багачуудаас мэргэжлээ зөв сонгож эзэмшихийг шаардаж байна.

	Шинжлэх ухаан˗техникийн хөгжил өндөр түвшинд хүрч, улс ардын аж ахуйн салбар бүхэнд электроник, автоматчилах, математик гүнзгий нэвтэрсэн үед та бүхэн амьдарч аж төрөх сайхан хувь заяатай хүмүүс юм. Тэр үед инженер техникийн мэргэжилтний хэрэгцээ үлэмж өсөн, ажилчин, малчин хүн шинжлэх ухааны өндөр мэдлэгтэй болж хүний амьдрал ахуй, хөдөлмөрт шинжлэх ухаан гүнзгий нэвтэрсэн үе байх болно.

	Иймд Та бүхэн одоогоос эхлэн үүнд бэлтгэж техникийн нарийн ухааныг эзэмших үндэс суурь болсон математик, физик, хими, биологийн шинжлэх ухаанд онцгой анхаарал тавьж суралцах нь зүйтэй. Гэхдээ энэ нь бусад хичээлд бага анхаар гэсэн үг хэрхэвч биш юм шүү. Ямар ч мэргэжлийн хүн орчин үеийн болон ирээдүйн хөгжлийн шаардлагаас улс төр, байгаль, техникийн шинжлэх ухааны үндсэн мэдлэгийг эзэмшиж өвтэгш хөгжилтэй болсон байх ёстой.

	3. Махны нөөцийг нэмэгдүүлэхэд хувь нэмрээ оруулах хүсэл эрмэлзлээ илэрхийлэн энэ талаар сурагч бид юу хийвэл зохих вэ? гэж Та бүхэн чухал асуулт тавьсан байна.

	— Мал нь манай орны үнэт баялаг учир түүнийг хайрлан хамгаалж өсгөн үржүүлэх нь иргэн бүрийн ариун үүрэг юм.

	Ерөнхий боловсролын сургуулийн сурагчид хавар, зуны амралтаараа гэртээ очиж төл бойжуулах, малын тэжээл бэлтгэх, хашаа барих ажилд аав, ээждээ тусалдаг нь чухамдаа мал сүргээ өсгөхөд оруулж буй их хувь нэмэр юм. Махны нөөцийг нэмэгдүүлэх талаар гаргасан нам, засгийн тогтоол шийдвэрийг хэрэгжүүлэн төмс, сонгино, байцаа, лууван тарьж ургуулах, гахай, тахиа үржүүлэхэд та бүхэн гар бие оролцож их зүйл бүтээх учиртай.

	Мөн мөөг, жимс, сонгино, цагаан төмс зэрэг баялгийг ашиглах, тарьж ургуулах, сургуулийнхаа талбай, байгалийн буланд мод, зүлэг суулган арчлан тордоход хүүхэд та нар идэвхтэй оролцох хэрэгтэй.

	Одоо үеийн нэн чухал асуудлын нэг нь байгаль орчныг хамгаалах явдал юм.

	Эх орныхоо байгалийн үнэт баялаг˗ан амьтан, ой модыг ариг гамтай ашиглан, арвижуулан үржүүлж, агаар, усыг бохирдлоос, газрын хөрсийг эвдрэлээс хамгаалах хүндтэй үүрэг Та бүхэнд ноогдож байгааг үүний хамтад анхааруулъя.

	1977˗2˗25

	 

	 

	 


ДУНДГОВЬ АЙМГИЙН БАРИЛГЫН ТЕХНИК˗ МЭРГЭЖЛИЙН СУРГУУЛИЙН БЕТОН˗АРМАТУРЫН 1˗ГИЙН «А» АНГИЙН ХАМТ ОЛОНД

	 

	Эрхэм дүү нар аа!

	Та нарын захидлыг хүлээн авч баярлан уншив.

	Дэлхий дахиныг хувьсгалт ёсоор шинэтгэх дэвшил хөгжлийн шинэ эрин үеийг нээсэн аугаа их Октябрийн социалист хувьсгалын 60 жилийн ойг угтаж сургуулиас зохиосон ажилд идэвхтэй оролцон тэргүүн байр эзэлсэн явдалд хайрт дүү нар Та бүхэнд халуун баяр хүргэе.

	Та нар сургуулийнхаа ХЗЭ˗ийн хорооноос зарласан ном унших уралдааны болзлыг хангахаар чармайж байгааг захидлаас тань олж мэдээд их баяртай байна.

	Номын утгыг ойлгож, ухамсарлаж, хичээнгүйлэн унших явдал багш нарын заасан хичээлийг бататгаж, мэргэжил эзэмших нэг чухал нөхцөл юм. Мэдлэгийн эх булаг болсон ном уншихгүйгээр боловсрол, мэргэжил олж чадахгүй. Хүн хэчнээн олон ном унших тутам танин мэдэхийн хүрээ нь төдий чинээн өргөжиж мэдлэг, мэргэжил нь дээшилнэ.

	Шинжлэх ухаан˗техникийн хурдан хөгжлийн эрин үед ямар ч мэргэжлийн хүн˗ажилчин, эрдэмтэн, эмч, багш хэн ч гэсэн өргөн мэдлэг боловсролыг эзэмших шаардлагатай байна.

	Манай нам, засаг эх орондоо социализмын материал˗техникийн баазыг байгуулж ард түмнийхээ жаргалант амьдрал, аж байдал, соёлыг улам дээшлүүлэхийн төлөө шинэ үйлдвэр, аж ахуй, соёлын газруудыг байгуулах, ард түмнийг тохилог орон сууцаар хангах олон чухал арга хэмжээ авч байгаа бөгөөд энэ зорилтыг биелүүлэхэд мэргэжилтэй барилгачдын хэрэгцээ, шаардлага улам нэмэгдэж байна.

	Хорь, гучаад оны үед сургуулиуд эсгий гэрт хичээллэж байлаа.

	Одоо сургууль бүхэн саруул сайхан, тохилог байртай болжээ. Үүнээс гучаад жилийн тэртээ аймгийн төвүүд ганц дан шавар байшингуудтай жижигхэн суурин байсан бол одоо сургууль, соёл, үйлдвэрийн барилга байгууламж бүхий орчин цагийн хот болж өдөр ирэх тутам өргөжин хөгжиж байна.

	1928 оны үеийн Улаанбаатарыг одоо эргэн санахад хар модон шургааг хатгаж барьсан хашаа, ганц дан жижиг шавар байшингууд, бороотойд умбам шавхай тогтдог, шөнийн цагт нүх мэт харанхуй нарийн гудамжнууд, энд тэндгүй овоорсон хог нүдэнд илхэн харагдах шиг болох юм.

	Өнгөрсөн хэдхэн арван жилийн дотор Улаанбаатар орчин цагийн үзэсгэлэн төгс хот боллоо. Тус хотын төв хэсэгт 4˗5 давхар барилга жигдэрч зарим районд нь 9˗10 давхар байшин ч цөөнгүй байна. Эх орондоо социализм байгуулах намын программыг биелүүлэх ариун үйлсийг манай нийгмийн тэргүүний хүч˗ажилчин анги хошуучлан явж байгаа бөгөөд монголын өргөн дэлгэр нутаг даяар байгуулагдаж байгаа хот, тосгон, социализмын гэрэлт барилга нь ажилчин хүний гараар сүндэрлэн босож байна.

	Социалист нийгэмд болон хувь хүний амьдралд хөдөлмөр тэргүүн байр эзэлдэг билээ. Хөдөлмөр нь хүнд нэр төр, алдар гавьяа олгож, хүнийг аз жаргал, баяр баясгалантай амьдрах бүхий л нөхцөлийг нь хангана.

	Техник˗мэргэжлийн сургууль төгсөж улс ардын аж ахуйд ажиллаж буй олон мянган залуучуудын дотор ажил үйлсээрээ шалгарч хөдөлмөрийн баатар, гавьяат барилгачин болсон хүн олон бөгөөд зөвхөн Шаамарын хөдөө аж ахуйн сургуулийн комбинатыг төгсөгчдөөс 7 нь, Архустайн сургууль комбинатыг төгсөгчдөөс 9 нь хөдөлмөрийн баатар болж улс эх орон, ард түмнийхээ хайр хүндийг хүлээн үр бүтээлтэй хөдөлмөрлөж байна.

	Та нар захидалдаа өөрийнхөө сургуульд хайртай гэж бичжээ. Социализмын барилгын уран дархчууд болохоор чин зоригийг барьсан Та бүхэн мэргэжил олгох эх уурхай болсон сургуульдаа хайртай байдаг нь түмэн зөв. Мэргэжил эзэмшүүлж байгаа сургуульдаа дуртай, хайртай байж гэмээж нь сая зорьсондоо хүрч чадна.

	Барилгын ажилчдын хөдөлмөр нь маш их гавьяатай үйлс юм. Тэдний уран гараар сүндэрлэн боссон олон арван барилга байгууламж нь манай орны социалист хөдөө аж ахуй, үйлдвэр, соёл боловсролыг хөгжүүлэх, ард түмний аж байдал, соёлын түшинг дээшлүүлэхэд үлэмж үүрэг гүйцэтгэж байна. 

	Та бүхэн надад бичсэн захидалдаа барилгын ажилчид болж улс эх орондоо ихийг бүтээх оргилуун хүсэл эрмэлзэлтэй байгаагаа илэрхийлсэн нь туйлын сайшаалтай хэрэг.

	Барилгын нарийн мэргэжил эзэмшиж Цогоо, Хэрлэн, Ишгэнхүү нарын зэрэг эх орон даяар нэр нь цуурайтсан алдарт барилгачид болохыг хайрт дүү нартаа эрхэмлэн захиж байна.

	Залуу насандаа мэргэжил эзэмшин, эх орныхоо социалист байгуулалтын их хэрэгт бүх оюун билэг, хүч чадлаа зориулахаас илүү эрхэм зорилго та нарт болон манай нийт залуучуудад байхгүй. Улс, ард түмэндээ хэрэгтэй, тустай үйлс бүтээхийн тулд амьдралын тодорхой зорилготой, хатан зориг, хатуужил тэсвэртэй байж сайн сурах, үр бүтээлтэй ажиллах явдал чухал байна.

	Та бүхэнд сурлагын өндөр амжилт, аз жаргал, сайн сайхан бүхнийг хүсэн ерөөе.

	 

	1977˗12˗5

	 


ЗАВХАН АЙМГИЙН ЦЭЦЭН˗УУЛ СУМЫН 8 ЖИЛИЙН ДУНД СУРГУУЛИЙН 6˗ГИЙН «Б» АНГИЙН ДЭРГЭДЭХ 7 ДУГААР БҮЛГИЙН 2 ДУГААР САЛААНЫ ПИОНЕРУУДАД

	 

	Эрхэм дүү нарын амрыг эрж хичээнгүйлэн ёслохын ялдамд та нараас ирүүлсэн захидлыг саяхан авч, маш баярлан уншсанаа мэдэгдье.

	Танай ангийн сурагчид социалист уралдаанд авсан үүргээ амжилттай биелүүлж байгаа явдалд чин сэтгэлийн үүднээс баяр хүргэе.

	Ахмад үеийнхний хойчийг залгамжлах Та бүхний одоогийн эрхэм үүрэг нь эрдэм мэдлэгийг гүнзгий, чанартай эзэмших явдал мөн. Үүний тул сурах, судлахад хатуужил сайтай, тэсвэр тэвчээртэй байх нь амжилт олохын гол түлхүүр болно.

	Зав чөлөөтэй цаг аяндаа хүрч ирэхгүй, түүнийг хүн өөрөө олж авдаг юм.

	Эрдэм сурахыг хичээж байгаа хүнд цагийг зөв ашиглах, түүнийг хоосон, үр ашиггүй өнгөрүүлэхгүй байх явдал нэн чухал.

	Сод мэргэн ухаантан, аугаа их эрдэмтдийн намтраас үзэхэд тэд хоногийн 24 цагийг ном, сонин унших, зохиол бүтээл туурвих, судалгаа шинжилгээ хийх, амрах зэрэгт тодорхой хуваарилж ажилладаг, нэг ч минутыг үр ашиггүй өнгөрүүлдэггүй, унших гэсэн номоо заавал дуусгаж, хийх гэсэн ажлаа заавал гүйцээж өөртөө хатуужил тэсвэрийг бий болгодог ажээ.

	Эрдэм боловсролыг хэн ч эзэмшиж сод мэргэний туйлд хүрч чадна. Гагцхүү үүнд цуцалтгүй ажиллагаа, зориг хатуужил, тэсвэр тэвчээр чухал юм. Үүнийг анхаарч багш нарынхаа заасан хичээлийг тухай бүр сайтар давтан, гэрийн даалгаврыг өдөрт нь биелүүлж, үлдсэн цагт уран зохиол, шинжлэх ухааны ном уншиж байхыг мэргэн дүү та бүхэнд чухалчлан захисуу.

	Та бидний хөдөлмөрлөн амьдарч буй үе нь шинжлэх ухаан˗техникийн асар хурдан хөгжлийн эрин юм. Цаг үеийнхээ хөгжлийн хурдцаас хоцрохгүй, үргэлж урагшлан, өдөр ирэх тутам шинэ шатанд гарч байх гол нөхцөл бол ном их унших явдал мөн.

	Шинжлэх ухааны бүх ном, мэдээлэл манай төрөлх хэл дээр хараахан байхгүй учир дэлхийн том хэлний нэг орос хэлийг шамдан суралцах хэрэгтэй. Орос хэлээр бичсэн ном уншаад ядахдаа ойлгодог болох хэрэгтэй.

	Хатуужил зоригтой, тэсвэр тэвчээртэй оролдон хичээвэл өдөрт орос 10 үг цээжилж болно шүү дээ. Тэгвэл жилд хэдэн үг мэддэг болох вэ?

	Гадаад ямар ч хэлний 3000 үг сайн мэддэг болбол тэр хэлээр дуртай номоо уншиж ч, ярьж ч чадах болно.

	Залхуу хойрго байдалд дийлдэхгүй, харин түүнийг ялан дийлж чадах зориг хатуужил төгөлдөр, түүний дээр даруу төлөв зантай байх явдал та бүхний, одоо үеийн залуучуудын эрхэм сайхан чимэг, нандин чанар юм гэдгийг мэргэн дүү нартаа чухалчлан захисуу.

	Та нар надаас хэдэн асуулт асуусан байна. Асуултын дэс дараагаар түүнд товчхон хариулсныг минь хянан унших биз ээ. Үүнд:

	1. 1920˗иод оны үед монголын алс бөглүү нутагт, ганц бяцхан бор гэрт анхны бага сургууль нээж явсан нэг багшийн тухай, тэр бяцхан бор гэрт асаасан соёлын зул, эрдэм соёлын мөнхийн их бамбар болон бадарсан тухай өчүүхэн зохиол бичиж байна. Энэ зохиолоо бичиж дуусгаад та бүхний хүсэж асуусан ёсоор одоогийн хүүхдийн ажил амьдрал, сурлага, хөдөлмөрийн тухай бичихийг хичээнэ.

	2. Би 1961 онд БНМАУ˗ыг НҮБ˗д гишүүнээр элсүүлэхэд өөрийн улсын төлөөлөгчөөр Америкт очсон. Тэнд байхдаа Америк орны хүүхдийн байдалтай бага зэрэг танилцсан. Тэнд бүх шатны сургууль үнэ төлбөртэй байдаг учир ажилчид, ядуучуудын хүүхэд сурч чаддаггүй юм. Нью˗Йорк хотын гудамж, зах зээл дээр гуйлга гуйж, алга тосон зогсож байгаа хүүхэд олныг харсан. Бас зочид буудлын үүд сахиж, хүний ачааг ийш тийш нь зөөж 5˗10 мөнгө олж байгаа хүүхэд олон байдаг.

	Америкийн залуучууд, ажилчны хүүхдүүд хар бага наснаас эхлэн баячуудын зарц, гудамж цэвэрлэгч, усан боомтын ачигч зэрэг хүнд хүчир ажил хийж амь зуудаг юм.

	3. Миний их хүү Амгалан Ленинград хотын Репиний нэрэмжит урлагийн дээд сургуулийн 3 дугаар ангийн оюутан, бага хүү Энхээ Улаанбаатар хотын Зөвлөлтийн 3 дугаар дунд сургуулийн 10 дугаар ангийг 1974 онд төгсгөнө.

	Хэрэв та бүхэн тэдэнд захиа бичвэл миний хаягаар бичиж болно.

	4. Би 1930 оны 3 дугаар сарын 26˗нд 15 настайдаа багш болсон билээ. Улаанбаатар хотод «Хар бологсдын бэлтгэл сургууль» гэдэгт нэг жил багшлаад Дөрвөд аймгийн (одоогийн Увс) төвийн аж ахуйн сургуульд багшаар томилогдон морин өртөө дамжин явах замдаа Алтай хангайн жавхлант сайхан уул нурууд, түүний завсрын өргөн их тал, говиуд, баялаг ан гөрөөсийг үзэж, «сайхан монгол орны саруул талын уудмаар сарьдаг буурал хангайн, салаа хөвчин нуруудаар» 45 хоног аялан Улаангом хүрсэн тухай замын тэмдэглэл бичсэн билээ.

	Энэ нь миний анхны зохиол юм. Тэгээд хот, хөдөөд багшийн ажил хийхдээ сурагчдын уран зохиол, жүжгийн бүлгэмийг удирддаг, хүүхдээр тайзан дээрээс уншуулах шүлэг, жүжгийн богино үзэгдэл зохиодог байсан. Иймээс багшийн ажил надад бага сага зохиол бичих бололцоо олгосон юм.

	5. Болд, Самбуу хоёр шиг явсан тэр үеийн хүүхдүүд одоо их, дээд сургууль төгсөөд эрдэмтэн, инженер, багш, эмч болж эх орон, ард түмнийхээ сайн сайхны төлөө зүтгэж, эх орныхоо социалист бүтээн байгуулалтад хувь нэмрээ оруулж яваа нь дамжиггүй.

	Танай Цэцэн˗Уул сумын 8 жилийн дунд сургуулийн захирал, багш нарын дотор ч Болд, Самбуу байж мэднэ. Үүгээр хариу захидлаа төгсгөж танай ангийн болон сургуулийн хамт олонд ажил, сурлагын их амжилт, аз жаргал, сайн сайхан бүхний ерөөлийг дэвшүүлье.

	1973 оны 12 дугаар сар.

	 


ДУНДГОВЬ АЙМГИЙН ХУЛД СУМЫН УЛСЫН ТЭРГҮҮНИЙ 8 ЖИЛИЙН ДУНД СУРГУУЛИЙН 6˗ГИЙН «Б» АНГИЙН ХАМТ ОЛОНД

	 

	Сайн байцгаана уу, хайрт пионер сурагчид аа!

	Сурлага хөдөлмөртөө бахдам сайхан амжилт олж байгаагаа дурдаж надад захидал ирүүлсэн Та бүхэнд чин сэтгэлийн талархлаа илэрхийлье. Ангиараа ном уншиж ярилцах, маргаан явуулах, хамгийн олон ном уншигчаа шалгаруулах, алдрын хуудас гаргах, уншсан ном зохиолоо жүжигчлэн тоглох, үйл явдлыг нь харуулсан зураг зурах зэрэг олон хэлбэрийн ажил зохиож «Ертөнцийг харах цонх» болсон номтой нөхөрлөж байгаа, тухай та нарын захидлаас уншаад багш хүний хувьд миний сэтгэл их хөдөлж байна. «Ухаан далай номоос эхтэй» гэж ард түмэн маань сургадаг билээ. Зохиож байгаа энэ ажлаа зөвхөн «Номын 10 хоног»˗т биш, үргэлж байнга хийж дадал болгох хэрэгтэйг мэргэн дүү нар юу эс андах вэ?

	Танай анги сурлагын амжилтыг 100 хувь, чанарын үзүүлэлтийг 50 хувьд хүргэж сайхан амжилт гаргажээ. БНМАУ˗ын баатар, ЗХУ˗ын баатар сансрын нисэгч Ж. Гүррагчаагийн нэрэмжит бүлэг болохоор авсан үүрэгтээ сурлагын чанарыг 75 хувьд хүргэх, эсвэл ерөөсөө дунд сурлагатангүй хамт олон болох амлалт авсан байхаа гэж би найдаж байна. Өмнөө тавьсан зорилт хэдий чинээн хэцүү, хэдий чинээн их байна, түүнийг биелүүлэхийн төлөө төдий чинээн тэмцэл, хөдөлмөр, хүч чармайлт шаардана. Хэдий чинээн их хүч чармайлт гаргана, хүн төдий чинээн их зүйл сурна. «Хөдөлмөр хүнийг бий болгосныг» та нар сайн мэднэ. Тэгвэл өнөө үед хөдөлмөр хүнийг улам ухаантай, чадалтай, эх орон, ард түмэндээ улам хэрэгтэй хүн болгож байгаагийн жишээг тоочоод яаж барах билээ.

	Ном зохиол уншихдаа үргэлж бодож бясалгаж уншвал үлдэц нь сайн байдаг шиг санагддаг. Зохиолын баатруудын хэлж ярьж байгаа үг, хийж байгаа зүйлд үнэлэлт дүгнэлт өгч зөв юм хийж байна уу, зөв зүйл ярьж байна уу гэж дотроо сайн бодож хэрэв би энэ баатрын оронд байсан бол яах байсан, юу хэлэх, хийх байсан бол гэх зэргээр өөртэйгөө жишиж байх хэрэгтэй юм. Түүнээс биш хамгийн олон ном уншдаг хүн болохын тулд хагас дутуу унших, гүйлгэн харах зэргээр ор нэр болгож болохгүй. Энэ нь биеэ хуурч байгаа хэрэг бөгөөд том болсон хойноо номыг анхааралтай ойлгож унших минь яалаа даа гэж амаа барихад хүрнэ.

	Боловсрол мэдлэгтэй иргэн болон хүмүүжихийн бас нэг гол үндэс нь орос хэл сурч эзэмших явдал юм. Манай гариг дээр гарч байгаа шинжлэх ухаан, техникийн бүх мэдээллийн гуравны нэг нь орос хэл дээр хэвлэгдэж байна. Тэдгээрийг эх хэлнээ орчуулан гаргаж болох боловч шинжлэх ухаан, техникийн асар хурдан хөгжлийн өнөө үед орчуулах, хэвлэх гэсээр байтал ихэнх мэдээ сэлт нь хуучрах учраас орос хэлийг шамдан сурч тэргүүний шинжлэх ухааны ололт, амжилтын ном судар, дэлхийн утга зохиолын эрдэнийн санд багтаж буй оросын болон зөвлөлийн уран зохиолыг эх хэл дээр нь уншин ойлгодог болбол даруй цаг хожиж илүү их амжилтад хүрэх өргөн бололцоо нээгдэх юм.

	Орос хэл сурахын тул орос үгийг өгүүлбэрээс ангид цээжлэх нь төдий л сайн амжилтад хүргэхгүй. Амьдралаас харж байхад орос үг цээжилсээр арав гаруй жил болсон боловч ярьж ч чаддаггүй, бичиж ч мэддэггүй хоцрох нь олонтоо байна.

	Мэдээж аливаа шинэ зүйлийг сурч мэдэхэд цээжлэх, тогтоох зүйл байлгүй яах вэ. Тийн ялгалын төгсгөл, үйл үгийн хувирлуудыг цээжлэхгүйгээр орос хэлийг сурах аргагүй юм. Гэвч бүх зүйлийг, жишээлбэл 10 дугаар анги төгсөх, их дээд сургуульд элсэх шалгалтад байдаг олон текстийг цээжилнэ гэвэл энэ нь хий хоосон зүйл болно. Үүний оронд өөрөө тухайн үед нь алдаагүй зөв сайхан найруулан бичиж сурах хэрэгтэй юм. Шалгалт дөхөөд ирэхлээр маш их зүйл цээжлэх хэрэг гардаг нь уг сурагч орос хэлээр дэвсгэр мэдлэг нимгэн байгаагийн шинж ажээ.

	Орос хэлээр зөв бичиж, ярьж сурахын тулд эхлээд тийн ялгал, үйл үгийн төгсгөлийг ягштал сайн тогтоох хэрэгтэй. Энэ нь цааш улам сайн сурах суурь болж өгнө. Дараа нь үйл үг үзэж эхлэх хэрэгтэй. Үйл үг нь өгүүлбэрийн амин сүнс, үйл үггүй өгүүлбэр гэж үгүй юм. Харахад үйл үггүй мэт өгүүлбэр ч үйл үгтэй. Жишээлбэл; «Вот дом» гэсэн өгүүлбэр нь хэрэг дээрээ «Вот есть дом» гэсэн одоо цагийн үйл үгтэй юм. «Вот здесь был дом», «Вот здесь будет дом» гэдэг өгүүлбэрүүдтэй жишиж үзэх хэрэгтэй юм. Гэтэл өгүүлбэр зөв зохиож чадахгүйгээр зөв бичиж, ярьж сурна гэж байхгүй шүү дээ.

	Аливаа хэлний үйл үг тодорхой ямар нэгэн тийн ялгал шаарддаг байна. Жишээлбэл; манай «оролцох» гэдэг үйл үг өгөх оршихын тийн ялгал шаарддаг (хуралд оролцох, чуулганд оролцох гэх мэт) бол орос хэлний адил утгатай «учасг вовать» гэдэг үйл үг предложный тийн ялгал «в» угтвартай шаарддаг байна участвовать в собрании, в сессии гэх мэт. Иймд орос хэлний үйл үгийг эхлээд тогтоохдоо л ямар тийн ялгал шаарддагийг нь хамт мэдэж байвал цаашид өгүүлбэр зөв бичих, зөв ярих бололцоотой болж байгаа юм. Эс тэгвээс монгол хэлнийхээ дүрэмд баригдан «участвовать собранию» гэх мэтчилэн буруу бичиж ярих болно.

	Эцэст нь хэлэхэд манай нам засгаас сурагч пионеруудын талаар эцэг ёсны анхаарал халамж байнга тавьж байна. Үүний нэг тод жишээ нь саяхан хуралдсан Ардын Их Хурлын ээлжит чуулган юм.

	Тус чуулганаар 1983 оныг «Сурагчийн жил» болгохоор тогтоож та бүгдийн сурлага хүмүүжлийн байдлыг улам сайжруулахтай холбогдсон чухал чухал шийдвэр гаргалаа.

	Нам засгийн энэ хайр халамжийн хариуд онц сурлага, сахилга батаар бэлэг барих нь сурагч бүрийн ариун үүрэг болж байна.

	Ингээд эрхэм дүү нартаа сурлагын өндөр амжилт, сайн сайхныг хүсэж цөөн хэдэн санаа өгүүлсэн энэхүү захидлаа төгсгөе.

	 

	1982 оны 12 дугаар сар.

	 


ТӨВ АЙМГИЙН БҮРЭН СУМЫН 8 ЖИЛИЙН ДУНД СУРГУУЛИЙН 8˗ЫН «А» АНГИЙН СУРАГЧ ШИРЧИНИЙ СҮХБААТАРТ

	 

	Эрхэм дүү чиний захидлыг хүлээн авч танилцлаа. Харин хариуг нь бичих бэрхшээлтэй байв. Яаж зохиолч болдог вэ? гэдэг энэ асуултад хариу өгөхөд хялбаргүй юм. Энэ асуудлыг асуумаар үе надад ч тааралддаг билээ.

	Өөрийн ойлгож байгаагаар хэлэхэд хүнийг утга зохиолын хөдөлмөрт ойртуулж болох хэдэн гол зүйл байх шиг санагдана.

	1. Ном унших хэрэгтэй юм. Ном уншсанаар зохиолч хүн амьдралыг уран сайхны аргаар яаж дүрслэн харуулав гэдгийг юуны өмнө олж мэдэх болно.

	Орос зөвлөлтийн утга зохиолын нэрт мастеруудын болон Д. Нацагдорж, Ц. Дамдинсүрэн, Ч. Лодойдамба, Ц. Гайтав, С. Эрдэнэ, Б. Явуухулан зэрэг манай зохиолчдын зохиол бүтээлтэй гүнзгий танилцаж, тэдний авьяас, хөдөлмөрийн баялаг туршлагаас суралцах нь зохиолч болох хүнд зайлшгүй хэрэгтэй зүйл.

	2. Амьдрал орчныг гярхай ажиглаж чаддаг байх нь зохиолч болохын нэг үндэс юм. Ажигч гярхай байхгүйгээр зохиолч болж чадахгүй юм. Ажиглаад өнгөрөх төдийгүй үзсэн мэдсэнээ тэмдэглэж занших нь ашигтай. Зөвлөлтийн нэрт зохиолч К. Паустовскийн бичсэнээр зохиолч болох эсэхийг шийдвэрлэх чухал нэг урьдчилсан нөхцөл нь юм бүхнийг сонирхож чаддаг байх явдал юм.

	Юмыг нүдлэн сонирхож, эргэцүүлэн боддог байх явдал гагцхүү зохиолч болоход төдийгүй эрдэм боловсролыг эзэмшихэд ч нэгэн адил хэрэгтэй. Тэр тусмаа зохиолч болох хүн ямагт чих сонор, нүд соргог явах хэрэгтэй.

	3. Зохиолч хүнд хэлний баялаг чухал. Үгийн сангаа баяжуулахын тулд ардын аман зохиол унших, үлгэр оньсого, хүний яриаг сонсох, бичих цуглуулах хэрэгтэй. 

	Малын нас, шүд, ус бэлчээр болон эмээл, хазаар, бусад тоног хэрэглэлийн холбогдолтой бүх нэрийг зөв, сайн мэддэг байж малчны тухай зохиол бичих болно. Түүнийг мэдэхгүй бол өөр үгээр орлуулан бичих боломжгүй шүү дээ.

	Иймд монгол хэлийг «үг газар унагахгүй» сурч, тэмдэглэж үгийн сангаа байнга баяжуулж байх хэрэгтэй.

	4. Зохиолч хүн орос хэлийг сайн мэддэг байх нь нэн чухал. Энэ нь дэлхий дахины болон орос, зөвлөлтийн утга зохиолын сонгодог бүтээлүүдтэй танилцах өргөн саруул замыг нээж байгаа хэрэг. Зохиолч хүн А. С. Пушкин, М. Ю. Лермонтов, Л. Н. Толстой, А. П. Чехов, А. М. Горький В. В. Маяковский, М. А. Шолохов нарын зохиолыг эх хэл дээр нь уншсан байх шаардлагатай. Яавал Д. Нацагдоржийн «Од» шүлэг шиг сайхан зохиол бичих вэ? гэж хүүхдүүд асуудаг. Д. Нацагдорж орос, герман хэл мэддэг, орчуулдаг байсан нь түүний сайн зохиол бичихийн нэг нөхцөл болсон билээ.

	5. Эцэст нь хэлэхэд зохиолч хүнд ургуулан бодох чадвар зайлшгүй хэрэгтэй. Ургуулан бодох чадварыг урлагийн амин сүнс гэж ярьдаг юм. Үүнтэй холбогдуулан зөвлөхөд 1967 онд монгол хэл дээр хэвлэгдсэн «Уран бүтээлийн зам» гэсэн ном байдаг.

	Энэ номд монголын болон гадаадын 24 зохиолчийн уран бүтээл туурвих ажлын олон жилийн туршлагыг нэгтгэн оруулсан учир уншихад их тус нэмэр болно гэж бодож байна.

	Зохиолч Л. Ванган хүүхэд байх үедээ хөдөөгийн хүн чийдэнгээс тамхи асаах гэж байсныг харснаа гучаад жилийн дараа «Жож Сэрээнэн» гэдэг сонирхолтой зохиол болгон бичсэн байдаг.

	Тэр зохиолд хөдөөгийн нэг өвгөн хотод айлд бууж хэд хоног байхдаа анх удаа чийдэн гэдгийг харж сайхныг нь гайхан, сүүлд нутаг буцахдаа хэдэн авдар чийдэнгийн шил тээж буцсан, хөдөө очоод түүнийхээ хэрэггүйг ухаарч хүнээс нуун хадгалж байтал нэгдэл байгуулагдан гэрэл гэгээ тавьж эхлэхэд нөгөөх шилээ гаргаж өгсөн тухай өгүүлдэг юм. Гэтэл ийм үйл явдал болоогүй байна. Чийдэнгээс хүн тамхи асаах гэж байхыг харснаа ургуулан бодсоны үр дүнд олон жилийн дараа ийм зохиол болгон бичжээ.

	Ийнхүү жижиг юмнаас санаа авч баяжуулан сэтгэж чаддаг чадварыг ургуулан бодох гэж нэрлэж байна.

	Энэ чадварыг эзэмшихэд миний дээр өгүүлсэн ном унших, ажигч гярхай байх, хэл сурах, тэмдэглэл хөтлөх явдал цөм хэрэгтэй.

	Олон шүлэг бичсэний эцэст юу нь болж, юу нь болохгүй байгаа нь аяндаа мэдэгдэх болно. Шүлэг эхлэн бичиж байгаа хүний авьяас чадварыг нэг шүлгээр танихад хэцүү байдаг юм. Гэвч чиний бичсэн «Далан түрүү» гэдэг шүлэг тун аятайхан болсон байна. Миний бодоход чи 10 дугаар ангид орж суралцах нь зүйтэй. Арван жилийн сургуулиа амжилттай төгсөж санасан зорьсондоо хүрэхийн төлөө цуцалтгүй хөдөлмөрлөхийг зөвлөе. Зорьсондоо хүрэхийн тул хатан зориг, хатуужил тэсвэртэй байх хэрэгтэй. Гагцхүү хатуужил тэсвэрийн хүчээр бэрхшээл бүхнийг даван туулж чадна.

	Ингээд эрхэм дүү чамд сурлагын өндөр амжилт, эрүүл энх, аз жаргал, сайн сайхан бүхнийг ерөөе.

	 

	1978 оны 6 дугаар сар.


ДОРНОГОВЬ АЙМГИЙН ДЭЛГЭРЭХ СУМЫН 8 ЖИЛИЙН СУРГУУЛИЙН 4˗ИЙН «А» АНГИЙН СУРАГЧ М. ДЭЛГЭРНЯМЫН ЗАХИДЛЫН ХАРИУ

	 

	Сайн байна уу, Дэлгэрням аа.

	Эрхэм дүү чиний бичсэн захидлыг уншиж, зурсан цэцэг навчийг үзэж их баярлалаа..

	Онц сурдаг гэж бичсэнийг чинь уншихад сэтгэлд бүр ч таатай байна. Шинжлэх ухаан, техник асар хурдан хөгжиж байгаа өнөө үед улс эх орон, ард түмэнд маань эрдэм мэдлэгтэй хүн их хэрэгтэй байна. Энэ хэрэгцээг хангахын тулд сурагч та нар бага, дунд сургуульд байхаасаа л эхлэн мэрийх хэрэгтэй. Бага ангиасаа эхлэн онц сурч оюунаа хөгжүүлэхгүй бол том болсон хойноо гэнэт эрдэм мэдлэгтэй хүн болохгүй нь мэдээж хэрэг ээ.

	Мөн онц сурлагатан сурагчид сул сурлагатнаа даан авч тэдэнтэйгээ тогтмол ажиллаж байгаа нь тун сайшаалтай байна. «Нэг нь нийтийнхээ төлөө, нийт нь нэгийнхээ төлөө» байдаг манай социалист нийгмийн хүнлэг сайхан чанарыг одоогоос эзэмшиж байгаа багачууд та нарт баяр хүргэе.

	Дэлгэрням аа! Чи дөрвөн дэлбээтэй гал улаан цэцэг, хоёр сайхан навч зурж ирүүлжээ. Цэцэг бол хүн төрөлхтний дээр үеэс эхлэн хайрлан нандигнаж ирсэн сайн сайхан зүйлийн нэг ээ. Манай оронд төрөл бүрийн сайхан цэцэг элбэг ургадаг юм. Тэдний дотор өвчин эмгэгийг анагаадаг эмийн ургамал ч их бий. Ер нь анагаах ухаанд хэрэглэдэггүй юм гэхэд цэцэг нь байгаль дэлхийн чимэг, нүд баясгаж, сэтгэл сэргээдэг нэг ёсондоо бие, сэтгэлийн алжаалыг тайлагч. Ийм учраас цэцэг навчийг хайрлан хамгаалж байх хэрэгтэй. Энэ нь байгаль орчноо хамгаалах ажлын нэг чухал хэсэг юм.

	Байгальд байгаа амьд бие бүхэн өөр хоорондоо хэлхээ холбоотой, нэг нь нөгөөгөө тэтгэж, нэг нь нөгөөгөөсөө хамаарч байдаг юм. Өөрөөр хэлбэл, байгальд хэрэггүй илүү зүйл гэж байхгүй.

	Нэгдэл нийгмийн мал сүргийг идэж сүйтгэдэг чоно хүртэл бүгдийг нь устгачхаж болдоггүй, сульдаж доройтсон, өвчилсөн амьтныг идэж устган байгалийг цэвэрлэж байдаг амьтан гэдгийг хүүхэд та нар сайн мэдэж байгаа шүү дээ.

	Амьтан, ургамлын янз бүрийн дүрсүүдийн хооронд олон зуун мянган жилийн хувьсах хөгжлийн явцад бий болсон харьцаа, байгалийн тэнцвэрийг хүчээр алдагдуулж болохгүй. Ухамсар мөхөс зарим хүний хайхрамжгүй үйл ажиллагааны уршгаар энэ тэнцвэр алдагдвал хожим засаж залруулж болшгүй тийм харамсалтай хохиролд хүрч болох юм. Жишээлэхэд; Америк улсын Калифорний мужид нэгэн үзэсгэлэнт нуурын дэргэд амралтын газар байжээ. Тэнд тойрон аялагчид их ирдэг, гэтэл дэлэнч ялаа маш их, тэдний тохь тухыг алдагдуулаад байдаг байж л дээ. Энэ байдлыг өөрчлөхөөр шийдэж, химийн хорт бодис цацан дэлэнч ялаагаа устгажээ. Хазах шумуулгүй болсон ч харж баясах шувуу, нуурын чимэг загас бас алга болсон гэдэг. Хоол тэжээл нь байсан шумуул устсанаас тэр шүү дээ.

	Хайрлан хамгаалж, ариглан гамнахгүй бол өөрөө ундраад, арвижаад байдаг зүйл гэж үгүй. Байгаль дэлхий мөн адил. Цэнгэг сайхан агаар, цэвэр тунгалаг ус, үржил шимт хөрс, үй олон ан амьтнаа хайрлан хамгаалж байхгүй, зэрлэг балмадаар тэдэнд хандвал хэзээ ч нөхөшгүй гарз хохиролд хүрнэ гэдгийг хүн бүр ухамсарлах хэрэгтэй юм.

	Байгаль орчныг хамгаалах үйлс бүх ард түмний хэрэг гэдгийг хүүхдүүд та нар сайн мэдэж байгаа шүү дээ. Энэ их ариун үйлс маш жижиг зүйлээс эхэлдэг юм. Байгаль орчноо хамгаална гэхлээр том том уул, ойг тойруулаад хашаа, тор татна гэсэн үг гэж ойлгодог хүн тааралддаг юм. Тийм биш ээ.

	Сургуулийн хажууд суулгасан моднуудаа анги, салаагаараа хуваарилан авч байнга усалдаг байвал тэр нь орчноо хайрлан хамгаалж л байгаа хэрэг шүү дээ. Анги танхимдаа цэцэг тарих нь цэвэр агаараар амьсгална гэсэн үг гэдгийг та нар юу эс андах билээ. Агаар гэдэг маань мөн л биднийг хүрээлэн байгаа орчин шүү дээ.

	Замгүй газраар хөрс эвдэн давхиж яваа машин, трактор, мотоциклийг улаан бүчтэн пионер ёслон зогсоогоод түүнийг жолоодож яваа хүнд замаар явах, шаардлага тавьж байвал энэ нь байгаль орчноо хамгаалахад зохих хувь нэмрээ оруулж байгаа явдал даруй мөн.

	Сансрын эринийг үндэслэгч гэж зүй ёсоор тооцогддог оросын суут эрдэмтэн Циолковский «Хүн төрөлхтөн өлгий болсон эх дэлхийгээсээ гарах цаг удахгүй ирнэ» гэж хэлснийг та нар сайн мэднэ. Бид тэр ариун өлгийгөө ч, сансрын уудмыг ч үргэлж ариглан хамгаалж, бохирдуулахгүй байх учиртай.

	Хайрлан хамгаалахгүй амьтан гэж байж болохгүй. Шоргоолжийг хүртэл устгаж болохгүй. Харахад үл ялих жижиг амьтан боловч олны хүчээр ойн хортон шавжийг устгаж, ойг ариутгагч санитарчийн үүрэг гүйцэтгэж байдаг учир ой модны өсөхөд үнэлж баршгүй тус хүргэдэг амьтан юм.

	Хүүхдүүд та нарын анхааран хамгаалж байх зүйлийн нэг нь ус юм. Их мөрөн ч бай, том жижиг нуур ч бай, гол горхи, булаг шанд ч бай усыг их бага гэж ялгалгүйгээр түүний цэвэр ариун |байдлын төлөө үргэлж санаа тавьж байх хэрэгтэй юм.

	Ус агаар хоёр нь амьдралыг тэтгэгч, хүний болон аливаа амьд биеийн оршин тогтнох эх сурвалж гэдгийг та нар юу эс андах билээ. Гэтэл усанд янз бүрийн шил, лааз, төмөр, урагдаж хуучирсан гутал хувцас гэх мэтийн хог хаядаг муу зуршил байх юм. Ингэж усыг бохирдуулах нь элдэв төрлийн өвчин эмгэг тархах шалтгаан болдог байна. Манай монголчууд эрт дээр үеэс эхлэн усанд бохир оруулдаггүй сайхан уламжлалтай, үүнийг хүн бүр өвлөн авч өдөр тутмын амьдралдаа чанд мөрдөж байх нь чухал байна.

	Эрүүл энх, цэвэр ариун, гоо үзэсгэлэнтэй байхын тулд усыг аливаа бохирдлоос цаг үргэлж хамгаалж энэ талаар өөртөө болон бусдад байнга өндөр шаардлага тавьж байхыг пионер сурагч та бүхэнд зөвлөмөөр байна. Ер нь газар дэлхийн баялгийг үргэлж хайрлан хамгаалж, нөхөж сэлбэж байхгүй бол бохирдож хэрэггүй болох, барагдаж дуусах нь тун хялбар гэдгийг үргэлж санаж явах хэрэгтэй.

	Байгаль нь бид бүхний элбэг дэлбэг, аз жаргалант сайн сайхан амьдралын эх сурвалж учраас түүнийг хайрлан хамгаалж, ариг гамтай ашиглах нь хүн нэг бүрийн ариун үүрэг юм.

	Би арваад жилийн өмнө сонинд нийтлүүлсэн өгүүллээ ийм нэгэн өгүүлбэрээр төсгөсөн юм, түүгээрээ энэ захидлаа төгсгөе гэж бодож байна. Аглаг ой, атар талд гарах бүртээ, амь хөнөөгч зэвсгийн оронд ариун байгалийг тольдон буулгах аппарат сэлтийг үүрэн явагчдын тоо олширч гэнэн балчир багачууд маань бялзуухай, хэрэм хараад чулуу далайж чавх онилохын оронд өглөгийн гарыг өөдөөс нь сунгадаг болох болтугай!

	Дэлгэрням чамд болон чиний найз нөхдөд сурлагын өндөр амжилт, эрүүл энх, сайн сайхныг хүсэн ерөөе.

	 

	1983 оны 4 дүгээр сарын 27.

	 

	 


ДОРНОД АЙМГИЙН БАЯНДУН СУМЫН 8 ЖИЛИЙН ДУНД СУРГУУЛИЙН ЗАХИРАЛ, БАГШ, ПИОНЕРЫН УДИРДАГЧ НАРТ

	 

	Та бүхний амрыг эрж хичээнгүйлэн ёслохын ялдамд Улз голын хошууны бага сургуульд пионерын бүлэг хэзээ, хэрхэн байгуулагдсан тухай товч дуртгал бичиж хүргүүлэв.

	 

	Дуртгал: Хан Хэнтий уулын аймгийн хувьсгалт залуучуудын эвлэлийн товчлох хорооны төлөөлөгч Намсрай (сүүлийн үед Тээврийн яамны сайд байсан) гэдэг хүн манай хошуунд очиж бага сургуулийн сурагчдыг хуралдуулан пионерын 29 дүгээр бүлэг байгуулахад миний бие пионерын гишүүн болсон билээ. Чухам хэдэн онд пионерын гишүүн болсноо тогтоохын тул «Эргэн санахад хэрэг болох зүйлс» гэсэн хавтсаа нээж үзвэл:

	Өнцөг нь мөлийж, үсэг нь балартан, өнгө нь шарласан үнэмлэх бичгүүдийн дунд 1928 оны 5 дугаар сарын 30˗ны өдөр надад олгосон «Бүх монголын хувьсгалт залуучуудын хойчийг залгамжлах пионер багачуудын холбоо» гэсэн улаан хавтастай 311 дүгээр үнэмлэх байв. Энэ үнэмлэхийн эхний хуудсанд 29 дүгээр бүлгийн удирдагч Цогтын Лхамжав, эцсийн хуудсанд эрхлэгч Догсүрэн гэж гарын үсэг зурсан байлаа. Үүнийг үзмэгцээ 1928 онд пионерын гишүүн болсон юм байна гэж бодлоо. Гэтэл 1928 онд бага сургуулиа төгсгөн, хошуу тамгын бичээч болсноо бас бага сургуульд сурагч байхдаа пионерын 29 дүгээр бүлгийн нарийн бичгийн даргаар ажиллаж байснаа гэнэт санаад дахин эргэцүүлэн бодож элдэв тэмдэглэл, баримт бичгүүдийг нягтлан үзвэл:

	Хан Хэнтий уулын аймгийн Улз голын хошууны бага сургуульд 1926 онд пионерын 29 дүгээр бүлэг байгуулагдсан нь тодорхой болов.

	Иймд миний бие Улз хошуунд байгуулагдсан пионерын бүлэгт 1926 онд элсэгчдийн нэг болох нь нотлогдов.

	Ардын засгийн үүрийн туяаны дор хүмүүжиж, шинэ хувьсгалт байгуулалтай хамт өсөн, хуучныг хувиргаж, шинийг бүтээхэд аль нэгэн хэмжээгээр гар бие оролцсоор ирсэн ахмад хүмүүс, өсөх насандаа пионерын байгууллагын үүдийг татаж, гал улаан бүч зүүж явсан нь тэдний хүмүүжилд үлэмж ач тус үзүүлснийг эрхбиш сайн мэднэ.

	Пионерын улаан бүч анх зүүсэн багачууд ардын хувьсгалын шинэтгэх үзэл санааны агаараар аль балчир наснаас эхлэн амьсгалж, урьд ямар байсныг эцэг, эх, багш нараас сонсон хувьсгалын өмнөх үеийн хүүхдийн амьдрал байдлыг өөрсдийнхтэйгөө жишихдээ олон зуун жилийн турш харийн боолчлолд хэлмэгдсэн Монголын ард түмэнд 1921 оны ардын хувьсгал чухам юу өгснийг тодорхой мэдэж хувьсгалын ач тусыг бишрэн явах болсон билээ.

	Анхны үед долоо хоног бүрд бүлгийн цуглаан хийдэг байлаа. Энэ цуглаанд хар, шар феодалууд, гадаадын мөлжигчид хэрхэн ард түмнийг цөлбөн дээрэмдэж байсан тухай бүлгийн удирдагч маань зурагт хуудас үзүүлэн ярьдаг сан. Хар, шар феодалын аманд монголын баялаг залгигдаж байгаа тухай, тэдний цүндгэр гэдсийг ардын баатар сэлмээр хагалан арвин баялгаа буцаан гаргаж байгаа тухай зургийг бид маш сонирхон хардаг байж билээ.

	Пионер багачуудын дунд жүжиг, дууны бүлгэм байгуулан хуучин цагт ардын үр хүүхэд хэрхэн дарлагдан доромжлогдож байсан тухай үзэгдэл тоглуулдаг, шүлэг цээжлүүлэн уншуулдаг байв. Миний бие «Лхасүрэн Долгор хоёр», «Жигдэн ноён» гэх зэрэг жүжигт ядуу айлын хүүхэд болж тоглодог, «Борхон туулай» гэдэг шүлэг цээжлэн уншдаг байснаа санаж байна. Энэ мэт арга хэмжээ нь бидний хүмүүжилд ихээхэн ач тусыг үзүүлсэн юм.

	Бид пионерын цуглаан дээр жанжин Сүхбаатар, ардын журамт цэргийн баатарлаг үйлс, эх орноо харийн түрэмгийлэгчдээс чөлөөлөхийн төлөө тэдний хийсэн эрэлхэг тулалдааны тухай багш нар болон бүлгийн удирдагчдаас сонсож чоно, тарвага болж наадахынхаа оронд Сүхбаатар руу болон тоглох болж шинэхэн улаан бүчээ салхины аясаар хийсгэн «Бүхий олон багачуудаа, бүрхсэн улаан цэцэрлэгтээ» гэж пионерын дуугаа алхаандаа нийлүүлэн аялж Дамдин Сандаков гэдэг хүний удирдлагын доор жагсаалын сургууль хийдэг болсноо одоо би сэтгэл хөдлөн санаж байна.

	Хавтсан дээрээ «Бүх монголын хувьсгалт залуучуудын хойчийг залгамжлах пионер багачуудын холбоо» гэсэн үг бүхий бат илэрхийлэхэд «Пионер багачууд болбоос харьяат Монгол улсын ард түмний эрх чөлөөг бататгах явдалд бусад нөхдийн хамтаар өдөр бүр туслалцаж харьяат Бүгд Найрамдах Бүрэн эрхт улсын төрийг өнөд бататгахыг зоримуй» гэж бичсэн байдгийг тэр үеийн пионерууд тангараг болгон цээжилж, өөрсдийн мэдлэг боловсролыг дээшлүүлэх явдлыг эрхэмлэхийн зэрэгцээ ард олонд ардын хувьсгалын ач тусыг ухуулан таниулах хэрэгт хэр чинээгээрээ зүтгэж явсан билээ.

	Сургуулийн зуны амралтаар гэртээ хариад «Манай улсын зорилго бол нийгэм журамд давших явдал мөн. Тэр цагт хүн бүхэн эрх тэгш, жаргал цэнгэлээр дүүрэн байх болно» гэж хүмүүст ярихад «Яасан сайн амтай хүүхэд вэ» гэдэг байсан боловч саран дээр дэлхийн сүүдэр тусах тохиолдлыг тайлбарлан «Сарыг залгидаг рахуу гэдэг амьтан байхгүй» гэхэд «Нүгэл, лам багш сонсвол юу гэх вэ, дуугүй бай!» гэдэг байж билээ.

	Тэр үеийг одоотой зэрэгцүүлбэл газар тэнгэр хоёр шиг ялгаатай болсон нь сарыг аймшигт том рахуу залгидаг гэж бодож байсан эгэл ардын үр хүүхдүүд одоогийн энэ өндөр хөгжлийн үед сар, дэлхий хоёрын хөдөлгөөний учрыг бүрэн ойлгох болсноор үл барам хүний мөр саран дээр гарахыг телевизээр харж суугаагаас илэрхий.

	Пионерын байгууллага нь өсөх үеийг эх оронч, интернационалч үзлээр хүмүүжүүлэхэд хувь нэмрээ оруулж хувьсгалт залуучуудын эвлэлийн хойчийг залгамжлагчдын итгэлт сайн халаа болсоор хагас зуун жилийн ойтойгоо золгож байна.

	«Пионер багачууд нь ямагт сэтгэлийг төв шударга болгож, биеийг ариун цэвэр сахихыг гол болгомой» гэж тэр үеийн пионерын бат илэрхийлэхэд бичсэн байдаг. Үүнийг бид сургаал болгон мөрдөж худал хэлэх, хуурамч зан гаргахыг цээрлэн, даруу ааш, төвшин төлөвийг эрхэмлэж, аав, ээж, ахмад настныг хүндэтгэн, анд нөхөдтэйгөө эвийг хичээж, ямагт бие сэтгэлийн ариун байдал, шударга ёсыг сахин, пионер нэрээ өндөрт өргөж явдаг байлаа.

	Бүлгийн цуглаанд бидний багш нар болон пионерын удирдагчдаас «Пионер хүн бол ган төмөр мэт хатуу сахилгатай, хичээл номдоо онц сайн сурдаг, бие, хэл, сэтгэл бүх зүйлээрээ бусад хүүхдэд сайны үлгэр жишээ болж явах ёстой» гэж сургадаг байсныг бид хэзээ боловч журамлан биелүүлэхийг мэрийж явдаг сан.

	Пионерын байгууллага нь биднийг хүмүүжүүлж хүний зэрэгтэй хүн болгон өсөхөд түмэн ач тус үзүүлснийг өнөөдөр би гүнээ талархан тэмдэглэж байна.

	Ингээд, Монголын пионерын байгууллагын хагас зуун жилийн ойг тохиолдуулан төрөлх сургуулийнхаа сурагчид, пионерууд мэргэн олон дүү нартаа болон багш, ажилтан, ажилчдын хамт олонд хөдөлмөр, сурлагын өндөр амжилт, эрүүл энх, аз жаргал, сайн сайхан бүхний ерөөлийг дэвшүүлж эрдмийг чанартай, гүнзгий эзэмших явдал хамгийн чухал болохыг эрхэмлэн захья.

	 

	1975 оны 1˗р сарын 24


ДУНДГОВЬ АЙМГИЙН ӨЛЗИЙТ СУМЫН 8 ЖИЛИЙН ДУНД СУРГУУЛИЙН 6˗ГИЙН «А» АНГИЙН СУРАГЧ ЭРДЭНЭХҮҮ, ЭНХБАТ НАРТ

	 

	Сайн байна уу, эрхэм дүү Эрдэнэхүү, Энхбат нар аа! Та хоёрын захидлыг хүлээн авч уншиж танилцлаа.

	Та нар надад бичсэн захидалдаа «Хоньчин Найдан» зохиолын тухай зарим зүйлийг лавлан асуужээ. Энэ нь та нар Найдан хүүг аавтайгаа уулзаасай гэж бодсоны улмаас гарсан асуулт байж болох юм.

	«Хоньчин Найдан» нь болсон түүхт үйл явдал биш, уран зохиол гэдгийг та нар сайн мэдэх билээ. Уран зохиолын багш нар ч үүнийг тодорхой ойлгуулсан байх ёстой.

	Ойр төсөөтэй амьдрал, зан чанартай олон хүнийг төлөөлүүлэн бий болгосон нийтлэг дүрийг утга зохиолын онолд «Хэв шинжит дүр» гэж нэрлэдэг шүү дээ. Та нар энэ тухай заалгаж, зохих ойлголттой болсон байх аа.

	Тэгвэл Хоньчин Найдан нь тухайн үеийнхээ хөдөө нутгийн хүүхэд багачуудын хэв шинжийг хадгалсан дүр юм.

	Хоньчин Найдан улсын сайн малчин болсныг та нар мэднэ. Цаашдаа аварга малчин, хөдөлмөрийн баатар болсон гэхэд эргэлзэх зүйлгүй биз ээ.

	«Буурал толгойтой нэгэн өвгөн байна» гэсэн Батзоригийн үг Найдан баярлуулснаар зохиол төгсөж байгаа бөгөөд «Хоньчин Найдан» зохиолыг би үргэлжлүүлэн бичих зорилт тавиагүй юм.

	Уран зохиолоос уншигч олон ямар нэгэн зүйлийг хүлээж, цаашдаа яах бол гэж сэтгэл догдлон үлддэг. 

	Ийм учраас «Хоньчин Найдан» зохиол чухам яаж төгсөхийг та нар өөрсдөө үргэлжлүүлэн бодоорой.

	Манай намаас пионер сурагч, нийт хөдөлмөрчдийн даган мөрдөж явах хууль болох нэн ач холбогдолтой шинэ лоозон дэвшүүллээ. Энхрий хайрт намынхаа энэхүү дайчин урианы үг нэг бүрийн утга санааг гүн гүнзгий ойлгож социалист өмчийг хамгаалан арвижуулах, хөдөлмөрийг дээдлэн шүтэж сурах хөдөлгөөнийг та бүхэн хошуучилж нөхдөдөө үлгэр жишээ үзүүлж чадна гэдэгт итгэл төгс байгаагаа илэрхийлэхийн ялдамд мэргэн дүү нартаа сурлага хөдөлмөрийн шинэ амжилт, эрүүл энх, сайн сайхан бүхнийг хүсэн ерөөе.

ЭРДЭНЭТ ХОТЫН ХЯЛГАНАТЫН 10 ЖИЛИЙН ДУНД СУРГУУЛИЙН 9˗ИЙН «А» АНГИЙН ХАМТ ОЛОНД

	 

	Эрхэм дүү нарын амрыг эрье.

	Та бүхнээс энэ оны 11 дүгээр сарын 18˗нд надад бичсэн захидлыг хүлээн авч уншаад танай сургууль дээр номын 10 хоногийн ажил өрнөж, пионер сурагчид уран зохиолын болон бусад олон ном уншиж байгааг мэдэж их баярлалаа.

	Номтой нөхөрлөх хөдөлгөөн өрнүүлж байгаа нь туйлын сайшаалтай хэрэг. Гэхдээ номыг зөвхөн номын 10 хоногийн ажлын үеэр биш, байнга уншиж сэтгэл оюунаа баяжуулж байх хэрэгтэй юм. Байнга уншиж байна гээд ном болгоны хуудсыг дутуу зэмдэг эргүүлж учир утгыг нь оюун ухаандаа тунгаан ойлгохгүйгээр уншвал үнэт цаг мөчийг үр ашиггүй алдахад хүрнэ. Нэрт сурган хүмүүжүүлэгч Антон Семенович Макаренко «Хүүхэд чинь ном уншихдаа хуудас хуудсаар нь утга учиргүй «залгидаг» болчих вий. Үүнээс үргэлж эмээж болгоомжилж яваарай» гэж эцэг эхчүүдэд зөвлөсөн байдгийг та нар сайн анхаараарай.

	Ном хэвлэл тогтмол уншиж сэтгэн бодох чадвараа хөгжүүлж, мэдлэгээ байнга зузаатгаж баймааж нь эрин үеийнхээ хөгжлийн хурдтай хөл нийлэн алхана. Манай зарим нэг сурагч, сэхээтэн залхууд захирагдаж ном хэвлэл тааралдвал уншиж, эс тааралдвал уншихгүй явсаар Д. Нацагдоржийн бичсэнчлэн «Тэртээ уулыг өнгөрвөл айлгүй гэж бодож, тэнгэрийн хаяанаас цааш газаргүй хэмээн сэтгэсээр түмэн хэргээс хоцорч, дэлхийн боловсролоос гээгдэж» мэдэх нь байна шүү. Багш нар ч та бүгдэд энэ тухай үргэлж хэлж ярьдаг байх гэж би бодож байна.

	Уншиж буй номынхоо үг, өгүүлбэр бүрийг сайтар тунгаан бодож, учрыг нь олж ойлгох нь туйлын чухал. Ингэж уншиж, жинхэнэ өөрийн болгосон ном ганцдах, жижигдэх гэж үгүй. Аливаа зүйлийг уншиж дуусаад ойлгож мэдсэнээ заавал тэмдэглэж занших хэрэгтэй. Энэ тэмдэглэл нь «би их ном уншсан» гэж хүнд үзүүлэхэд биш, хэрэгцээ гарсан үед бүтэн ном биш, товч тэмдэглэл хараад л шаардлагатай санаагаа олоход хэрэгтэй байдаг юм.

	Номын утгыг ойлгон уншиж, цагийг үр ашигтай ашиглаж сурах нь сурлагын чанарт сайн нөлөө үзүүлдгийг өгүүлэх юун. Багшийн заасан зүйлийн гол учир утгыг нь ягштал ойлгож түүнийгээ гэртээ олон удаа уншиж, дасгал хийн бататгаж жинхэнэ мэдлэг болгож байх нь чухал. 

	Нарийн утга учрыг нь тунгаан ойлгож уншихгүй, хий хоосон цээжилдэг сурагч хаа нэг тааралддаг. Энэ бол өөрөө өөрийгөө хуурч байгаа хэрэг. Хичээл сурлагад ч энэ мэтээр хайнга ханддаг байснаас л дээд сургуулийн уралдаант шалгалтад орогсод тоо, физик, хими, орос хэл зэрэг хичээлээр хангалтгүй дүн үзүүлдэг юм.

	Чанартай сайн сурахын бас нэг гол нөхцөл нь хэлний мэдлэг билээ. Эх хэлээ төгс сайн эзэмшихийн зэрэгцээ гадаад хэл шамдан сурах хэрэгтэй. Манай улсын хөгжил, дэвшилт, та бидний жаргалант сайхан амьдралын үндсийн үндэс нь аугаа их зөвлөлтийн ард түмэнтэй тогтоосон найрамдал билээ. Иймд эхлээд их найрамдлын хэл, аугаа их Ленин багшийн хэл орос хэлийг сайн сурч дараа нь бусад хэлийг үзэх нь зүйтэй. Хоёр хэл эзэмшвэл хоёр хүнтэй, гурван хэл сурвал гурван хүнтэй тэнцэхүйц ухаантай болно.

	Дэлхийн тэргүүний шинжлэх ухааны бүхий л ололт амжилт орос хэл дээр хэвлэгдэж байна. Орос, Зөвлөлтийн утга зохиолын урын сан нь үнэлж баршгүй, юутай ч зүйрлэмгүй их баялаг юм. Эд бүгдийг бид орчуулж дийлэхгүй байна. Ийм учраас орос хэлийг шамдан суралцах нь амьдралаас урган гарч байгаа бодит шаардлага юм.

	Орос хэл сурахдаа системтэй, тогтмол үзэх хэрэгтэй. Ганц нэг үг биш, бүхэл бүтэн өгүүлбэр цээжилбэл үгийн баялаг хурдан нэмэгдэнэ. Гэхдээ хэдэн зуун мянган үг мэддэг боллоо ч гэсэн дүрэм үзэхгүй бол тэр үгнүүдээ хооронд нь зөв холбож санаагаа зөв илэрхийлж чадахгүй шүү дээ. Иймд үг тогтоох, дүрэм судлах хоёрыг аль алиныг нь орхигдуулахгүйгээр, зөв хослуулбал санаа бодлоо оросоор зөв илэрхийлэн алдаагүй ярьж, бичиж сурна. 

	Одоо би та нарын «Ямар зохиол бичиж байна вэ» гэсэн асуултад хариулъя.

	Ардын хувьсгалын 60 жилийн ойг угтаж «Анхны багш» гэдэг зохиол бичиж хэвлэлд шилжүүлээд байна. Ардын хувьсгал ялах үед жинхэнэ ардын хүүхэд сурах сургууль байгаагүй билээ. Хувьсгалын анхны өдрөөс л эхлэн ардын нам, засаг ардын үр хүүхдийг сургах сургууль соёлын газрыг байгуулж «хөмөрсөн тогооны дотор гэрэл тусаж» эхэлсэн юм. Эрх ямбаа алдсан хар, шар феодалууд хувьсгалын эсрэг элдэв хорт үйл ажиллагаа явуулж сургууль, багш нарын ажилд үлэмж бэрхшээл учруулж байсныг тэр үеийн багш нар хэрхэн даван туулсан тухай энэ зохиолдоо бичсэн билээ. Орчин үеэ сайн ойлгож мэдье гэвэл өнгөрсөн үеэ сайтар судалсан байх хэрэгтэй шүү дээ. Хориод оны сургууль, багш нарын амьдралыг ойлгоход тань энэ зохиол, далайд дусал нэмэр гэдгээр тус болтугай гэсэн эрмэлзлээр ард түмэндээ соён гэгээрэх ариун замыг нээсэн ардын хувьсгалын эхний жилүүдийн тэмцэл ялалтын тухай «Ардын багш» зохиолоо Та бүхэндээ өргөн барьж байгаа юм.

	Эрхэм дүү нар та бүхэнд болон та нараар уламжлан танай сургуулийн нийт багш, сурган хүмүүжүүлэгч, ажилтан, ажилчдад сурлага хөдөлмөрийн улам их амжилт хүсэн ерөөе.

	 

	1981 оны 12 дугаар сарын1.

	[image: Image]



	



	1984 оны хэвлэн нийтлэлийн мэдээлэл

	 

	Д. Цэвэгмид

	 

	УХААН ДАЛАЙ НОМООС ЭХТЭЙ

	 

	Редактор Л. Түдэв

	Эмхэтгэсэн С. Эрдэнэмаам

	Хэвлэлийн редактор Ө. Баасанжав

	Зураач Д. Гунгаа

	Уран сайхны редактор П. Төмөрпүрэв

	Техник редактор Г. Шаалай

	Хянагч С. Норовсүрэн., М. Маамуу.

	 

	А № 92819 

	Зах № 836. 

	X. г. № 8884 

	Өрөлтөд 1984 оны 7 сард орж 

	Хэвлэлтэд 1984 оны 10 сард шилжиж 

	20000 хувь хэвлэв. 

	Цаасны хэмжээ 84х108/32 

	X. х 5, 5 

	х. н. х 9, 29 

	т. х 6, 10 

	 

	Үнэ 4 төг. 68 мөн.

	 

	БНМАУ Улаанбаатар 46. 

	АБЯ˗ны Сурах бичиг сэтгүүлийн нэгдсэн редакцын газар. 

	Их сургуулийн гудамж №3 

	 

	Засгийн газрын хэвлэх үйлдвэр.

	 

	 

	[image: болор спеллArtboard 1]

	
Notes

		[←1]
	 В. И. Ленин. Зохиол 27-р боть, 262-р тал.




	[←2]
	 В. И. Ленин. Зохиол 31-р боть, 276-р тал.




cover.jpeg





images/image2.png
035"?.;-

UAXHM.!i ..:‘38
,{g"" ]
@ FoFiE





images/image-7.jpeg





images/image-6.jpeg





images/image-9.jpeg





images/image-8.jpeg





images/image.png





images/image.jpeg
5 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pty

v 60 cas yauliH caHmai.

W Andaamail yacutiz unpyynx, 3ee

yeacuii2 caHan 6o12oHo.
Xanayiin maiin6ap monsmoii. %

Xy®eullH yauiiH caH yyceax
Bonomxmol.






images/image-10.jpeg





images/image-1.jpeg





images/image-2.jpeg





images/image-11.jpeg





images/image-4.jpeg





images/image-3.jpeg





images/image-5.jpeg





